
«Малын тэжээл, эмчилгээний 100 ургамал» гэсэн энэ номыг малын эмч нараас ургамлаар мал эмчлэхэд тусламж болгон хэвлүүлж байна. 

	Энэхүү номыг бичихдээ: гадаад дотоодын хэвлэлийн материал, өөрсдийн ажиглалт, малчдын туршлага зэргийг ашиглав. Энэ товхимолд эмийн ургамлыг бэлтгэх хугацаа, түүхий эдийг түүж бэлтгэх, хатаах, эмийн бэлдмэл хийх ерөнхий аргыг онцлон бичив. 

	Ургамал бүрийг бичихдээ манай оронд төрөл тус бүрээс хэдэн зүйл ургадаг, ямар овогт хамаарах, тэдгээрийн ургамал судлалын товч тодорхойлолт, химийн бүтэц, найрлага, эмчилгээнд ямар хэсгийг хэрэглэх, малын өвчин эмчлэх аргыг тодорхой дурдлаа. 

	Уг номыг мал аж ахуйн үйлдвэрлэлд ажиллаж буй малын их, бага эмч, санитарч, мал эмнэлгийн идэвхтэн, малчид, ХААДС˗ийн мал эмнэлгийн факультетын оюутан, ХАА˗н техникумын сурагчдад зориулав. 

	Ардын уламжлалт эмийн ургамлыг шинжлэх ухааны мал эмнэлэгт хэрэглэх нь эмийн нэр, төрлийг олшруулах, дотоод нөөц бололцоог илрүүлэн ашиглах чухал ач холбогдолтой. 

	Энэ номд орсон эмийн ургамлаар малын өвчнийг эмчлэх аргыг сонгон эмчилж үр дүнг тогтоох нь малын эмч нарын гол анхаарах зүйл юм. Энэ номын талаарх санал, эмийн ургамлыг эмчилгээнд хэрэглэсэн үр дүнгээ мал аж ахуйн эрдэм шинжилгээний хүрээлэнгийн хор судлалын тасагт ирүүлж санал солилцоно гэдэгт бат итгэж байна. 

	 

	Зохиогчид


Эмийн ургамлыг бэлтгэх

	 

	Эмчилгээнд хэрэглэх ургамлын түүхий эдийг бэлтгэхдээ юуны өмнө уг ургамлаа зөв танин мэдэх шаардлагатай. 

	Үүний тулд бэлтгэх ургамлаа урьдчилан нүдэлж авах буюу хаана ч байсан таньдаг болох дадлага хийх хэрэгтэй. Нэгэнт бэлтгэх ургамлыг таних болсны дараа чухам ямар зүйл ургамлын аль эрхтэн (навч, цэцэг, үр жимс, нахиа, холтос, үндэс буюу газар доорх хэсэг гэх мэт)˗ийг уг ургамлын хөгжлийн ямар үед (цухуйх, навчлах, цэцэглэх, үр жимс боловсрох, хагдарч гандах гэх мэт) бэлтгэхийг нарийн мэдвэл зохино. Тэр ч байтугай зарим тохиолдолд ургамлын хөгжлийн буюу ургалтын тодорхой үе тухайлбал цэцэглэлтийг дор нь цэцэглэж эхлэх, ид цэцэглэх, цэцэглэж дуусах үе гэж мэдэх шаардлагатай болдог. 

	Ургамал бүрийг бэлтгэхдээ хадах, зулгаах, малтаж ухах, түүх, цохих, хайчлах, цавчих гэх мэт олон арга бий. 

	Эдгээр арга тус бүрд шаардагдах багаж, төхөөрөмжийг хийж хэрэглэх арга, технологийг сурч эзэмших явдал чухал. Бэлтгэсэн түүхий эдээ цэвэрлэх, хатаах, зөөж тээвэрлэх, хадгалах зэрэг асуудал бол нарийн дэг журамтай байх шаардлагатай юм. 

	Эмийн үйлчилгээний хүч чанар, эмийн ургамал бэлтгэсэн аргаас шууд хамаарна. Эмийн ургамлыг бэлтгэхэд техникийн аюулгүй байдлыг хангахын хамт өөрийгөө хордохоос урьдчилан сэргийлэх арга хэмжээг авсан байвал зохино.

	 


Эмийн ургамлыг бэлтгэх хугацаа

	 

	Эмийн ургамлын түүхий эдийг бэлтгэх нь нарийн журам дэглэм, хугацаа шаардагдана. Иймд түүхий эд тус бүрийг авч үзье. 

	Гөлөг ˗ энэ бол хаврын улиралд ид чанартай байдаг богино хугацаанд бэлтгэх шаардлагатай. Энэ үед гөлөг хөөж томорч гаднах хальс дээр нь мэдэгдэм цайвар судал бий болсон байна. Гөлгийг томорч хөөж байх үед нь бэлтгэвэл зохино. Мөн үед холтсыг авах хугацаа тохирдог. Холтсыг модноос салган авахдаа модыг нүцгэлж холтсыг бүгдийг авах нь ой мод сүйтгэх аюултай учраас хэсэг хэсэг газраас авах нь зүйтэй. 

	Гэхдээ залуу модноос авах нь чухал. 

	Навчийг бэлтгэхдээ түүнийг бүрэн хөгжиж боловсорсон үед авах ёстой. 

	Навч томорч эхлэхээс гандаж эхлэх хүртэл хугацаанд ургамлын навчийг бэлтгэх боловч хамгийн ашигтай хугацаа нь уг ургамлын ид цэцэглэх үед байдаг. 

	Цэцгийг бэлтгэх хугацаа навчийг бэлтгэх хугацаатай бас тохирно. 

	Ер нь ургамлын үр жимс, нахиа холтосноос бусад газар дээрх эрхтэн (иш навч, цэцэг)˗ийг ургамлын ид цэцэглэх үед хураахад чанартай байдаг онцлогтой. Харин үр жимсийг түүний ид болсон үед түүж бэлтгэвэл зохино. Харин ургамлын газар доорх эрхтэн (үндэс, үндэслэг иш)˗ийг намар буюу ургамлын газар дээрх эрхтэн хагдарч эхлэхээс эхлэн газар хөлдөх хүртэл хугацаанд авдаг. Мөн хавар газар гэссэн даруйд буюу ургамал ургаж эхлэхээс өмнө авч болдог. Гэвч энэ нь манай орны нөхцөлд тийм ч тохиромжтой биш.

	 


Эмийн ургамлыг бэлтгэх арга

	 

	Эмийн ургамлаас түүхий эд бэлтгэхдээ зулгаах, түүх, хадах, малтах, ухах, хайчлах, хэрчих гэх мэтээр бэлтгэнэ. 

	Эдгээр нь тухайн ургамал болон тэдгээрийн эрхтний онцлогоос шууд хамаарна. Жишээлбэл ганц нэгээр энд тэнд ургасан ургамлын газар дээрх хэсгийг гараар зулгаах буюу хайч хутгаар хяргаж авдаг байхад дангаараа шигүү ургасан ургамлыг гар хадуур буюу шимээсгээр хадаж авдаг. 

	Жимс, нахиа, үрийг гараар түүх буюу цохих (ургамлыг доргиож) аргаар авах нь тохиромжтой. Үндэс, үндэслэг ишийг хүрз, тусгай ухуур, царил, зээтүү зэргээр ухаж авна. 

	Ургамлаас эмийн түүхий эд бэлтгэхэд хүрз, тусгай ухуур, хайч, зээтүү, гар хадуур, шимээсэг мэт багажаас гадна түүхий эд савлах тохиромжтой сав, бээлий, хормойвч, халаад, нүдний шил, амавч зэрэг зүйл шаардагдана. 

	 


Эмийн түүхий эдийг хатаах

	 

	Эмийн түүхий эдийг бэлтгэсний дараа цэвэрлэх шаардлага гарна. Ялангуяа үндсийг шавар, шороо, бусад хольцоос цэвэрлэхэд сэгсрэх, ялгах, угаах зэрэг аргыг хэрэглэнэ. 

	Эмийн түүхий эдийг хатаах асуудал бол маш нарийн төвөгтэй хариуцлагатай ажил. Учир нь эмийн түүхий эдийг буруу хатаавал чанараа алдах аюултай. 

	Иймд ургамал тус бүр түүгээр ч барахгүй ургамлын эрхтэн бүрийг хатаах тохиромжтой арга хэрэглэдэг. 

	Түүхий эдийг анх бэлтгэсэн саванд удаан байлгавал чанараа алдана. 

	Зөв хатаахын тулд шоо дөрвөлжин метр талбайд 1˗2 кг навч, 2˗3 кг үндэс байхаар тооцоолно. 

	Түүхий эдийг хатаахдаа байшингийн дээвэр дор буюу асар, майхан, гэр зэргийг ашиглаж хуурай, чийг нэвтрэхгүй материал (брезент, цаас мэт) дэвсэж түүн дээрээ түүхий эдийг дэлгэж үе үе эргүүлж хутгаж хатаана. Үндсийг 2˗5 см˗ын урт, өргөн хэмжээгээр урьдчилан зүсэж жижиглэх хэрэгтэй. 

	Хатаах нөхцөл нь аль болохоор салхивч сайтай бөгөөд хуурай халуунтай байвал зохино. Харин чийг ихтэй ургамлыг эхлээд ил задгай байлгаж эврээсний дараа хатаах газарт нь дэлгэх нь тохиромжтой. 

	Бороо хуртай үед хатаах газарт зууханд гал түлж агаарыг дулаацуулан хуурайшуулах шаардлагатай.

	 


Эмийн бодис хэрэглэх үндсэн журам

	 

	Эмийн бодисын тун

	 

	Эмийг буруу хэрэглэвэл хор хөнөл учруулна. Олон эмийн найрлагад хүчтэй үйлчлэгч (б), хортой (а) бүлгийн бодис оролцсон байх бөгөөд эдгээр нь янз бүрийн нөхцөлөөс хамааран өвчтөнд таатай буюу хор хөнөөлтэй нөлөө үзүүлдэг. 

	Иймээс эмийн аливаа бэлдмэлийг хэрэглэхэд заавал баримталбал зохих горим журам байдаг. 

	Эм хэрэглэхэд эмч амаар буюу жорд эмийн хэмжээ, хэдэн удаа хэрхэн яаж хэрэглэхийг дурддаг. Эмийн тодорхой хэмжээг тун гэж нэрлэдэг. 

	Нэг удаагийн, нэг хоногт хэрэглэх, эмчлэх тун гэж ангилдаг. 

	Хоногт хэрэглэх болон эмчлэх тун гэдэг нь тухайн эмчилгээний шаардлагат эмийн хэмжээтэй тэнцүү байна. 

	Өвчтэй амьтны биеийн байдлыг сайжруулах нөлөө бүхий тунг эмчилгээний тун гэх бөгөөд бие махбодыг хордуулбал хорт тун гэдэг. 

	Малд эм олгох нь маш нарийн асуудал мөн. Гэхдээ аливаа эмийн бодисын тун өвчтэй амьтны төрлөөс шалтгаалдаг. 

	Нэг төрлийн амьтанд өгөх эмийн тун тодорхой байвал түүнтэй харьцуулж тунг тогтоож болдог жишээ нь: 500 кг жинтэй адуунд амаар (дотуур) өгч эмчлэх эмийн тунг эмчилгээний дундаж нэгж тун гэвэл адуунд өгөх эмийн энэ тунг үхэрт (400 кг жинтэй) өгөхөд 1,5˗ын 1 дахин ихэсгэж, илжгэнд (150˗200 кг жинтэй) уг эмийн тунгийн 2˗ны 1˗ээс 3˗ны 1˗ийг, бог малд 5˗ны 1˗ээс 6˗ны 1, гахайд (50˗60 кг) 5˗ны 1˗ээс 8˗ны 1, нохойд (10кг) 10˗ны нэгээс 16˗ны 1, муурт (2 кг), 20˗ны 1˗ээс 32˗ны 1, тахианд (2 кг) 20˗ны 1˗ээс 40˗ны 1˗ээр бодож өгдөг. 

	Эмийн тун тогтооход малын нас, хүйс, амьдын жин, тарга хүч зэрэг хүчин зүйлс чухал ач холбогдолтой. Бага насны болон хөгшин мал, туранхай мал эмд илүү эмзэг байдаг. Эдгээр малд тунг багасгах шаардлагатай. 

	Малд олгох эмийн тун нь олгох зам (амаар, шулуун гэдсээр өгөх, арьс, арьсан дор, судсанд тарих гэх мэт)˗аас ихээр шалтгаална. Амьтанд эмийг амаар олгох тунг нэгж гэвэл шулуун гэдсээр олгоход амаар өгөх тунг 1,5˗2 дахин ихэсгэдэг, арьсан дор болон булчинд тарихад тунг 2˗ны 1˗ээс 3˗ны 1˗ээр, хураагуур судас (вен) болон цагаан хоолойд тарихад 4˗ны 1˗ээр багасгах жишээтэй. 

	Үүнээс гадна нэгэн зүйл эмийн бодист төрөл бүрийн амьтны мэдрэг чанар адил биш байдгийг мартаж үл болно. 

	Жишээлбэл: хивэгч мал, муурт морфин цочроох үйлчилгээтэй байхад, туулай, нохойд номойруулдаг, стрихнинийн их тунд тахиа тэсвэртэй байдаг атлаа хоолны нэг грамм давсанд үхэж ч болдог байна. Фенолийн бэлдмэлд муур тэсвэргүй тул креолин болон карболын уусмалаар арьсны өвчтэй муурыг угаахыг хориглодог юм. 

	 


Эмийн хэлбэрүүд

	 

	Мал эмчлэхэд цэвэр бодисыг тэр хэвээр нь хэрэглэх тохиолдол цөөн байдаг. Эмчилгээний чанарыг сайжруулах, хэрэглэхэд хялбар байдлыг харгалзан эмийг ямар нэгэн бэлдмэл хэлбэрээр олгодог (эмийн төрөл бүрийн бодисыг холих, нунтаглах, уусгах, татах зэрэг). 

	Орчин үед эмийн 20 гаруй хэлбэртэй бэлдмэлийг бэлтгэн гаргаж байна. 

	Эмийг хатуу, зөөлөн, шингэн хэлбэрийн гэж ангилдаг. Өргөн хэрэглэгддэг эмийн хэлбэрүүдийн талаар товч дурдвал:

	 

	Эмийн хатуу хэлбэрүүд

	 

	Нунтаг гэдэг нь ургамал болон эрдсийг хатаагаад нухаж нунтаглан бэлтгэнэ. Нунтаг хэлбэртэй эмийг зонхилон эмийн үйлдвэрт бэлтгэдэг. Эмийн нунтаглалт нь нарийсах тутам үйлчилгээ нь бүрэн бөгөөд түргэн байдаг. Нарийн нунтагласан эмийг салст бүрхүүл, шарханд болон нүдний өвчинд хэрэглэхийг зөвлөдөг. Гэхдээ эмийн бодис бүхэн нэгэн жигд нунтаглагддаггүй. Заримд нь урьдчилан боловсруулалт хийх шаардлага гардаг. 

	Халтирч гулгамтгай зарим бодисыг нунтаглахын тулд спирт буюу эфир (1 г бодист 10˗15 дусал) нэмэхэд сайн нунтаглагдана. 

	Давирхай мэт зууранги бодис хөлдүү үедээ сайн нунтаглагдах жишээтэй. 

	Нунтаг эм бол дан ба олон найрлагатай байж болно. Олон найрлагатай нунтаг эмийг жигд өнгө, жинтэй болтол нунтаглах шаардлагатай. Нунтгийг гадуур цацах, дотуур (уулгах) журмаар хэрэглэж болно. 

	Таблеток

	 (шахмал)˗ийг үйлдвэрийн аргаар эмийн заводод үйлдвэрлэн савлаж эмийн сангуудад нийлүүлдэг. Таблеток бол хэрэглэх, хадгалахад хамгийн тохиромжтой эмийн хэлбэр юм. 

	Үүнд байх эмийн бодис нарийн хэмжээтэй байна. 

	Зонхилон дотуур олгох бөгөөд гадуур (уусгах буюу нунтагласны дараа) хэрэглэж болдог. 

	 

	Болюс

	˗зууван дугуй, талхны зуурмаг шиг хэлбэртэй эмийн бэлдмэл. Нэг буюу хэд хэдэн эмийн бодис ба биежүүлэгч бодисоос бүрдүүлнэ. Зөөлөн учраас хоол боловсруулах самшууд түргэн шингэж чаддаг. 

	Муур, туулай, нохойд 3˗5 грамм, бод малд 30˗50 грамм хүртэл хэмжээтэй байна. Үйлчлэгч бодисуудыг хэмжиж уурт хийж нунтаглаад биежүүлэгч бодистой хольж зуурсан гурил шиг болтол нухна. 

	Биежүүлэгчид зонхилон гурил болон чихэр өвсний үндэс хэрэглэдэг. Зуурмагийг шаардлагат тун болгон хэмжиж хуваагаад хоёр гараар алгадан хэлбэржүүлнэ (ихэвчлэн өндөг хэлбэртэй болно) үүнийг зөвхөн бэлдсэн даруйд дотуур хэрэглэх ёстой. 

	 

	Холимог

	˗ эмийн ургамлын хатаж үйрүүлсэн янз бүрийн хэсгийг холимог гэнэ (навч, цэцэг, үр, үндэслэг иш, үндэс, жимс мэт) энэ бол эрт дээр үеэс уламжлагдан ирсэн эмийн хэлбэрүүдийн нэг юм. Эмийн энэ хэлбэрийг ардын эмнэлэгт болон мал эмнэлэгт өргөн хэрэглэж байна. 

	Холимгийг хэд хэдэн зүйл ургамлаас бэлтгэх бөгөөд эмчилгээний нэгэн чиглэлд юм уу, эсвэл аль нэгнийхээ үйлчилгээг хүчтэй болгох учиртай. Эмийн ургамал болон түүний үйлчилгээний чанарыг ямар нэгэн хэмжээгээр мэдсэний үндсэн дээр холимгийг зөв хэрэглэж чадна. 

	Зарим нэг өргөн хэрэглэгддэг эмийн холимгийг бэлтгэж эмийн санд тодорхой хаяг нэртэйгээр гаргадаг. 

	Гэрийн нөхцөлд холимгийг хэрэглэхийн өмнө усан ханд буюу чанамал ханд болгож байж малд дотуур өгөх буюу гадуур угаах, арчих, цацах зэргээр хэрэглэнэ. Зарим үед хааяа холимгийг малд бүдүүн тэжээлтэй хольж өгдөг. 

	 

	Эмийн зөөлөн хэлбэр

	 

	Түрхмэг

	˗ үйлчлэгч идэвхт бодисыг хэлбэржүүлэгчтэй хольж бэлтгэнэ. Хэлбэржүүлэгчид өөх тос болон тост бодис (өөхөн тос, цөцгийн тос, вазелин, ланолин гэх мэт) хэрэглэнэ. 

	Түрхмэг бэлтгэхийн тулд эхлээд эмийн бодисыг нунтаглаж хэлбэржүүлэгч бодистой холин нэгэн адил болтол зуурч нухна. 1 хэсэг эмийг 9 хэсэг хэлбэржүүлэгчтэй нухаж найруулдаг. Түрхмэгийг зөвхөн гадуур хэрэглэнэ. 

	Өтгөн түрхмэгийг паст гэж нэрлэдэг. Өтгөн түрхмэгт байх эмийн хэмжээ их бөгөөд олон найрлагатай байдаг. 

	 

	Линимент 

	˗ гадуур хэрэглэхэд зориулсан шингэн түрхмэг, үүнийг найруулахдаа ургамлын тос, савантай усны уусмал хэрэглэнэ. Эдгээр ургамлын аль нэг дээр эмийн бодисын уусмал болон нунтаг бодисыг шилэн саванд холих буюу уусгаж найруулна. 

	Линимент хэлбэрийн эмийг цочроох өрөвсөлд болон шимэгчийн эсрэг хэрэглэдэг. 

	 

	Бантан

	˗агшаасан будаа шиг хэлбэртэй эм. Найрлагад нь нунтаграхуу, шингэн, шингэвтэр эмийн бодис болон эдгээрийн аль нэгд тохирсон хэлбэржүүлэгч бодис орсон байна. Бантанг малд өгөхдөө хэлийг нь гаргаж цутгаж өгөхөөс гадна тэжээж болно. 

	Иймд бантан амттай байх нь ашигтай. Үүний тулд хэлбэржүүлэгч бодис болон амт оруулагчийг сонгож авах хэрэгтэй. Харин ямар амьтан, ямар амттанд дуртайг харгалзах нь чухал. 

	Тухайлбал: адуу шорвог ба амтлаг зүйлд, үхэр, хонь, ямаа гашуун ба давслаг зүйлд гэх мэт. Хэлбэржүүлэгч бодист гурил, чихэр өвсний үндэс, ус зэргийг хэрэглэдэг. Бэлтгэсэн бантанг 12 хоногт багтаан хэрэглэж дуусгах ёстой. 

	 

	Эмийн шингэн хэлбэр

	 

	Уусмал

	˗нэгэн төрлийн тунгалаг шингэн. Уусгагчид эмийн шингэн болон хатуу бодисыг уусгахдаа ус хэрэглэх нь бусдаас илүү ашигтай. Ус бол эмийн бодисын чанарыг хувиргахгүйгээс гадна амьтны бие махбодод хоргүй. 

	Уусмал бэлтгэхийн тулд нэрмэл болон буцалгасан ус авах хэрэгтэй. Тарих эм уусгах уусгагчид давхар нэрж ариутгасан ус байвал зохино. 

	Мөн түүнчлэн спирт болон тосыг уусгагчаар ашиглаж болдог. Спиртэн уусмал шингэхдээ уснаас түргэн байхад тосон уусмал шингэхдээ удаан байдаг. Уусмалыг бэлтгэхдээ дараах аргыг баримтална. Үүнд: эмийн бодисыг хэмжиж хэмжүүртэй савд хийж шаардлагат хэмжээний уусгагч нэмэхэд эмийн бодис бүрэн ууссаны дараа шүүн шингэнийг авна. 

	Уусмалд байгаа эмийн бодисын хэмжээг хувиар (1 хувийн, 20 хувийн уусмал гэх мэт) илэрхийлэн заана. Уусмалыг дотуур болон гадуур хэрэглэнэ. Малд хэмжүүртэй саваар уусмалыг олговол зохино. Хэмжээтэй сав үгүй бол хэмжээ тогтоосон сав (халбага, шанага мэт) хэрэглэдэг. 

	Малд тарих уусмалыг тусгай аргаар бэлтгэнэ. Энэ нь ариун, тунгалаг, тогтвортой байх шаардлагатай. Тарих уусмалыг эмийн үйлдвэр болон эмийн сангаас нэг удаа тарих тунгаар цодонд үйлдвэрлэн гаргадаг. Тарилгыг зөвхөн мэргэжлийн хүн хийх дүрэмтэй. 

	Энгийн ханд (усан ханд) цай хандлахын нэгэн адил хийдэг. Усан ханд бэлтгэхэд ургамлын зөөлөн хэсгийг (цэцэг, навч мэт) жижиглэн нунтаглаад паалантай болон шилэн, шаазан саванд хийж дээрээс нь хүйтэн ус нэмээд (нэг хэсэг нунтаг 9 хэсэг ус байхаар) 15˗20 минутын турш буцалж буй усан ваннд хийж хандална. 

	Хөргөсний дараа шүүж хэрэглэнэ. 

	 

	Чанамал ханд

	˗ хандны нэгэн хэлбэр. Энгийн ханднаас ялгагдах онцлог нь үүнийг ургамлын хатуу хэсгээр бэлтгэх бөгөөд усан ваннд 30 минутын турш хандлах (зарим үед чанаж болгодог) ёстой. 

	Чанамал хандыг халуунаар нь шүүж энгийн хандны нэгэн адил хэрэглэнэ. Энгийн болон чанамал хандыг малд дотуур олгох буюу гадуур угааж шавшихад хэрэглэдэг. 

	Сүүлийн үед мал эмнэлгийн үйлдвэрлэлд эмийн бодисын манаруулах аргыг хэрэглэх болж буй учраас шингэн эмийг энэ аргаар хэрэглэх нь ач холбогдолтой.

	 


Эм хэрэглэх арга

	 

	Хатуу, зөөлөн, шингэн эмүүдийг малд амаар нь өгдөг. Нунтаг эмийг том малд хивэг зэрэг бүдүүн болон хүчит тэжээлтэй хольж тэжээх, гахайд сүүтэй холих, нохойд махтай хамт, муурт чихэртэй цай буюу сүүтэй холих зэргээр өгдөг. Том малд нунтаг эмийг халбагаар өгдөг. Болюс, таблеток, пилюлийг том малд өгөхдөө эдгээр эм олгоход зориулсан тусгай багаж хэрэглэдэг. 

	Эмийг малд олгохдоо малын хэлний угт хүргэж хийвэл түргэн залгидаг. Малд эм өгөх багаж хэрэглэхдээ амны салст бүрхүүлийг гэмтээхээс ихээхэн болгоомжлох ёстой. Бантан хэлбэрийн эмийг гахайд голдуу өгдөг. Харин өөр аргаар гахайд эм өгөхөд бэрхшээлтэй. Бантан эмийг адуунд өгөхдөө хэлэн дээр нь түрхэх буюу талх мэт зүйлд түрхэн өгөхөд боломжтой. 

	Бод малд шингэн эмийг резин тусгай хаймсуур полиэтиленин буюу ердийн шил саваар өгдөг. Үүний тулд малын толгойг өргөж амыг дээш харуулан ангайлгаж шингэн эмийг ам руу нь болгоомжтой аажим гоожуулж өгвөл зохино. Бог мал болон нохойд шингэн эмийг халбагаар завжаар нь цутгах журмаар өгнө. Шингэн эмийг малд өгөхөд маш болгоомжтой ажиллахгүй бол уушгинд эм орж амьтныг өвчлүүлдгийг анхаарах хэрэгтэй. 

	Эм өгч байхад уушгинд эм орж мал тогтворгүйтэн хахаж цацвал эм өгөх ажиллагааг зогсоох хэрэгтэй. Эмийг малд өгөхдөө устай хольж услах замаар олгодог. Үүний тулд малыг услахгүйгээр тэжээж байгаад усанд нь эмээ хольж уулгах арга юм. 

	Хаймсуурын тусламжтайгаар малын ходоодонд эмийг шууд хийж бас болдог. Зарим тохиолдолд шингэн эмийг өвчтэй малын шулуун гэдсэнд хийдэг. Үүнийг эмээр бургуйдах гэж нэрлэнэ. Бод малд бургуйгаар эм олгоход 2˗3 литр, бог болон бяруу, тугалд 0,2˗ 0,5 литрээс тус тус хэтрүүлэхгүй байвал зохино. 

	Малд бургуйгаар шулуун гэдсэнд эм хийсний дараа сүүлээр нь дарж хэсэг байлгах хэрэгтэй. 

	Малын биеийн гадна хэсэг ямар ч хэлбэрийн эм хэрэглэж болно. Нунтаг эмийг цацагч марль, хөвөн зэргээр цацах арчих зэргээр малын гэмтсэн хэсэгт түрхэж эмчилнэ. Түрхмэг линимент мэт эмийг хэрэглэхийн өмнө малын гэмтсэн хэсгийн үсийг хусаж савантай бүлээн усаар угааж цэвэрлэсний дараа гараар буюу бусад зориулалтын зүйлээр түрхэж хэрэглэдэг. Зөөлөн эмийг гадуур хэрэглэхдээ малын гэмтсэн хэсэгт арчих журмаар түрхдэг. 

	Шингэн эмийг гадуур хэрэглэхэд угаах, цацах, түрхэх, эрхтний хөндийг угаах, зайлах аргаар хэрэглэдэг. Эмийн бодис уушгиар дамжин биед шингэхдээ амаар олгосноос 20 дахин түргэн байдгийг анхаарах хэрэгтэй.

	 


Эм хадгалах

	 

	Эмийн бодисыг буруу хадгалах, түүнтэй болгоомжгүй харьцах нь хүн малд аюултай. Эмийг тусгай зориулалтын байранд буюу шүүгээнд хадгалах хэрэгтэй. Эмийг ямар ч тохиолдолд хүнс тэжээлийн зүйлтэй хамт хадгалахыг хориглодог. Эмийн боодол, савны гадна талд эмийн нэр хаягийг заавал бичсэн байвал зохино. Нэр хаяггүй эм хордлого үүсгэх аюултай учир устгах хэрэгтэй. Ихэнх эмийн бодис гаднын зохисгүй хүчин зүйлсийн нөлөөнд идэвхт чанараа алддаг учраас битүү болон шар буюу бараан өнгийн шил саванд сайтар таглаж хуурай газар хадгалах хэрэгтэй.

	 


Ургамлаас эмийн хэлбэр бэлтгэх

	 

	Чанамал ханд (отвар)

	Хоёр өөр аргаар бэлтгэнэ. 

	1. Чанахын өмнө ургамлаа нунтаглаж хүйтэн усанд хийж нэг хоног (24 цаг) орчим тавьж хандлаад дараа нь чанана. 

	2. Ургамлыг тодорхой хэмжээгээр халуун усанд хийж дулаан газарт 15˗20 минут тавьж хандална. 

	Энэ хоёр аргаар бэлтгэсэн хандыг хөргөж нэг хоногт багтаан хэрэглэх шаардлагатай. Мөн түүнчлэн хүйтэн усанд нунтаг ургамал хийж 6˗8 цаг байлгаад шүүж бэлтгэх арга бий, үүнийг энгийн усан ханд гэнэ. 

	Эдгээрийг бэлтгэхэд эмийн түүхий эд ургамлыг нунтагласны дараа усанд хийх ёстой. Харин ямар хэмжээтэй ургамлыг хэдий хэр усанд хийх нь уг ургамлын эмчилгээний хүч буюу биологийн идэвхт бодисын чанараас шалтгаална. Үүнд: 0,5˗200,0; 20,0˗200˗д гэсэн харьцаатай байх нь олонтоо. 0,5˗200,0 гэдэг нь 0,5 г ургамлыг 200 миллилитр усанд найруулна гэсэн үг. Гэвч ургамал, усны харьцаа ямар ч байлаа олгох тунгаар тохируулан хэрэглэх хэрэгтэй. Ургамлыг усанд хандалж хэрэглэх нь тохиромж, зохимж сайн байдаг юм. 

	Спиртэн ханд (настойка буюу тинктур): энэ нь ургамлыг усанд биш спиртэд хандлахыг хэлнэ. Энэ тухай ургамал, спиртийн харьцаа бас олон янз байж болно. Гэрийн нөхцөлд спиртийн оронд архи хэрэглэж болох бөгөөд хэрэглэх тун нь спиртийнхээс 2 дахин их байх ёстой. Спиртэн ханд бэлтгэхдээ ургамлыг спиртэд шаардагдах харьцаагаар хийж дулаан газарт 8˗10 хоногийн турш байлгаж хандална. Энэ хугацаанд үе үе сэгсэрч байвал зохино. 

	Үүний дараа шүүж цэвэр шил саванд хийж хадгалан хэрэглэнэ. Үүнд хэрэглэх ургамлыг урьдчилан нунтагласан байх ёстой. 

	 

	Шингээмэл (экстракт)

	˗ үүнийг дотор нь өтгөрөлтөөр нь шингэн, өтгөвтөр өтгөн, хуурай шингээмэл гэж ангилан үзнэ. 

	1. Шингэн шингээмэл бол нэг савнаас нөгөө саванд хийхэд чөлөөтэй гоожин орж байна. 

	2. Өтгөвтөр шингээмэл бол зөгийн шинэхэн бал шиг зунгаарсан байна. 

	3. Өтгөн шингээмэл савнаас саванд шууд урсан орохгүй зууралдсан зуурмаг шиг байна. 

	4. Хуурай шингээмэл нунтаг буюу хуурай байна. 

	Төрөл бүрийн шингээмлийг эмийн үйлдвэр, эмийн санд тусгай төхөөрөмжөөр бэлтгэн гаргана. Шингээмлийг бэлтгэхдээ ургамлыг заавал нунтаглах шаардлагатай. Шингээмлийг гарган авахдаа ургамал бүрд оноосон (тохируулсан) уусгагч шингэн хэрэглэнэ. Үүнд ус, спирт (янз бүрийн градустай) хааяа эфир, спирт эфирийн холимог хэрэглэнэ. Зарим тохиолдолд уусгагч бодис дээр глицерин, давсны хүчил мэт зүйл нэмэх шаардлага ч гарна. 

	 

	Нунтаг

	˗ ургамлын гаралтай түүхий эдийг гурил шиг болтол нунтаглаж бэлтгэнэ. Үүнийг битүү саванд хадгалах ёстой. Эсвэл ургамлыг хэрэглэхийн өмнө нунтаглаж болно. 

	 

	Түрхмэг 

	˗ ургамлын нунтгийг гахайн өөхөн тос, үхрийн цөцгий, шар вазелинтай хольж бэлтгэнэ. Түрхмэг бэлтгэхэд ургамлын нунтгийг холих нь бусад бэлдмэлийг холихоос илүү сайн найрч нийцнэ. Түрхмэг бэлтгэхэд 1:4 буюу 1 хэсэг нунтаг ургамал 4 хэсэг суурь бодис, (гахайн тос, цөцгий, вазелин) байхаар бэлтгэх нь олонтоо. 

	 

	Ургамлын шүүс 

	˗ ургамлыг хатаахгүйгээр шахаж бэлтгээд 20˗70 хувийн спиртэд бэхжүүлэн хадгална. Ургамлыг эмчилгээнд хэрэглэх асуудал сүүлийн үед дэлхий дахины улс гүрний сонирхлыг урьд урьдынхаасаа илүү татах болж байна. Тэгэх тусмаа ургамал хэвээр нь хэрэглэхийг бүүр их эрмэлзэх боллоо. Энэ нь ургамалд байдаг бүх зүйлийн бодисын цогцолбор нь эмчилгээний нааштай үйлчилгээ агуулсан байдагтай холбоотой юм. 

	Нийгмийн хөгжлийн тодорхой шатанд тухайлбал 19 дүгээр зууны сүүлчээр химийн шинжлэх ухаан хөгжиж эмчилгээний ач холбогдолтой ургамлаас зарим нэг алкалоид, эфирийн тос мэт органик нэгдлийг дан цэврээр ялган авсан бөгөөд тэдгээрийн заримыг нийлэгжүүлэн авч чаддаг болсон үед ургамлаар эмчлэх асуудал дэлхий даяар буурсан удаа бий. Гэтэл шинжлэх ухаан цаашид хөгжиж судалгаа шинжилгээний ажлыг улам гүнзгийрүүлэн хийж байгалийн түг түмэн үзэгдэл юмсыг танин мэдэхийн хэрээр ургамалд эмчилгээний ач холбогдолгүй шаар бодис бараг үгүй гэдэг нь тодорхой болж ирснээс сүүлийн үед ургамлаар эмчлэх асуудал дахин амин чухал асуудал болж байна. 

	Нөгөө талаас элдэв өвчин эмгэгийг анагаах чадал бүхий өдий төдий эмийг хүн төрөлхтөн бүтээн амжилттай хэрэглэж байгаа ч гэсэн тэдгээр эм нь ямар нэгэн гаж буруу үйлчилгээг бие махбодод учруулж байгаагийн улмаас 5˗10 жилээс илүү хугацаагаар хэрэглэгдэхгүй болж өөрчлөгдөн сайжруулах шаардлагатай болж байна. Гэхдээ шинжлэх ухаан техникийн энэ их өрнүүн хөгжлийн үед зохиомлоор, нийлэг аргаар гарган авч бүтээсэн эм бол хүн төрөлхтөнд ач тусаа өгч байгаа, хойшид ч өгнө гэдгийг үгүйсгэх огт үндэсгүй. Харин чухам ямар өвчнийг юугаар хэрхэн яаж эмчлэх асуудлыг зөв ойлгох нь чухал. Тухайлбал хиймэл эмээр үү? Ургамлаар уу? Эсвэл хослуулах уу? гэдгийг сонгох нь чухал. Ургамлаар эмчлэх асуудал маш эртний уламжлалтай, одоо хүртэл үе улиран амжилттай хэрэглэгдсээр байна. 

	Ургамлыг эмчилгээнд ашиглахад мэдлэг, дадлага зүй ёсоор шаардагдана. Эмийн ургамлыг зөв таних, ямар эрхтнийг хэдийд яаж авдаг, авсан ургамлаа хэрхэн хатаах, хадгалах, эмийн ямар хэлбэрээр, тунгаар хэрэглэх, нөгөө талаар эмчлэх амьтан (өвчтөн)˗ний онцлог эмгэг өвчнийг танин мэдэх гэх мэтчилэн олон зүйлийг нарийвчлан мэдсэн байвал зохино. Нөгөө талаас эмийн ургамал бол байгалийн бэлхэн бүтээгдэхүүн учраас түүний нөөцийг хамгаалах, арвижуулах нь чухал юм. 

	 


 

	 

	Эмийн ургамал

	Агширгана (чемерица)

	Монгол оронд 2 зүйл агширгана ургадаг. 

	 

	Лобелийн агширгана (чемерица Лобеля) 

	Сараанын овгийн олон наст өвслөг ургамал. Манай орны Хөвсгөл орчим, хангайн тойрог ойн нуга, зах, хар модон ойд ургадаг. Метр хүрэх эгц босоо иш нь олон бүдүүн үндэстэй, 6 орчим дагуу судлуудтай. Хурц ногоон том навчтай, уул ургамал шаравтар ногоон өнгийн цэцэгтэй, 7˗8˗р сард цэцэглэнэ. 

	Агширгана ургасан бэлчээрт түүнийг мал идэж хордох явдал тохиолдохоос гадна даршлах, хатаах зэрэгт хор нь арилдаггүй хортой ургамал юм. Эмнэлгийн хэрэгцээнд лобелийн агширганын үндэслэг ишийг намар 9˗10˗р сард ухаж авна. Бэлтгэхдээ болгоомжтой хандахгүй бол жижиг тоос манаран нүд, хамар амны салст бүрхүүлд орж найтаалгах, шүлс, нулимс гоожуулах зэргээр хордуулна. Энэ ургамалд цусны даралт багасгах үйлчилгээтэй протозератрин гэдэг алколойд оршдог. Иймд цусны даралт багасгах зорилгоор ашиглаж эм бэлтгэдэг. 

	Хивэгч малын гүзээ, адууны ходоодны хөдөлгөөнийг эрчимжүүлэх, гахай, нохой, муурыг бөөлжүүлэх үйлчилгээтэйгээс гадна мөгөөрсөн хоолойн гуурсны салсыг ялгаруулдаг байна. 

	Агширганын нунтгийг малын хамуу, ширх, шалз, бөөс, хачиг устгахад бусад нунтаг бодистой (шавар, үнс) хольж цацаж хэрэглэнэ. Гууртай тэмцэхэд туршиж хэрэглэх нь зүйтэй. 

	Хивэгч малын гүзээний хөдөлгөөнийг сайжруулах, цэр ховхлох зорилгоор үхэрт 5˗12 гр, адуунд 5˗10 гр, бог малд 1˗2 граммаар дотуур олгоно. Чанамал хандыг 1:400˗ын харьцаатай найруулбал зохино. 

	 


Ажиг (череда)

	Монгол оронд 2 зүйл ажиг тохиолдоно. 

	Гурамсан ажиг (череда трехраздельная)

	Нийлмэл цэцэгтийн овгийн ургамал нэг метр хүрэх өндөр салаалаг иштэй иш, мөчрийн үзүүрт ганц ганцаар байрласан шар өнгийн цэцэгтэй. Монгол орны Хэнтий, монгол дагуур, дундад халх, их нууруудын хонхорт тархацтай. 

	Гол горхи, шанд, цөөрөм, намагдуу газарт болон ногооны талбайд ургадаг хог ургамал. Эмнэлгийн хэрэгцээнд газар дээрх хэсгийг цэцэглэх үед нь хураан авч, хатаагаад энгийн ханд бэлтгэн ам, хамрын салст бүрхүүлийн өрөвслийг угаахад хэрэглэнэ. 

	Идээшмэл, чанамал ханд бэлтгэж хөлөргөх, шээс ялгаралтыг ихэсгэх зорилгоор дотуур ууж хэрэглэнэ.

	 


Алдаргана 

	Сибирийн алдаргана (зигаденус сибирский)

	Монгол оронд зөвхөн нэг зүйл ургадаг. 

	Энэ нь сараанын овгийн олон наст өвслөг ургамал. Хөвсгөлийн уулархаг нутгаар тархацтай. 30 см˗д хүрэх эгц босоо иштэй, цайвар ногоон цэцэгтэй, ишнийхээ угт байрласан навчтай, навчны үзүүр нь шовх, уг уруугаа нарийссан байна. Ишнийхээ үзүүрт цацаг хэлбэртэй баг цэцэгтэй. Газар дээрх хэсгээс чанамал ба идээшмэл ханд бэлтгэн эктопаразит (бөөс, ширх, арьсны гуур)˗тай тэмцэхэд угаах, шүрших, цацах, манаруулах аргаар хэрэглэнэ.

	 


Алирс (брусника) 

	Монгол оронд зөвхөн нэг зүйл ургадаг. Алирс бол мөнх ногоон навчтай 5˗25 см өндөр ургамал. Богинохон бариултай, зузаан буюу урвуу өндөг хэлбэрийн зууван дугуй сарьслаг навчтай. 

	Навчны зах эрмэг нь доошоо бага зэрэг хумигдан нугарсан байх ба дээд тал нь гялталзсан тод ногоон өнгөтэй доод талдаа жижиг хар толбонуудтай. 

	Цайвар ягаан баг цэцэгтэй. 

	Бөөрөнхий улаан жимстэй. 

	Хөвсгөл орчим, хангай, хэнтий, монгол дагуурт тархацтай. Хүн бүхний сайн мэддэг ургамал. Навч жимсийг эмчилгээнд хэрэглэнэ. Жимсийг аньс гэнэ. 

	Эсгэлэн, чихэрлэг улаан жимстэй, 8˗р сарын сүүлч, 9˗р сард боловсорч гүйцнэ. Алирсны жимсэнд нимбэг, алим, бензойны чөлөөт хүчлүүд агуулагдахаас гадна сахар 8 хувиас их, витамин с, а элбэгтэй, навчинд нь гликозидууд арбутин, флаванол, аргаах бодис, давсны хүчилтэй. Боловсорсон жимс нь витамин ихтэй байдаг учир түүж хүнсэнд ашиглана. Навчийг эмчилгээнд зориулан ургамлын цэцэглэх үед, жимсийг боловсорч гүйцсэн үед нь тус тус хураан авч бэлтгэвэл зохино. Алирсны навчаар бөөр, цөсний хүүдий чулуужих, элэгний ба ходоодны өвчнийг эмчилнэ. 

	Алирсны жимсээр чацга алдах ба ходоод гэдэсний бусад хямралыг эмчлэхээс гадна үе мөч, бөөр тулайтах өвчин эмчилнэ. Мөн түүнчлэн идээт өрөвслийн эсрэг хэрэглэдэг байна. Алирсны жимсэнд бензойны хүчил агуулагддаг учраас ямар ч боловсруулалт хийлгүйгээр удаан хадгалж болдог онцлогтой. 

	Жимсний шүүсийг устай хольж ундаа болгон уухад цангаа гаргах, сэргээх, эрүүлжүүлэх нөлөөтэй байдаг. 

	Жимсний шүүстэй усанд буюу навчны чанамал ханданд зөгийн цэвэр бал (нэг аяга шингэнд нэг халбага бал) хийж хэрэглэхэд эмчилгээний чанар нь улам сайн болдог байна. Чанамал ханд бэлтгэхдээ нэг атга навчийг гурван аяга усанд хийж 10 минут буцалгаад 3 удаа өдөрт нь ууж хэрэглэнэ. Энэ ургамал хоргүй учраас өргөн хэрэглэх боломжтой. Чанамал ба спиртэн ханд бэлтгэн малын хаг саатах, буртаглах, витамин дутагдах, ходоод гэдэсний өвчин эмчлэхэд хэрэглэх боломжтой. Аньсны жимсийг намар түүн авч хүнс, ундааны зүйлд өргөн хэрэглэдэг. Мөн энэ үеэр мал эмнэлэгт ихээр бэлтгэх бололцоотой юм. Энэ жимс нь удаан хадгалахад муудахгүй учир намар бэлтгээд мал төллөх үед хэрэглэвэл маш их боломжтой. Төлийн хоол боловсруулах ажиллагааг сайжруулах, бөөр давсгийн үрэвслүүд, шээсний замыг ариутгах, шарх эмчлэхэд хэрэглэдэг. Тун бод малд 20˗100 г, бог малд 10˗20 гр˗аар хэрэглэнэ.

	 


Алтан товч

	Монгол оронд 3 зүйл алтан товч ургадаг. 

	Эмийн алтан товч

	Эмийн алтан товч манай оронд хэнтий сав нутагт голын эрэг, замын дагуу нугад ургадаг хог ургамал. Эмчилгээнд зонхилон баг цэцгийг хэрэглэхээс гадна зарим тохиолдолд газар дээрх хэсгийг хэрэглэнэ. Эмийн түүхий эдийг уг ургамлын цэцэглэх үед авч баг цэцгийг зориулалтын хатаагуурт 1 кг˗ийг 1 м2 талбайд тараан дэлгэж үе үе хутгаж хатаах бөгөөд бусад зүйлийг сүүдэрт хатааж болно. 

	Хатаахад температурыг 40˗50°˗аас хэтрүүлж үл болно. Түүхий эдийг хуурай сэрүүн битүү саванд хадгалбал зохино. 

	Эмийн алтан товчинд эфирийн тос, давирхайлаг болон аргаах бодис мэт биологийн идэвхт бодис агуулагддаг. Энэ ургамлын биологийн идэвхт бодис бол өвчин намжаах, судас нарийсгах, үрэвслийн үед эдийн чангарлыг багасгах зэрэг үйлчилгээтэй. Энэ ургамлын эмчилгээний хамгийн онцлог чанар нь гэдсэнд эсэх процессыг сааруулах, идсэн хоолны зүйлсийн хөдөлгөөнийг сайжруулах, хий гаралтыг зохицуулан тохируулах чанартайд оршино. 

	Иймээс энэ ургамлыг гэдэсний дотор исэлтийг багасгах, гэдэсний хөдөлгөөнийг ихэсгэх, өрөвслийг эсэргүүцэх зорилгоор хэрэглэдэг. Ханд хэлбэртэйгээр амьтанд гадуур болон дотуур өгч хэрэглэдэг. Дотуур олгох тун: үхэр, адуунд 25˗50 г, бог малд 5˗10 г, гахайд 2˗5 г, тахианд 0,1˗0,2 гр˗аар хэрэглэнэ.

	 


Алтан цэцгүүхэй

	 

	Монгол оронд 3 зүйл алтан цэцгүүхэй ургадаг. 

	Сиймхий алтан цэцгүүхэй (зверобой обыкновенный)

	Энэ нь алтан цэцгүүхэй овгийн олон наст өвслөг ургамал, олон ширхэг, нүцгэн хоёр талтай босоо иштэй, чагтан байршил бүхий навчтай, шар цэцэгтэй, олон тооны нарийн үндэс бүхий салаа үндэслэг иштэй. Эмчилгээнд өвсийг хэрэглэнэ. 

	Энэ ургамал гашуун хандлагч бодис эфирийн тос, каротин с витамин, идээлэх бодис, холин, никотины хүчил зэрэг олон бодис агуулдаг. Энэ ургамлаас гарган авсан тосоор түлэнхий эмчилдэг. 

	Бүх биеийн гадаргын 3˗ны хоёр нь түлэгдэн шархалсан байхад эмчилж чаддаг гэж үздэг. Шинжлэх ухааны эмнэлэгт энэ ургамлыг бусад төстэй эмтэй харьцуулан тайвшруулах эм болгон хэрэглэдэг. 

	Сиймхий алтан цэцгүүхэй тосыг хаана ч бэлтгэн авч болно. Үүнд хоёр хэсэг ургамлыг 4 хэсэг наран цэцгийн тосонд хийгээд 2˗3 долоо хоног байлгаж тосыг гарган авдаг байна. Чанамал ханд бэлтгэхдээ 400 мл усанд 20 грамм ургамал хийж тэн хагаст хүртэл ширгээж бэлтгэнэ. 1:10˗ын харьцаатай ханд бэлтгэн бод малд 15,0˗20,0 мл, бог малд 1,0˗2,0 мл˗ээр дотуур өдөрт 3 удаа олгохоос гадна нунтаглаад юм уу спиртэн ханд бэлтгэж гэдэсний өвчин эмчлэх ба мөн энэ бэлдмэлээр амны хөндийн өрөвсөл, шарх, цус гоожиж буй шарх эмчлэхэд угааж хэрэглэнэ. Сүүлийн үед энэ ургамал шээлгэх, цагаан хорхой туулгах үйлчилгээтэй нь нотлогдоод байна.

	 


АРЦ (можжевельник)

	 

	Монгол оронд 4 зүйл арц ургадаг. 

	Эмчилгээнд арцны үр жимс ба залуу мөчрийг заримдаа хэрэглэнэ. Үр жимсийг намар бороо хургүй өдөр цохиж авбал зохино. Байшингийн дээвэр дор хатаах хэрэгтэй. Шинжлэх ухааны эмнэлэгт арцны тосыг өргөн хэрэглэдэг.

	Ардын эмнэлэгт арцны үр жимс, мөчрийг үе мөчний өвчин эмчлэхэд ванн хийж хэрэглэдэг. Хамуу эмчлэхэд гадуур хэрэглэнэ. Үр жимсийг шээс ялгаруулах, хоол боловсруулах ажиллагааг сайжруулах, цэр ховхлох зорилгоор бас хэрэглэнэ. 

	Арцны тос олдохгүй тохиолдолд үр жимс, шилмүүс буюу залуу мөчрөөр чанамал ханд бэлтгэн хэрэглэдэг. 

	Дотуур өгөхөд зориулан 15,0˗200,0˗ын харьцаатай чанамал ханд бэлтгэнэ. 

	Гадуур хэрэглэхэд 50,0 гр жимс ба мөчрийг 1 хувийн буцламгай усанд найруулна. Ханд хэрэглэхийн оронд жимсийг няцлах нь ашигтай. Арцаар малын элдэв өвчин эмчлэхэд нутгийн малчдын янз бүрийн арга байдаг. Үүнд ханд бэлтгэн дотуур олгох, нунтаглаж цацах, шатааж утах зэрэг. Тун: үхэрт 50˗100 г, адуунд 25˗50 г, бог мал гахайд 5˗10 г, тахианд 0,2˗0,5 гр˗аар олгоно. Хонин арц хортой учир болгоомжтой хэрэглэх хэрэгтэй. 


БАГВААХАЙ

	Монгол оронд 4 зүйл багваахай ургадаг. 

	 

	[image: Image]

	 

	Эмийн багваахай (одуванчик лекарственный)

	Энэ нь нийлмэл цэцэгтийн овгийн олон наст өвслөг ургамал, бөөрөнхий 30 см хүрэх хөндий өндөр иштэй. Ишний үзүүрт дугуй хэлбэртэй олон илтсэн (цацаг) алтан шаргал (5 см диаметртэй) ганцхан цэцэгтэй, өдлөг сэглэгдсэн гонзгой, уг руугаа нарийсаж угтаа суусан олон навчтай. 

	Манай оронд маш их тархмал ургадаг, хүн бүхний сайн танил ургамал. 

	Эмчилгээнд үндэс ба өвсийг хэрэглэнэ. Бүх эрхтэн нь сүүн шүүстэй. Энэ ургамалд тарахсацин, инсулин, сапонин, салс зэрэг бодисоос гадна а, с мэт олон витаминтай. Шинжлэх ухааны эмнэлэгт хоол тэжээлд дур оруулах, цөс ялгаруулах, түгжрээ арилгах зорилгоор эмийн багваахайн зөвхөн үндсийг хэрэглэдэг. 

	Хаврын цагт витамин дутагдах үед эмийн багваахайн навчин шанцай (салаат) хэрэглэдэг. Ходоод гэдэсний үйл ажиллагааг сайжруулахын тулд багваахайн үндэснээс бэлтгэсэн эмийн бэлдмэлийг хэрэглэдэг. Мөн үүнийг цэр ховхлох, шээлгэх эм болгон хэрэглэдэг. Бас элэгний өвчин эмчилнэ. 

	Үндэснээс чанамал ханд бэлтгэхдээ 20 грамм үндсийг 200 мл усанд найруулан бэлтгэнэ. 

	Багваахайн үндсийг зөгийн балтай хольж түрхэц бэлтгэнэ. Дотуур олгох тун: үхэрт 15,0˗50,0, адуунд 10,0˗15,0, бог малд 3,0˗ 10,0˗аар тус тус олгоно. 

	Хаврын цагт малд, ялангуяа төлд багваахайн газар дээрх хэсгээр бэлтгэсэн дарш маш чухал витаминт тэжээл болохоос гадна элдэв өвчнөөс урьдчилан сэргийлэх ач холбогдолтой. Багваахайн газар дээрх хэсгийг ид цэцэглэх үед нь, үндсийг намар хатсан үед нь тус тус бэлтгэвэл зохино.

	 


БАГЛУУР

	Монгол оронд 7 зүйл баглуур ургадаг. 

	Эдгээрийн дотроос навчгүй баглуур эмчилгээний ач холбогдол ихтэй. 

	Навчгүй баглуур (Ежовник безлистный)

	Монгол орны ургамал газарзүйн зүүн гарын говьд тархан ургадаг. 7˗9 дүгээр сард цэцэглэж үрлэдэг. 

	Ногоон мөчирт 2˗3 хувь (заримдаа 6˗12 хувь) алкалоидтой, органик хүчил 13˗26 хувь, 3 хувьд хүртэл сахар болон цардуул, нүүрс˗ус зэрэг бодис агуулдаг. 

	Энэ ургамалд олон тооны алкалоид байдгийн дотор анабазин гэдэг алкалоид зонхилох хувийг (60 хувь) эзэлдэг байна. Орчин үед энэ ургамлаас анабазин алкалоидыг ялган авч түүнийг хүхэр хүчлийн анабазин гэдэг давс хэлбэртэйгээр хөдөө аж ахуйд хортонтой, мал аж ахуйд паразит өвчинтэй тэмцэхэд хэрэглэж байна. 

	Анабазин нь ялаа, хорхой, хачиг, бөөс нохой бөөсийг үхүүлэх үйлчилгээтэй. 

	Иймд дүст маягаар хэрэглэж малын эктопаразитыг эмчилж болно. 

	Навчгүй баглуур онц их хортой учраас маш болгоомжтой хандах хэрэгтэй.

	 


БАДААН

	Монгол оронд нэг зүйл ургадаг. 

	Падгар бадаан (Бадан толстолистный)

	Монгол оронд зөвхөн нэг зүйл ургадаг. Олон наст өвслөг ургамал. Эмнэлгийн хэрэгцээнд үндэс, заримдаа навчийг хэрэглэнэ. Үндэс орчимд шигүү гялтгар, намарт хурц улаан болдог, том тэвэг үүсгэн байрласан навчтай, иш нь навчгүй нүцгэн, шилбэтэй навчнаасаа 2 дахин урт байна. 

	Навч нь дэлгэх үед нэгэн зэрэг хавар эрт цэцэглэнэ. Ишнийхээ үзүүрт байрласан хүрэн улаан гоёмсог баг цэцэгтэй. Шилбэний хиртэй бүдүүн олон салаа үндэслэг иштэй, тэр нь бөөгнөрч үндэс бүрдүүлдэг. 

	Бадаан бол эмийн ба техникийн үнэт ургамал. Аргаах бодис ихтэй учраас анагаах ухаан, мал эмнэлэгт хэрэглэхээс гадна арьс идээлэхэд өргөн ашиглана. 

	Үндсэнд нь арбутин гэдэг бодис агуулагдах бөгөөд энэ нь ялзрал үгүй болгох, халдваргүйжүүлэх, өрөвсөл эсэргүүцэх үйлчилгээтэй. Аргаах бодис ихтэй учраас аргаах, цус тогтоох, салст бүрхүүлийн эсийг бөхжүүлэх, өвчин намжаах, чанар агуулсан байна.

	 

	Шингээмэл ханд (экстракт) бэлтгэх

	50г нунтаг үндэс авч нэг шил аяга буцламгай усанд хийж талд нь хүртэл ууршуулаад өдөрт нэг удаа 10˗15 минут шавших, зайлах бөгөөд 2˗3 долоо хоног үргэлжлүүлнэ. Дотуур хэрэглэхэд 20г үндсийг нэг аяга усанд хийж бэлтгэн 20˗30 дуслаар өдөрт 3 удаа хэрэглэнэ. 

	Гэхдээ 3˗аас дээш настай ургамлаас эмийн түүхий эд бэлтгэхэд тохиромжтой гэж үздэг. Чанамал ханд 10,0˗100,0˗ийн харьцаатай буюу цайны 2 халбага нунтаг үндсийг хагас аяга буцамтгай халуун усанд хийж ам, буйлны цус гоожилтыг тогтооход хэрэглэнэ. 

	Мал эмнэлэгт бадааны үндсийг малын ходоод гэдэсний өвчин, ам, хоолой, багалзуур, төвөнгийн өрөвсөл, янз бүрийн шарх яршилтыг анагаахад угаах, зайлах, аргаар хэрэглэнэ. 

	Казань хот дахь мал эмнэлгийн дээд сургуулийн профессор Р. К. Червяковын удирдлагын дор в. Н. Лаптионовын зэрэг хүн бадаанаас бадаан˗фталазол, бадаан˗ ээдэмцэр гарган авсан байна. 

	Эдгээр эмийн бэлдмэл нь ялангуяа төлийн биж эмчлэхэд илүү сайн үр дүнтэй байдаг байна. 

	Бадаан˗фталазолын бэлдмэлийг бергафтол гэж нэрлэжээ. Бергафтолыг бэлтгэхдээ бадааны нунтагласан үндэслэг иш нэг хэсгийг шил саванд хийгээд дээрээс нь таван хэсэг буцалсан буюу нэрмэл ус нэмж 5 цагийн турш халаана. Халаах үед шил саван дотор тогтмол 70°˗ын халуун байх ёстой. Үүнийгээ хөргөж шүүнэ. Шүүгдсийг (шингэн хэсгийг) шаазан, паалантай саванд нимгэн үеэр хийж 45°˗ын халуунд хатаана. 

	Ингэж хатаасан зүйл нь өтгөвтөр хэлбэртэй болдог. Үүнээс 100˗г авч дээр идэмхий калийн 0,1 нормалийн уусмал 5 мл, фталазол 6˗г˗ийг тус тус нэмэн холиод хаттал ууршуулж жижиглэн нунтаглаад савлаж хадгална. 

	Үүнээс тугалд 0,5˗1,5, хонинд 0,1˗0,2˗оор дотуур олгоно. 

	Бадаан ээдэмцрийн бэлдмэлийг бергальбин гэж нэрлэсэн байна. Үүнийг бэлтгэхийн тулд бадааны нунтагласан үндэслэг иш нэг хэсгийг 7 хэсэг нэрмэл буюу буцалгасан усанд хийж усан ваннд 5 цагийн турш 70°˗т байлгаад хөргөж шүүнэ. Үүний дээр ээдэмцрийн бэлдмэл нэмж бергальбин бэлтгэнэ. 

	Ээдэмцрийн уусмал бэлтгэхдээ 200 г ээдэмцэр, 17 мл нашатырын спирт бүхий 1,6 литр уусмалыг 1 кг шүүгдсэн үндсэн дээр хийнэ.

	Бергальбиныг тугалд 1,0˗2,5, хонинд 5,0˗8,0˗ыг дотуур олгоно. 

	Эдгээр бэлдмэлийг биж өвчтэй малд өдөрт 3 удаа 5˗6 хоногийн турш өгч эмчилнэ.

	 


Байцаа (капуста)

	Хүнсний таримал ургамал. Байцаа В22, РР, С зэрэг усанд уусамтгай витаминтай бөгөөд ардын эмнэлэгт өргөн хэрэглэж иржээ. Ардын эмнэлэгт байцааг маш олон янзын өвчин эмгэгийг анагааж байснаас гадна хэрэглэхэд энгийн, тохиромжтой байдаг. Ялангуяа түлэнхий, өрөвсөл, няцралт зэрэгт гадуур хэрэглэдэг байна. 

	Гэдэсний цус алдалт, түгжрэх, биж, энгийн түгжрээ, элэгний өвчний үед давсалсан байцаа буюу шүүсийг уулгаж эмчилдэг. Байцаа хоргүй учраас тодорхой хэмжээ баримтлах шаардлагагүй. 

	Байцаагаар биж өвчтэй төл эмчлэх бэлдмэлийг манай орны аль ч нутагт ихээр хийж мал төллөлтийн үед хэрэглэх боломжтой.

	 


БАМБАЙ

	Монгол оронд 6 зүйлийн бамбай ургадаг. 

	Эмийн бамбай (Валериана лекарственная)

	Бамбай нь богинохон тачир үс бүхий шулуун иштэй, богинохон үндэслэг ишнээс багцлан цацаглаж гарсан олон тооны, бөөрөнхий нарийн үндэстэй, хос бус өдлөг хэлбэртэй буюу өдлөн хураагдсан навчтай (угийн навч нь урт шилбэтэй, ишнийх нь бараг шилбэгүй шахам) цайвар ягаан өнгийн баг цэцэгтэй олон наст өвслөг ургамал. Үндэс нь маш сайхан анхилуун үнэртэй. Муур их дуртай. 

	Үндэс ба үндэслэг ишийг эмчилгээнд хэрэглэнэ. Монгол орны ургамал газар зүйн хөвсгөл, хангай, хэнтий, монгол дагуурт ойн зах, бэл, нуга, дэнж газарт элбэг ургана. 

	Эмийн бамбайн үндэс, үндэслэг ишинд эфирийн тос агуулагдах бөгөөд энэ нь цочирсон мэдрэлийг тайвшруулах, багтраа намжаах, зүрх судас, мэдрэлийн өвчин, ходоод гэдэсний булчин татахад эмчлэх үйлчилгээтэй. Мөн эмийн бамбайн үндэс, үндэслэг ишийг шинжлэх ухааны эмнэлэгт эмийн бусад бэлдмэлд оролцуулахаас гадна үүнээс нунтаг эм, спиртэн ханд, эфирийн тос бэлтгэн толгой өвдөх, бахардах, багтрах, хэт цочрох, чацга алдах зэрэгт хэрэглэдэг. 

	Үүнээс гадна хоол боловсруулах үйл ажиллагааг сайжруулах, ходоодны ажиллагааг тохируулан зохицуулах, цагаан хорхойн эсрэг хэрэглэдэг байна.

	Мөн түүнчлэн бамбайн үндэсний нунтаг эм бол улаан эсэргэнэтэхэд тайвшруулах, эрүүлжүүлэх үйлчилгээтэй бөгөөд уушгины өрөвсөл эдгэрүүлнэ. 

	Бамбайн үндсийг нойтноор нь хэрэглэдэггүй хатаагаад нэг жилийн дотор хэрэглэнэ. Энгийн усан ханд бэлтгэхдээ 6˗10 г нунтаг үндсийг 200 мл хүйтэн усанд хийж 6˗8 цаг байлгаад хоолны халбагаар өдөрт 3 удаа, хүүхдэд цайны халбагаар өгнө. 

	Чанамал ханд бэлтгэхдээ 6 г нунтгийг 180 мл буцламгай усанд хийж бэлтгэнэ. (Цайны 1 халбага нунтгийг нэг аяга усанд хийнэ) хоолны халбагаар өдөрт 3 удаа ууна. Спиртэн ханд бэлтгэхдээ архины шилний 5˗ны 1˗д хүртэл нунтаг үндэс хийж дээрээс нь архи дүүргээд 7 хоног идээшүүлэн шахаж шингэнийг аваад 4 давхар марлиар шүүж 15˗аас 30 дуслаар өдөрт 3 удаа ууна. 

	Монгол эмч нар бамбайг олон зүйлийн эмд оролцуулан эмчилгээнд хэрэглэж байлаа. Тухайлбал:

	Сахуу, боом, гэдэсний хатгалгаа халуунтай хижиг, томуу эмчлэх, биеийн чадал тамир оруулахаас гадна элэг, дэлүү, бөөр, зүрхний өвчин эмчлэхэд бас хэрэглэж байжээ. 

	Бамбайгаар зүрх, мэдрэлийн үйл ажиллагааны хямралтай өвчтөн эмчлэхэд сүүлийн үед зонхилон хэрэглэж байна. 

	Эмийн бамбайн эм судлалыг Ц. Ламжав судалж эмчилгээний чанар илүүтэй сайн гэж тогтоосон байдаг. Бамбайн үндсийг намар болсон үед буюу бамбайн газар дээрх хэсгийн гандсан үед ухаж аваад үндэслэг ишнээс салгаж, тоос, шороо, шавраас цэвэрлэж усаар угаагаад эврээсний дараа салхивч сайтай сүүдэр газарт (байшингийн дээвэр доор) хатаавал зохино. 

	Мал эмнэлгийн практикт бамбайн үндэс, үндэслэг ишийг малын төв мэдрэлийн системийн үйл ажиллагааг сэргээх, зүрх судасны системийн үйл ажиллагааг зохицуулан тохируулах зорилгоор нэг хэсэг үндэс, үндэслэг ишийг 30˗40 хэсэг устай найруулан энгийн ханд бэлтгэн үхэрт 50˗100 грамм, адуунд 25˗50 грамм, бог малд 5˗15 гр˗аар дотуур олгоно.

	 


БАТРАШ (гаа)

	Манай оронд зөвхөн дорнодын батраш (мята восточная) ургадаг. 

	Монгол дагуур, дорнод монгол, их нууруудын хонхорт тархацтай. Эмчилгээнд өвсийг хэрэглэнэ. Энэ ургамлын навчинд эфирийн тостой бөгөөд тэр нь хими˗фармацевтийн ба тансаг үнэртний, гуа сайхны, хүнсний, архи˗пивоны үйлдвэрт үнэт түүхий эд болдог. Бас аргаах бодис ихтэй. 

	Шинжлэх ухааны эмнэлэгт энэ ургамлаас бэлтгэсэн ментол гэдэг бэлдмэлийг маш өргөн хэрэглэдгийг хүн бүхэн мэддэг бөгөөд бас гаат ус, шингээмэл бэлтгэн ам зайлахад хэрэглэдэг. Навч нь хоол боловсруулах эрхтний үйл ажиллагааг боловсруулах үйлчилгээтэй. 

	Ардын эмнэлэгт гааг маш өргөн хэрэглэдэг. Тухайлбал бие махбодыг чийрэгжүүлэх ба ходоод гэдэсний үйл ажиллагаа зохицуулах, зүрх мэдрэлийн өвчний үед тайвшруулах, үе мөчний өвчин ба шүдний өвчин намдаахад хэрэглэдэг байна. Уушгинаас цус алдахад гааны энгийн ханд, цустай бөөлжихөд цуутай гаа уухад зогсоодог. 

	Чанамал хандыг 5,0˗20,0 гр˗ыг 200,0˗д цуутай чанамал хандыг 20,0 гр˗ыг 200,0˗д бургуй ба ваннд зориулан 50,0˗ыг нэг хувин усанд найруулна. 

	Малын хоол боловсруулах эрхтний ажиллагааг сайжруулахад дотуур олгох, үрэвсэл эсэргүүцэх зорилгоор гадуур хэрэглэхэд батрашийн (1˗5:100) энгийн ханд бэлтгэдэг. Дотуур олгох тун: үхэрт 25˗50 грамм, адуунд 20˗40, бог малд 5˗10, гахайд 2˗5, тахианд 0,2˗0,5 гр˗аар олгодог.

	 


БАШГАНА

	Монгол оронд зөвхөн нэг зүйл башгана ургадаг. 

	Эмийн башгана (Очанка лекарственная) 

	Иршимбийн овгийн нэг наст сөөг. Салаалаг 30 см˗д хүрэх өндөр иштэй, чагтан байрлалтай суумал навчтай, ганц цэцэгтэй. Монгол орны хөвсгөл, хэнтий, хангай, монгол дагуур, монгол алтай, дундад халх, дорнод монгол, их нууруудын хонхор, орог нуурт ой модон дотор, захаар, нуга, дэнж хөвөө, намагт нуга, горхины эрэгт тархмал ургацтай. 

	Ардын эмнэлэгт энэ ургамлын ногоон хэсгээр ханд бэлтгэн зүрхний үйл ажиллагааг сайжруулах зорилгоор дотуур олгодог. 

	 


БЭРШ

	Манай оронд 5 зүйлийн бэрш ургадаг. 

	Хависхана навчит бэрш (володушка козелецелистная)

	Шүхэртийн овгийн олон наст ургамал. Нутгийн нэр ˗ алтан тэвнэ, алтан агь. Ээрүүл маягийн үндэслэг нарийхан олон салаа иштэй, 15˗60 см өндөр олон наст өвслөг ургамал. Үзүүртээ нэлээд олон тооны жижигхэн шар цэцгүүдтэй. 

	Газар дээрх хэсгийг ардын эмнэлэгт элэг, цөсний өвчин анагаахад хэрэглэдэг. Ногоон ургамлыг нойтон үед нь түүж чанамал ханд бэлтгэн хэрэглэнэ. Чанамал ханд бэлтгэхдээ 2˗4 г˗ийг 200 мл буцламгай халуун усанд хийнэ. Хоолны халбагаар өдөрт 3 удаа ууна.

	 


БАШИР

	Монгол оронд 4 зүйл башир ургадаг. 

	Алаг цэцэгт башир (башига цэцэг, башир цэцэг (гвоздика разноцветная)

	Башрын овгийн олон наст энэ ургамал нь монгол орны ургамал газар зүйн хөвсгөл, хэнтий, хангай, монгол дагуур, хянган, монгол алтай, орог нуур, говь˗алтайд тархжээ. Ургамлын иш нь үетэй үсэрхэг, өндрөөрөө 30 см бөгөөд чагтан байршилтай шугамлаг юлдэн үсэрхэг навч нь угаараа ишиндээ наалдсан байдаг. уул ургамал ишнийхээ үзүүрт ганц цайвар ягаан буюу улаан цэцэгтэй ба 6 сарын сүүлчээс 8 сард цэцэглэнэ. 

	Ардын мал эмнэлэгт энэ ургамлыг савнаас цус алдах, савны сульдаа (савны булчингийн агшилтгүй болох) үед хэрэглэдэг. Газар дээрх хэсгийг цэцэглэж байх үед нь авч сүүдэрт хатаагаад нунтаглаж чанамал ханд бэлтгэн авдаг. Энэ ургамал хоргүй учраас өргөн хэрэглэхэд боломжтой. Чанамал ханд бэлтгэн малын хаг саатах, буртаглах үед бог малд 10˗20 гр, бод малд 40˗70 г˗аар олгоно. 

	Үүнээс гадна жавхаалаг башир (согоо суман, юмдүүжин)˗г манай малчид сайн мэддэг бөгөөд хэрэглэх туршлагатай. Ялангуяа малын хаг саатах, буртаглах үед энэ ургамлаар энгийн ба чанамал ханд бэлтгэн дотуур өгдөг.

	 


БӨӨРӨЛЗГӨНӨ (малина)

	Иш нь 10˗15 см өндөр цайвар өргөстэй, навчны доод тал нь цайвар, дээд тал нь тод ногоон өнгөтэй үсээр бүрхмэл цайвар ягаан багц цэцэгтэй. Энэ нь ишнийхээ үзүүрт буюу навчны өвөрт байрласан байдаг. 

	Жижиг яс бүхий бараг бөөрөнхий барзгар тод улаан жимстэй, маш сайхан амттай. 

	Хөвсгөл, хэнтий, хангайд ой, ойн дээд заагаар тархмал ургадаг хүн бүхний сайн мэддэг олон наст өвслөг ургамал, жимсийг хүнсэнд өргөн хэрэглэдэг. Манай оронд 3 зүйлийн бөөрөлзгөнө ургадаг. Эмчилгээнд бөөрөлзгөнийн жимс, цэцэг, навчийг хэрэглэнэ. Жимсэнд с витамин, органик хүчил, сахар, тос агуулагдана. Бөөрөлзгөнийн навчийг 6, 9 дүгээр сард, жимсийг 8 дугаар сард түүж бэлтгэнэ. 

	Цэцэгээс бэлтгэсэн чанамал хандыг халуун намжаахад дотуур олгож эмчилнэ. Навчнаас бэлтгэсэн чанамал хандаар даавуу норгож шавших ба нунтаглаж бэлтгэсэн түрхцийг түрхэж няцалж хэрэглэнэ. Чанамал хандыг 30,0˗200,0˗ээр бэлтгэнэ. Бөөрөлзгөнийн жимсний шүүс өвчин үүсгэгч нянг устгах үйлчилгээтэй.

	 


БУДАА

	 

	Манай оронд олон зүйлийн будааг тарьж хүнсэнд хэрэглэдэг. 

	Хошуу будаа ˗ малын тэжээлийн таримал ургамал. Эмчилгээнд үр ба сүрлийг хэрэглэнэ. 

	Шинжлэх ухааны эмнэлэгт хошуу будааны гурилаар өвчтөн эдгэрүүлэх ба ходоод гэдэсний хурц өрөвслийг бүрхээх зорилгоор хэрэглэж байна. 

	Ардын эмнэлэгт хошуу будааны үр ба сүрлийг хэрэглэдэг. Үрийг дотуур, сүрлийг чанаж гадуур хэрэглэх бэлдмэл гарган авдаг. Шээс боогдоход хошуу Будааны үрийг усанд хандалж уулгана. 

	Ядарч доройтсон (өвчний улмаас ба бусад шалтгаанаар) амьтанд хошуу будааны чанамал хандыг зөгийн балтай хольж өгөхөд тэнхрүүлэх хоол тэжээл болдог. 

	20 Грамм хошуу будааг 400 мл ус буюу хоолны халбага будааг нэг аяга усанд байхаар хийж буцалгаад дотуур өгөх, будааны чанамал хандыг сүү, зөгийн балтай хольж уулгах үүний тулд нэг аяга будааг таван аяга усанд хийж тэн хагаст хүртэл ширгээгээд хөргөж дээрээс нь тэр хэмжээний сүү нэмж дахин буцалгаж түүн дээрээ цайны дөрвөн халбага зөгийн бал хийгээд бүлээнээр нь уулгах сайн. Малын сайн чанарын гол тэжээл учраас хүн бүр сайн мэддэг билээ.

	 


БУЛГАН ТАВАГ

	Манай оронд зөвхөн ганц зүйл ургадаг. 

	Хоёр гэрт булган таваг (кошачья лапка двудомная) 

	25 см˗д хүрэх ганц иштэй, угийн навч нь хүрз хэлбэртэй цацаглан байршсан, ишнийх нь цувраа, шугамлаг, ишнийхээ үзүүрт багцлан тогтсон олон тооны цайвар ягаан цэцэгтэй. 

	Хэнтий, хангай, монгол дагуур, монгол алтайд нуга, нугын хөвөө, түнгэжсэн шороон орд, хушин төгөл, ойн цол, нуга, ойн ба тагийн бүсэнд тархацтай. 

	Варлаковын судалгаагаар энэ ургамал бол цус тогтоох үйлчилгээгээрээ адреналин (амьтны гормон) хлорт кальцийгаас давуу гэж тодорхойлогдсон байдаг. Үүнээс бэлтгэсэн 15 хувийн хандыг цус тогтооход дотуур өгөхөд тус үзүүлдэг байна. Үүнийг шарх, сав, уушги, ходоод, гэдэс, хамар, шулуун гэдэснээс цус алдахад хэрэглэдэг. 

	Шулуун гэдэснээс цус алдахад чанамал хандны чихээс, бургуй нойтон жин тавьж хэрэглэдэг. Бас энэ ургамал бол цөс ялгаруулах үйлчилгээтэй гэж тогтоожээ. 

	Чанамал ханд бэлтгэж хэрэглэх арга нь: 0,5:1,0 заримдаа 2,0˗ийг 200 мл усанд найруулан бэлтгэж ходоод гэдэсний цус алдалтын үед 1 цаг тутамд хоолны халбагаар нэгийг буюу цус тогтоогүй байх үед 1,5 цаг тутамд уудаг. Цустай цэр гарах, савнаас цус алдахад 10,0˗20,0˗ыг 200 мл усанд найруулж бэлтгээд дээрх журмаар ууна. Мөн нунтгийг 1,0˗3,0˗аар цаг тутам уудаг байна.

	 


БУРГАС

	Монгол оронд 30 гаруй зүйлийн бургас ургадаг. 

	 

	[image: Image]

	 

	Ямаан бургас (ива козья) 

	Энэ нь хэнтийн уулархаг нутгийн сав дагуу ургадаг. Эмчилгээнд холтсыг хэрэглэнэ. 

	Бургаснаас бэлтгэсэн эмийн бэлдмэлийг шинжлэх ухааны эмнэлэгт аргаах, халуун намжаах, цагаан хорхой туулгах, цус тогтоох зорилгоор хэрэглэдэг. 

	Бургасны холтосноос бэлтгэсэн чанамал ханд ба нунтгийг ил шарх, нуралт, толгойн үс унахын эсрэг гадуур хэрэглэнэ. Мөн халуун намжаах, биж, ханиалга, үе мөчний өвчин эмчлэхэд дотуур хэрэглэнэ. Үүнээс гадна амны хөндийн салст бүрхүүлийн өрөвсөл угааж ариутгах, усыг нянгүй болгоход хэрэглэж байлаа. Чанамал ханд бэлтгэхдээ 20,0:200,0˗ын харьцаатайгаар бэлтгэнэ.

	 


БҮЙЛЭЭС (миндаль)

	Монгол оронд 2 зүйл бүйлээс ургадаг. Эмчилгээнд жимс ба тосыг хэрэглэнэ.

Бүйлээсний тос бие махбодыг тайвшруулах, өвчин намжаах, өрөвсөл эсэргүүцэх, цэр ховхлох, ходоод, гэдэсний үйл ажиллагааг зохицуулах үйлчилгээтэй. Мөн түүнчлэн цагаан хорхой туулгах, гэдэсний дүүрэлтийг багасгах, хоол тэжээлд дуртай болгодог байна. 

	Энэ бүхэн нь ардын эмнэлэгт тодорхой боловч шинжлэх ухааны эмнэлэгт нотолгоо баталгаа хийгдээгүй байна.

	 


ГАЙМУУ

	Монгол оронд нэг зүйлийн гаймуу ургадаг. 

	Эгэл гаймуу (пастушья сумка) 

	Энэ нь тоонолжин цэцэгтийн овгийн нэг наст ургамал. Эгц босоо салаа 60 см˗д хүрэх өндөр ганц иштэй, угийн навч нь ишээ тойрон байрлах бөгөөд шилбэтэй, сэтлэгдсэн, урт гонзгой хэлбэртэй үр нь жижиг түрүүвч (уут) маягтай. Монгол орны хангай, монгол дагуур, монгол алтайд тархмал ургадаг хог ургамал. 

	Эмчилгээнд өвсийг хэрэглэнэ. Энэ ургамал бол эмийн чухал ач холбогдолтой. Шинжлэх ухааны эмнэлэгт шингэн экстракт хэлбэртэйгээр өргөн хэрэглэж байна. 10,0:200,0˗ын харьцаатайгаар найруулан чанамал ханд бэлтгэнэ. Үүнээс гарган авсан бэлдмэлүүд нь аргаах, цус тогтоох, шээс ялгаруулах, савны булчин агшаах, бодисын солилцоо тохируулах зэрэг шинж чанарыг агуулсан байдаг.

	 


ГАНГА

	Мөлхөө ганга (тимьян ползучий, чебрец) 

	Энэ нь уруул цэцэгтийн овгийн өвслөг ургамал буюу сөөг. Үе үе газарт үндэслэн, мөлхөө, нарийнхан бор иштэй, үүнээс цэцэглэсэн иш нь өндийсөн байна. Зууван дугуй, чагтан байршилтай, жижиг навчтай, ягаан цэцэгтэй, газраар үргэлжлэн ургадаг анхилуун тансаг үнэртэй. Монгол оронд тархмал ургадаг хүмүүсийн сайн мэддэг ургамлуудын нэг. 

	Эмчилгээнд өвсийг хэрэглэнэ. Энэ ургамалд аргаах бодис, гашуун бодис, эфирийн тостой, шинжлэх ухааны эмнэлэгт гангаар тансаг анхилуун ванн, экстракт бэлтгэн цэр ховхлох, өвчин намжаахад хэрэглэнэ. Тусгайд нь пертуссин гэдэг эмийн найрлагад оруулж хийгээд ханиалга намдаахад хэрэглэдэг. 

	Гангыг гоньдтой адил хэмжээгээр хольж хөлөргөх, шээс ялгаралтыг ихэсгэх зорилгоор хэрэглэнэ. Энэ нь цэр ховхлох, өвчин намжаах, тайвшруулах чанартай. Ганганаас бэлтгэсэн эмийн бэлдмэлийг гэдэс, ходоодны тус газарт өвдөх, бөөрний өвчин эмчлэхэд бас хэрэглэнэ. Чанамал хандыг 15,0:200,0˗ын харьцаатайгаар бэлтгэнэ. 

	Мал эмнэлгийн практикт малын амьсгалын замын ба биж өвчтэй төл эмчлэх тэжээл боловсруулах эрхтний үйл ажиллагааг сайжруулах зорилгоор энгийн, чанамал, спиртэн ханд бэлтгэн хэрэглэнэ. 1:3˗ын харьцаатай бэлтгэсэн энгийн хандыг бог малын төлд 5 мл, тугалд 20˗40 мл, спиртэн ханд (шингээмэл)˗ийг бог малын төлд 2˗3 мл, тугалд 10˗20 мл˗ээр өдөрт 3 удаа дотуур олгоно.

	 


ГИЛААХАЙ

	Гурван навчит гилаахай (вахта трехлистная) 

	Үүнээс өөр зүйл манайд тэмдэглэгдээгүй. 

	Дэгдгэнийн овгийн олон наст өвслөг ургамал. Уртаараа 30 см хүрэх, мөлхөө, хөндий мөлхөө үелэг үндэслэг иштэй, цайвар ягаан цэцэгтэй, үндэс орчмын навч нь ишээ ороосон, нэг тасалгаатай буурцагт үртэй. Энэ ургамлын навчийг эмчилгээнд хэрэглэнэ. 

	Шинжлэх ухааны эмнэлэгт хоолонд дуртай болгох, ходоодны шүүс, шээс, цөс ялгаралтыг сайжруулах зорилгоор энэ ургамлыг хэрэглэдэг. 

	Энэ ургамлын навчинд гашуун бодис, витамин с агуулагддаг. 10,0:200,0˗аар чанамал ханд бэлтгэн хоолны халбагаар өдөрт 3 удаа ууна. Үүнийг 1,5 дахин шингэлж бургуйдахад хэрэглэнэ. 1,0˗2,0 Гр нунтгийг өдөрт 3˗4 удаа уудаг байна. Эмнэлгийн хэрэгцээнд навчийг цэцэглэх үед нь бэлтгэж байшингийн дээвэр доор буюу салхивч сайтай тасалгаанд хатааж, хуурай сэрүүн байранд хадгалбал зохино. Малын хоол боловсруулах эрхтний үйл ажиллагааг сайжруулах зорилгоор үхэрт 20,0˗50,0, адуунд 10,0˗25,0, бог малд 5,0˗10,0 гр˗аар дотуур олгоно. 


ГОДИЛ ӨВС

	Годил өвсний төрөлд хамаарах ургамлаас манай оронд зөвхөн 1 зүйл ургадаг. 

	Эгэл годил (аир болотный) 

	Монгол оронд зөвхөн энэ зүйл ургадаг байна. (Шудаг наваг, буюу зуун үет гэж бас нэрлэнэ. Годил өвсний овгийн олон наст ургамал. Монгол орны хөвсгөл, хангай, дорнод монголд нуур, цөөрмийн эрэг дагуу ургадаг. 

	Мөлхөө урт үндэслэг иштэй, тэр нь олон үетэй бор хальсан бүрхэвчтэй дотроо цайвар ягаан өнгөтэй, олон тооны нарийн үндэстэй байдаг. Иш нь навчгүй, гурван талтай, үндэслэг ишний дээд талаас шууд гарсан шугамлаг урт ногоон навчтай. Эмчилгээнд зориулан үндэслэг ишийг намар газар хөлдөхөөс өмнө ухаж аваад шорооноос нь угаан цэвэрлэж 15˗20 см˗ээр жижиглэн хэрчиж, бүдүүнийг цуулан 30˗35°˗ын дулаанд хатаахад тохиромжтой. 

	Ханд, нунтаг эм бэлтгэн хоол боловсруулах эрхтний ажиллагааг идэвхжүүлэх зорилгоор үхэрт 15˗50 гр, адуунд 30˗30 гр, бог малд 5˗10 гр˗аар дотуур олгоно. Эгэл годилын үндэслэг ишнээс бэлтгэсэн чанамал ханд ходоодны хүчил багадсан үед шүүрлийн ажиллагааг нэмэгдүүлэх, цусны даралт багасгах үйлчилгээтэй нь шинжилгээгээр нотлогдсон байна. Мөн хоолонд дуртай болгох шингэцийг сайжруулах, мэдрэлийн системийн номойролтыг сэргээх үйлчилгээтэй. Сүүлийн үед ходоодны шарх эмчлэхэд өргөн хэрэглэж үр дүнд хүрч байгаа аж. Үүнийг төлийн ходоод гэдэсний өвчинд туршихад онцгой сайн үр дүнтэй байсныг дурдууштай. Тун: адуунд 1˗30 грамм, үхэрт 15˗50, бог малд 5˗10, гахайд 2˗3 гр˗аар хэрэглэдэг. 

	 


ГОЁО (Синомарии джунгарский)

	 

	Монгол орны ардын эмнэлэгт гоёог авч элэгний өвчин (шарлах) шартсан үед идэх буюу ханд бэлдэж хэрэглэдэг. Сүүлийн үед цусны даралт ихдэхэд өргөн хэрэглэх болжээ. 

	Гоёог хүнсэнд ч хэрэглэдэг. Мал эмнэлгийн практикт төлийн ходоод гэдэсний үрэвслийг эмчлэх, чацга тогтоох зорилгоор хэрэглэдэг. Энэ үед хатаасан залуу гоёоны 1:10˗аар бэлдсэн чанамал хандыг хоолны халбагаар өдөрт 3˗4 удаа төлийг хөхүүлэхийн өмнө олгож турших шаардлагатай.

	 


ГОНЬД

	Монгол оронд 2 зүйлийн гоньд ургадаг. 

	Эгэл гоньд (тмин обыкновенный)

	Энэ нь шүхэртний овгийн хоёр наст ургамал. Хөндий, бөөрөнхий, салаа, гялтгар, эгц босоо 80 см˗д хүрэх өндөр иштэй. Гурамсан өдлөг, нарийн гонзгой зууван навчтай, цагаан цэцэгтэй, хоёр талаасаа хавтайсан, тансаг үнэртэй, аятайхан амттай үртэй. 

	Манай оронд газар сайгүй ургадаг, хог ургамал бөгөөд тарималжуулан ашиглаж байгаа хүнсний ба эмийн их ач холбогдолтой. Эмчилгээнд үрийг хэрэглэнэ. 

	Шинжлэх ухааны эмнэлэгт гоньдын тосыг хааяа хэрэглэнэ. Энэ ургамал бол ариутгах, хөлөргөх, шээс ялгаруулах, ходоод гэдэсний үйл ажиллагааг тордох үйлчилгээтэй учраас ардын эмнэлэгт маш өргөн хэрэглэгдэнэ. 

	Чанамал ханд бэлтгэхдээ 20,0:200,0˗д найруулж бэлтгэнэ. Сүү оруулах, гэдэсний шүүрэл, хөдөлгөөнийг сайжруулах зорилгоор үхэрт 25,0˗50,0, адуунд 10,0˗20,0, бог малд 2,0˗10,0˗аар дотуур олгоно. 

	Мөн гэдэс, гүзээ дүүрэх, чацга алдах, төлийн биж, тэжээлд дургүй болох, ходоод гэдэсний ажиллагаа сулрах үед хэрэглэнэ.

	 


ГУА

	Эгэл гуа (дыня обыкновенная)

	Хүнсний таримал ургамал. Эмчилгээнд шүүсийг хэрэглэнэ. Ардын эмнэлэгт цагаан хорхой туулгах, хоолойны өвчин ба архаг ханиалга эмчлэхэд өргөн хэрэглэдэг. 

	 


ГҮҮН ХӨХ

	 

	Монгол оронд 5 зүйлийн гүүн хөх ургадаг. 

	Байгалийн гүүн хөх (шлемник байкальский)

	Уруул цэцэгтийн овгийн олон наст өвслөг ургамал, бөөрөнхий, махлаг бүдүүн урт үндэслэг иштэй, эгц босоо буюу өндийсөн маягтай, угаараа салаалсан 50 см˗д хүрэх өндөр иштэй, гонзгой зууван бүтэн ирмэг бүхий суумал буюу богинохон шилбээр ишиндээ холбогдсон хос навчтай, түүний доод талд цэглэг найлзуурхайтай, хөх цэцэгтэй. Монгол орны хэнтий, монгол дагуур, хянганд уулын бэл хажуу, тал, голын эрэг, дэнж хөвөөнд ургадаг. Ургамлын үндэслэг иш, газар дээрх хэсгийг эмчилгээнд хэрэглэнэ. Үүний үндэслэг иш мэдрэлийн системийн үйл ажиллагааг тайвшруулах, цусны даралт бууруулах шинж чанартай учраас зүрхний булчингийн өрөвсөл (миокардит) зүрх дэлсэх, цусны даралт ихдэхэд үүнээс бэлтгэсэн бэлдмэлээр эмчилдэг. Үүнээс гадна манай оронд эмчилгээний ач холбогдолтой эгэл гүүн хөх ургадаг, энэ ургамлаар ардын эмнэлэгт цус алдах үед эмчилгээ хийдэг. Эмнэлгийн хэрэгцээнд үндэс, үндэслэг ишийг намар үр боловсорч гүйцсэн үед, газар дээрх хэсгийг ид цэцэглэх үед нь бэлтгэнэ.

	Цагаан хорхой туулгах, цус тогтоох, уушгины ба үе мөчний өвчин эмчлэх, халуун намжаах зорилгоор нунтаг, чанамал ханд хэлбэртэйгээр бод малд 10,0˗40,0, бог малд 5,0˗8,0˗аар дотуур олгоно. Гүүн хөхөөр бэлдсэн бэлдмэл нь стрихинины нөлөөгөөр үүссэн таталдааг тавиулах, мэдрэлийн тогтолцоог тайвшруулах үйлчилгээтэй. 


ДАЛАН ТҮРҮҮ

	 

	Монгол оронд нэг зүйл ургадаг. 

	Одон далан туруу (чонын холбоос) (стеллера карликовая)

	Энэ нь далан түрүүтний овгийн олон наст өвслөг ургамал. Эгц босоо олон салаа иштэй, сувраан байршилтай, суумал, шовх үзүүртэй, гонзгой навчтай, цайвар цагаан цэцгүүд иш, салааны үзүүрт багцлан байрласан байна. 

	Монгол орны ургамал газар зүйн хэнтий, хангай, монгол дагуур, хянган орчим, дорнод монгол зэрэг тойрогт уулын бэл, хормой, хажуу, нуга, ойн цоорхой, элсэрхэг, хайргат хөрсөнд зонхилон ургадаг. Эрдэмтдийн судалгаанаас үзвэл энэ ургамал нь туулгах үйлчилгээтэй. Мөн гэдэс дүүрэх, гэдэсний хөдөлгөөн багасгахад хэрэглэдэг байна. Манай малчид далан түрүүний бэлдмэлээр малын өт унагаахад хэрэглэдэг нь ихээхэн ашиг тустай. 

	Бидний судалгаагаар энэ ургамалд пимпинеллин, изобергаптен, изопимпениллин сфондин гэдэг кумарин (биологийн идэвхт) бодистой нь батлагдсан болно.

	 


ДОЛООГОНО

	Манай оронд 2 зүйлийн долоогоно ургадаг. 

	Час улаан долоогоно (боярышник кровово˗красный)

	1˗4 м өндөр сөөг мод юм. Мөчир нь шулуун урт, 2 мм орчим бүдүүн, 5 см орчим урт, өргөстэй. Өндөг хэлбэрийн шүдлэг эрмэг бүхий навчтай, мөчрийн үзүүрт байрласан цайвар өнгийн баг цэцэгтэй, бөөрөнхий улаан жимстэй. 

	Хөвсгөл орчим, хэнтий, монгол дагуурт тархацтай. Долоогонын жимс, цэцэг заримдаа навчийг эмчилгээнд хэрэглэнэ. Үр жимс нь бүрэн боловсорсон үед түүж авна. Долоогонын үр бол сайн чанарын будагт бодисоор баялгаас гадна дарс, нимбэгийн хүчил, кратегусын хүчилтэй бөгөөд эдгээр нь зүрхний үйл ажиллагаанд сайн нөлөөлдөг. Мөн ургамлын жимсэнд С, А витамин ихтэй, навчинд нь эфирийн тос 0,15 хувь байдаг. 

	Ардын ба шинжлэх ухааны эмнэлэгт долоогонын жимсээр зүрх дэлсэх өвчин эмчлэх эм болгон хэрэглэдэг. 

	Долоогонын үрээр эмчлэхэд зүрхний өвчний хүнд байдал намжих, цусны даралт багасах (буурах), мэдрэлийн систем тайвшрах зэрэг шинж тэмдэг илэрдэг байна. 

	Шинжлэх ухааны эмнэлэгт долоогонын жимсээр шингэн экстракт бэлтгэж зүрхний өвчтэй өвчтөн эмчлэхэд зүрхний цохилтын хурд буурах, зүрхний цохилтын (ритм) хэмжээний алдагдал арилах зэрэг үйлчилгээтэй. 

	Долоогонын жимсээр чанамал ханд бэлтгэхдээ 20 г үндсийг 1 аяга буцламгай усанд хийж цай шиг ууна. 

	Цэцгээр чанамал ханд бэлтгэхдээ 3 халбага цэцгийг 3 аяга усанд хийж чанамал ханд бэлтгэн хоолны халбагаар өдөрт 3 удаа хоол идэхийн өмнө уудаг. 

	25г жимсийг 100 г буцламгай усанд хийж тэн хагаст нь хүртэл ширгээж 20˗40 дуслаар өдөрт 3 удаа хоол идэхийн өмнө хэрэглэнэ. Жимсээр спиртэн ханд бэлтгэхдээ 25 г жимсийг 100 г спиртэд хийж 30˗40 дуслаар, архинд хандалбал 50˗60 дуслаар өдөрт 3 удаа хоолны өмнө ууна. 

	Цэцгээр спиртэн ханд бэлтгэхдээ цэцгийн шинэ шүүс нэг хэсгийг 2 хэсэг 90°˗ын спиртэд 15 хоногийн турш хандалж 40 дуслыг өдөрт 2 удаа олгоно. 

	Долоогоноос бэлтгэсэн дээрх бэлдмэлүүдээр малын цусны эргэлтийн үйл ажиллагааг зохицуулан сайжруулах зорилгоор туршин хэрэглэх нь зүйтэй. 

	Мөн долоогонын үр жимсийг нойтноор нь буюу хатааж хүнсэнд хэрэглэдэг. 


ЖИГД

	Монгол оронд ганц зүйлийн жигд ургадаг. 

	Нарийн навчит жигд (лох узколистный). 

	Залуу навч мөчир нь өнгөлөг, хайрлаг байна. Навч нь гонзгой зууван, үзүүр нь дугуй (мохоо) доод талдаа шигүү, дээд талдаа сийрэг, мөнгөлөг үстэй, навчны амсар (уг)мөчрийн үзүүрт байрласан алтан шаргал цэцэгтэй. Бал шиг хурц үнэртэй. 

	2˗3 см урт бараан өнгөтэй, дотроо ястай жимсгэнэтэй. Жимсгэнийн яс нь 8 хавиргатай. 

	Эмчилгээнд жимсийг хэрэглэнэ. 

	Шинэ жимсээр компот чанаж уух, нунтаглаад кисель бэлтгэх зэргээр хүнсэнд өргөн хэрэглэдэг. Жигдийн жимс чацга тогтоох үйлчилгээтэй. Ардын эмнэлэгт жигдээс бэлтгэсэн эмийн бэлдмэлийг (энгийн ба чанамал ханд) ходоод, гэдэсний өвчнийг эмчлэхэд аргаах ба үрэвсэл намжаах зорилгоор өргөн хэрэглэж иржээ. Энгийн ханд бэлтгэхдээ 50 г нунтаг үрийг 2˗3 шил аяга усанд хийж 6 цаг байлгаад шүүж, үлдэгдлийг 2 аяга буцламгай усанд хийж чанаад анхныхаа хандтай холино. 


ЗҮРХЭН ЦЭЦЭГ

	Монгол оронд 3 зүйлийн зүрхэн цэцэг ургадаг. 

	Нарийн зүрхэн цэцэг (истод тонколистный). 

	Энэ нь зүрхэн цэцгийн овгийн олон наст өвслөг ургамал. 35 см хүрэх өндөр, олон салаа иштэй, жижигхэн нарийхан навчтай цайвар ягаан буюу хөхвөр цэцэгтэй, монгол орны хэнтий, хангай, монгол дагуур, хянган, дундад халх, говь˗алтайд тархацтай. Чулуурхаг налуу, ойн хормой, өвслөг хээр, заримдаа өндөр ууланд ургадаг. 

	Анагаах ухааны практикт нарийн зүрхэн цэцгийн үндэс, үндэслэг ишийг 8˗9 дүгээр сард малтаж аваад шороог сэгсэрч цэвэрлэн ил задгай буюу салхивч сайтай байранд дэлгэж хатааж хадгална. 

	Энгийн буюу чанамал ханд бэлтгэн архаг бронхит (мэнгэр, гууртас) эмчлэхэд хэрэглэдэг. Ялангуяа цэр ховхрохгүй хуурай ханиадаг өвчтэй мал эмчлэхэд үр дүнтэй: 1:10˗ын харьцаатай чанамал ханд бэлтгэн бод малд 25˗50 гр˗аар бог малд 5˗10 гр˗аар дотуур олгоно. 


ЗЭЭРГЭНЭ

	Монгол оронд 5 зүйл зээргэнэ ургадаг. 

	Морин зээргэнэ (хвойник хвощевой) хар зээргэнэ, босоо зээргэнэ, хар ногоон зээргэнэ) шулуун, эгц босоо, үелэг мөнх ногоон мөчиртэй. Монгол орны хангай, монгол алтай, дундат халх, дорнод говь, алтайн өврийн говь, говь˗алтай, алашань говьд уулын дунд бие хад, хавцал хажууд ургадаг. 

	Эмнэлэгт морин зээргэнийн ногоон мөчрийг хэрэглэнэ. Сүүдэр газарт хатааж чийггүй байранд хадгална. 

	Энгийн ба чанамал ханд бэлтгэн малын цусны эргэлтийн ажиллагааг сайжруулах, зүрх судасны системийн эрхтний үйл ажиллагааны гажгийг засах зорилгоор бод малд 20˗50 гр, бог малд 5˗10 гр˗аар олгоно. 

	Монгол оронд морин зээргэнээс гадна шар зээргэнэ, хөх ногоон зээргэнэ, нангиад зээргэнэ, ямаан зээргэнэ тархмал ургадаг. Эдгээр нь эмнэлэгт бас хэрэглэгдэнэ. Бэлчээрт зээргэнэ ихээр ургасан үед мал идэж хордох тохиолдол гардаг. 


ИВЭРГЭНЭ

	Монгол оронд ганц зүйл ургадаг. 

	Гөлгөр ивэргэнэ (грыжник голый) 

	Энэ нь баширтын овгийн нэг наст ургамал. Ээрүүл хэлбэрт салаалсан үндэстэй, угаараа модожсон, бараг нүцгэн олон тооны иштэй уртавтар гонзгой, чагтан байршилтай навчтай, ногоон шар цэцэгтэй. Энэ ургамал ургаж эхлэхээс гандталаа хортой. 

	Эмнэлгийн хэрэгцээнд өвсийг хэрэглэнэ. Ардын эмнэлэгт энэ ургамлаар давсаг, бөөрний өвчин эмчилдэг. Бас арьс өнгөний, үе мөчний өвчин эмчлэхэд хэрэглэнэ. 

	Цэцэглэх ба үр боловсрох үед нь түүж бэлтгэнэ. Сүүдэр газарт ил задгай хатаана. Ингэж бэлтгэсэн ургамлыг 2 жилийн дотор хэрэглэж болдог. 30,0 Буюу 50,0˗ыг 1 л буцалсан усанд хандалж, түүнээс шил аяганы дундуурыг өдөрт 3 удаа уудаг байна.

	 


ИДРЭЭ

	Монгол оронд ганц зүйл идрээ ургадаг. 

	Эгэл идрээ (цикории дикий или обыкновенный). Нийлмэл цэцэгтийн овгийн олон наст ургамал. Махлаг үндэстэй, урт салаа иштэй, өдлөг сэтлэгдсэн гонзгой урт навчтай, цэнхэр цэцэгтэй. 

	Эмчилгээнд үндсийг заримдаа навчийг хэрэглэнэ.

	Шинжлэх ухааны эмнэлэгт одоо хэр нь ашиглаагүй байна. Харин ардын эмнэлэгт маш өргөн хэрэглэнэ. Ходоодны үйл ажиллагааг сайжруулахын тулд ялангуяа биж туссан үед хоол тэжээлд дур оруулах зорилгоор амжилттай хэрэглэдэг. Үүний тулд кофе шиг чанаж уулгана. Мөн түүнчлэн ходоодны үрэвсэл, бөөр, элэгний (бэтэг, элэг томрох, мөгөөрс хэврэгших, шүдний өвчин эмчлэхэд бие махбодыг чийрэгжүүлэх, тайвшруулах зорилгоор хэрэглэнэ. Ихээр хөлрөх, ядаргаатай үед бас хэрэглэнэ. 

	Яр, шарх эмчлэх, хэт ядаргаа арилгах, экзем, булчирхай томрох, гэдэс дээр өвдөх, ходоод гэдэсний өвчин зэргийг эмчилнэ. 20,0˗200,0˗ын харьцаатай чанамал ханд бэлтгэн дотуур олгож эмчилгээ хийнэ.

	 


ИНЖ БУУРАЛ

	Монгол оронд 2 зүйлийн инж буурал ургадаг. 

	Эгэл инж буурал (синюха обыкновенная) 

	энэ нь инж буурлын овгийн олон наст өвслөг ургамал. Хөндлөн огтлолын талбай нь 5 см˗д хүрэх бүдүүн, мөлхөө үндэслэг иштэй, ганц буюу заримдаа салаалсан эгц босоо, жигд навчтай, 1 м˗д хүрэх өндөр иштэй, гонзгой зууван, хурц үзүүртэй навчнууд ишээ дагаж жигд цуварч байрласан байдаг.

	Уг навч нь тэвэг байршилтай, ургамлын ишний үзүүрт байрласан цэнхэр хөх цэцэгтэй, бараг бөөрөнхий хэлбэртэй торхонд олон үртэй. Үндэслэг ишийг намар малтаж аваад угааж цэвэрлээд сүүдэрт буюу ил наранд хатааж болно. Монгол орны хөвсгөл, хэнтий, хангай, монгол дагуур, ховд, монгол алтайд ой, ойн зах, хөвөө, голын эрэг, дэнж, уулын бэл хажуу, төгөлд тархаж ургадаг. Эмчилгээнд өвс, үндсийг хэрэглэнэ. 

	Энэ ургамалд цэр ховхлох үйлчилгээ бүхий сапонинтай. Ардын эмнэлэгт голчлон үндсийг хэрэглэнэ. Амьсгалын замын эрхтний өвчин эмчлэх, цэр ховхлох, өвчин намжаах, тайвшруулах зорилгоор энэ ургамлыг хэрэглэнэ. Мөн түүнчлэн ходоод гэдэсний шарх эмчлэх чанартай. 

	Инж буурлаас идээшмэл, чанамал ханд бэлтгэн цэр ховхлох, өвчин намжаах, тайвшруулах, хоол боловсруулах эрхтний ажиллагаа ялангуяа ходоодны шарх төлийн биш өвчин эмчлэхэд 3,0, 6,9, 8,0 гр˗ыг 200,0 мл усанд найруулан чанамал ханд бэлтгэж өдөрт 3 удаа хоолны халбагаар уулгана. 


ЛАВШИГА

	Манай оронд 2 зүйл лавшига ургадаг. 

	Бага лавшига (ряска маленкая) 

	лавшигын овгийн олон наст ургамал. Нуур цөөрөмд ургадаг. Маш жижиг (товч шиг) навч нь усан дээр хөвж байх ба түүнээс доош нарийнхан үндэс гарсан байдаг. Хар ногоон цэцэгтэй. 

	Монгол дагуур, дунд халхад тархацтай. Эрдэмтдийн судалгаагаар энэ ургамалд протейн, иод, бромтой гэдгийг тодорхойлжээ. 

	Эмчилгээнд ургамлын бүх эрхтнийг хэрэглэнэ. Халуун намжаах, бие махбодын янз бүрийн бодист хэт мэдрэг болохын эсрэг хэрэглэдэг. Бас хавдар, үе мөчний өвчин, нүдний хараа муудахыг эмчлэхэд хэрэглэхээс гадна шээлгэх үйлчилгээтэй гэж үздэг. 


ЛАНТАНЗ

	Манай оронд 2 зүйлийн лантанз ургадаг. 

	 

	[image: Image]

	 

	Хар лантанз (белена черная) 

	1 м хүрэх өндөр, хоёр наст ургамал. Цавуулаг наалдамтгай том далбагар навчтай, хоёр дахь жилдээ цэцэглэж үрлэдэг. Их муухай үнэртэй, шаравтар загал ягаан цэцэгтэй, хоёр тасалгаа бүхий зууван торхон хэлбэрийн гэрт олон тооны жижиг хар үртэй. 

	Лантанз бол хангай, хэнтий, монгол дагуур, говь˗алтай, монгол алтайн тойрогт голын эрэг, замын хажуу эрэг, байшин барилгын хажуугаар ургадаг. 

	Эмнэлгийн хэрэгцээнд навч, үрийг хэрэглэнэ. Онц их хортой алколоидод ургамал. Навчийг цэцэглэх үед нарлаг өдөр хуурай байхад цуглуулах ба үрийг 8 дугаар сард авна. Ардын ба шинжлэх ухааны эмнэлэгт өчүүхэн бага тунгаар хэрэглэнэ. 

	0,25 гр хуурай навч (цайны халбагаар нэг нунтгийг 20 хуваасны нэгийг) авч 100 мл буцламгай усанд хийж бараг өтгөн болтол ууршуулаад үүнээс 2 дуслыг хоолны халбагаар нэг усанд хийж өдөрт 3 удаа ууна. 15 гр нунтаг навчийг 100 мл спирт буюу архинд хандалж 2 дуслыг хоолны халбагаар нэг усанд хийж ууна. Үүнээс 15˗30 хэсгийг наран цэцгийн тос 100 хэсэгт хийж 8˗10 хоногийн турш хандална. 

	Мал эмнэлэгт лантанзаар бэлтгэсэн эмийг малын ходоод, сархинагийн базалт, гүзээ ходоодны өвдөлт, уушгины мөгөөрсөн гуурсны үрэвсэлт, булчингийн базалтын үед тайвшруулах, малын үе мөчний өвчин намжаах зорилгоор хэрэглэнэ. Лантанзын үзүүр (зонхилон баг цэцэг) навчийг (1:40), (1:50)˗аар усан ханд бэлтгэн үрэвсэлтээс болж ходоод гэдэсний хүчил шүүс багадах, ходоод гэдэсний үйл ажиллагаа хямрах, уушгины гуурс агших тохиолдлуудад үхэрт 20˗40 гр, адуунд 10,0˗30 гр, бог малд 5,0˗15 гр˗аар дотуур олгоно. 

	Энэ ургамал үлэмж хортой учраас түүхий эд бэлтгэх, хадгалах, хэрэглэхдээ маш их болгоомжтой байхыг шаардана. Хэрэв нүдэнд энэ ургамлын шүүс орвол хараа муудаж юм үзэхээ больж 7 хоног үргэлжлэх ба амаар орвол хүндээр хордуулна. Иймээс энэ ургамлыг барьсан тухай бүр гараа угааж байх шаардлагатай. 

	Лантанзаар хордсон тохиолдолд марганцын 5˗6 талстыг аяга усанд найруулан 4˗5 аягаар уух, глицерин ба тосоор бургуй тавих, арьсан дор морфин тарина. Идэвхжүүлсэн нүүрс ба магнийн сульфатыг дотуур олгоно.

	 


ЛИДЭР

	Манай оронд 2 зүйл лидэр ургадаг. 

	Үнэгэн сүүлхэй лидэр (хүрэн буяа) софора лисоквостная. 

	Буурцагтны овгийн олон наст өвслөг ургамал. Монгол орны дорнод говь, алтайн өврийн говь, алашань говь, зүүн гарын говьд тархацтай. 

	Эмчилгээний хэрэгцээнд лидрийн үндсийг намар 9, 10 дугаар сард ухаж аваад өмхөрч муудсан, хэт нарийнхан хэсгийг ялгаж цэвэрлээд жижиглэн хэрчиж нимгэн дэлгэж дулаан байранд хатаана. 

	Төрөл бүрийн малын амьсгалын замын эрхтний өвчин эмчлэхэд усан ханд (10:200), нунтаг хэлбэрээр лидрийг дотуур олгоно. Мөн төллөсөн малын хаг саатах, буртаглахад дотуур олгож эмчилдэг. Тун:

	 

	Малын төрөл: 

	Адуу 200˗250 гр ханд, 20˗25 гр нунтаг

	Унага 15˗50 гр 1,5˗2 гр ханд нунтаг

	Үхэр, тэмээ 250˗300 гр ханд, 25˗30 гр нунтаг

	Тугал, ботго 30˗40 гр ханд, 3˗4 гр нунтаг

	Хонь, ямаа 30˗50 гр ханд, 3˗5 гр нунтаг

	Хурга, ишиг 10˗20 гр ханд, 1˗2 гр нунтаг

	 

	Үүнээс гадна шаравтар лидэр манай орны дорнод монголд тархацтай. Үүнийг үнэгэн сүүлхэй лидрийн адилаар хэрэглэдэг.

	 


ЛУУВАН

	Шар лууван (морковь посевная) 

	Хүнсний тархмал ургамал. Эмчилгээнд үндэс (лууван, ба үрийг хэрэглэнэ. Лууванд А витамин 9 хувьд хүрнэ. Лууванг шинжлэх ухааны эмнэлэгт хэрэглэх нь ховор, зөвхөн зүрхний ажиллагаа муудахад луувангаас бэлтгэсэн даукарин гэдэг эмийг хэрэглэдэг. 

	Ардын эмнэлэгт луувангийн үрийг нь үр дүнтэй хэрэглэж ирсэн түүхтэй. Ялангуяа давсагт элс, чулуу буй болоход эмчилгээний үр дүнтэй гэж үздэг. Луувангийн үрийн нунтаг, чанамал хандаар хоол боловсруулах эрхтний хямрал арилгах, ялангуяа бөөрний чулуу хайлуулахад сайн гэнэ. 

	Луувангийн шүүсээр түлэнхий хорт хавдар, шүүсийг дотуур гадуур хэрэглэх идээт шарх эмчлэхэд үр дүнтэй гэж үздэг. Дурдсан чиглэлээр мал эмнэлэгт бас хэрэглэж болох юм. 

	 


МААЛИНГА

	Манай оронд 4 зүйлийн маалинга ургадаг. 

	Эгэл маалинга (лен обыкновенный) 

	Нэг наст ургамал, 60 см хүрэх өндөр босоо иштэй цагаан үндэстэй, цувраа байрласан нарийн юлдэн суумал навчтай, том хөх цэнхэр цэцэгтэй, бөөрөнхий торхонд олон үртэй. 

	Эмчилгээнд үрийг хэрэглэнэ. Няцалсан үрийг халуун усанд хольж гарган авсан салсыг туулгах, бүрхээх, зөөлрүүлэх зорилгоор шинжлэх ухааны эмнэлэгт хэрэглэнэ. Бас нунтаг үрийг цацлага маягаар хэрэглэдэг. 

	Түлэнхий эмчлэхэд маалингын тосыг шохойжуулсан сүүтэй хольж түрхэж эмчлэхээс гадна амны хөндийн үрэвсэл шархыг чанамал хандаар зайлах буюу түрхцээр эмчилдэг. 

	Нунтаглаагүй үр нэг хэсгийг 30 хэсэг буцламгай усанд найруулан чанамал ханд бэлтгэнэ. Нойтон үедээ энэ ургамал хортой учир дотуур хэрэглэхэд болгоомжлох хэрэгтэй. Ходоод гэдэсний шүүрлийн үйл ажиллагааг сайжруулах зорилгоор үхэр, адуунд 50˗100 гр, бог малд 25˗50 гр˗аар дотуур олгодог.

	 


МАЖ

	Монгол оронд нэг зүйл маж ургадаг. 

	Цагаан маж (яснотка белая). 

	Энэ нь уруул цэцэгтийн овгийн олон наст өвслөг ургамал 50 см˗д хүрэх өндөр эгц босоо буюу налуувтар өндийсөн дөрвөн талтай иштэй. Халгайн навч шиг навчтай боловч түлэх үйлчилгээгүйгээрээ ялгагдана. Цайвар цэцэгтэй. 

	Хэнтий, монгол дагуурт голын эрэг, дэнж, хусан төгөл, сайрын ёроол зэрэгт сүүдэр бараадан ургасан байдаг. 

	Эмчилгээнд өвс, цэцгийг хэрэглэнэ. Аргаах бодис, сапонинүүд, гликозид, салст бодистой, каротин ихтэй. 

	Шинжлэх ухааны эмнэлэгт энэ ургамлыг хэрэглэдэггүй. Цэцэгээс бэлтгэсэн чанамал ханд, шүүсийг цус алдахад дотуур өгч эмчилдэг. 

	Амьсгалын замын эрхтний өвчин ба биж өвчнийг анагаахад ялангуяа цэцэг нь онцгой сайн гэж үздэг. Өвсөөр нь цай хийж хатги, ширгээж арьсны өвчний үед уухад сайн чанартай энгийн ба чанамал ханд, нунтаг хэлбэртэйгээр дээр дурдсан өвчнийг эмчилнэ.

	 


МАРАЛ ЦЭЦЭГ

	Монгол оронд нэг зүйлийн марал цэцэг ургадаг. 

	Эгэл марал цэцэг. (Пижма обыкновенная). 

	Энэ нь нийлмэл цэцэгтийн овгийн олон наст өвслөг ургамал. Үзүүр орчимдоо салаа нүцгэн буюу сийрэг үстэй эгц босоо иштэй. Өдлөг хуваагдсан угаараа ишээ ороосон цувраа байршилтай гонзгой навчтай, ишний дээд хэсгийн навч суумал, доод хэсгийнх нь шилбэтэй. Навчны дээд тал хар ногоон, доод тал цайвар өнгөтэй, алтан шар өнгийн гялтгар (товч шиг) олон тооны баг цэцэг иш, салааны үзүүрт байрласан байна. Монгол орны хөвсгөл орчим, хангай, хэнтий, монгол дагуур, хянган орчим, ховд, монгол алтайд ой, ойн захаар тархмал ургадаг ургамал. 

	Эмчилгээнд цэцэг, үрийг хэрэглэнэ. 

	Шинжлэх ухааны эмнэлэгт цагаан хорхой туулгахад энэ ургамлыг хэрэглэдэг. 

	Хортой учраас болгоомжтой хандах хэрэгтэй. 

	Ардын эмнэлэгт нэлээд өргөн хэрэглэж ирсэн байна. Энэ ургамлын чанамал хандыг бөөрөнхий хорхой, хялгасан хорхой туулгахад хэрэглэдэг. Заримдаа туузан хорхой ч туулгадаг. Мөн түүнчлэн ходоод гэдэсний үйл ажиллагаа хямрахад ба шарлахад хэрэглэдэг. 

	Гэрийн ялаатай тэмцэхэд хэрэглэж болох нь бүрэн нотлогдсон байна. Мөн бясаа, цагаан эрвээхэйтэй тэмцэхэд нафталин орлож болох ач холбогдолтой. 

	Энэ ургамалд агуулагдах туйон нь хортой учир тун хэмжээг нарийн баримтлах шаардлагатайгаас гадна жирэмсэн хүн, хээлтэй малд хэрэглэхийг хориглоно. Дээр дурдсан өвчнүүдийг анагаах, төрөл бүрийн хортон, хөнөөлтөн шавжтай тэмцэхэд мал аж ахуйн практикт хэрэглүүштэй ургамал юм.

	 


МОНОС 

	Монгол оронд нэг зүйлийн монос ургадаг. 

	Азийн монс (черемуха азиатская) 

	Энэ нь 10 м˗д хүрэх өндөр ургадаг мод. Моносын жимсийг манайд мойл гэж нэрлэдэг бөгөөд хүн бүхэн сайн мэддэг хүнсэнд ба эмчилгээнд өргөн их ашигладаг туршлагатай. 

	Монгол орны хэнтий, хангай, монгол дагуур, хянган орчимд гол мөрний ба горхи нуурын хөвөө дагуу ургадаг. 

	Эмчилгээнд моносны холтос, цэцэг, навч жимсийг хэрэглэнэ. Холтсоор ханиад, томуу, халуун, үе мөчний өвчин эмчлэх ба цэцгээр ам, хамар, нүдний салст бүрхүүлийн өвчин эмчилдэг. 

	Моносын жимс (мойл)˗д аргаах бодис, чихэр, төрөл бүрийн витамин, алим, нимбэгийн ба синилийн хүчилтэй. Үүнээс гадна мойлыг чихэр, боов, пивоны үйлдвэрт хэрэглэдэг. 

	Бас мойлыг ааруул, хурууд тостой хольж амтлаг идээ бэлтгэн хэрэглэдэг. 

	Мойлыг түүж аваад 50˗60°˗т аль болохоор түргэн хатаагаад төрөл бүрийн малын төл эмчлэхэд ялангуяа биж, колибактериоз зэрэг өвчтэй мал эмчлэхэд маш сайн үр дүнтэй байдаг нь туршлагаар нотлогдож байгаа юм. Мойлыг хатаасны дараа ястай нь хамт нунтаглаад чанамал ба усан ханд бэлтгэн хэрэглэхэд тохиромжтой.

	 


 

	МӨНХ ЦЭЦЭГ

	Манайд нэг зүйлийн мөнх цэцэг ургадаг. 

	Элсний мөнх цэцэг (цмин песчаный) 

	40˗50 см өндөр, салаагүй, шулуун, хэд хэдэн иштэй, гадна талаараа цайвар өнгийн үсээр бүрхэгдсэн олон наст нийлмэл цэцэгтийн овгийн өвслөг ургамал. Ишний үзүүрт шар өнгийн баг цэцэгтэй 7, 9 дүгээр сард цэцэглэнэ. Ховдын нутагт ургадаг. 

	Эмчилгээнд баг цэцгийг хэрэглэнэ. 

	Энэхүү ургамалд гашуун ба идээлэх бодис, эфирийн тос, цөс ялгаруулах бодис агуулагдана. 

	Энэ ургамал бол цөс ялгаруулах, цөсний ба шээсний суваг цэвэршүүлэх, ходоодны үйл ажиллагааг тохируулах, цус тогтоох, аргаах, шээс ялгаруулах үйлчилгээ агуулсан байна. Ардын эмнэлэгт элэг, цөсний өвчнийг эмчлэхэд маш өргөн хэрэглэнэ.

	Орчин үеийн ном хэвлэлд бичсэнээс үзэхэд энэ ургамлаас бэлтгэсэн экстракт нь чанамал ханднаасаа, чанамал ханд нь энгийн ханднаасаа давуу үйлчилгээтэй байдаг гэнэ. Гэр ахуйд цагаан эрвээхэйтэй тэмцэхэд онцгой сайн. Хор багатай. 16,0˗360,0˗ийн харьцаатай чанамал ханд бэлтгэн хэрэглэхэд тохиромжтой.

	 


МУХАР ЦАГААН 

	Манай оронд 2 зүйлийн мухар цагаан ургадаг. 

	Эмийн мухар цагаан (купена лекарственная) 

	Энэ нь тарнын овгийн олон наст өвслөг ургамал. 45 См˗д хүрэх өндөр, үелэг, талт иштэй, өргөн навчнууд ишнийхээ үзүүрт хүртэл ишээ ороон байршсан бөгөөд навчинд тод шулуун судлуудтай, цагаан цэцэгтэй. Хар ногоон буюу хар жимсгэнэ ишээ дагаж ганц ганцаараа цувран байрласан байдаг.

	Үелэг гонзгой үзүүр нь мөлгөр цагаан үндэслэг ишнээс нарийнхан үндэснүүд гарсан байдаг. 

	Монгол орны хэнтий, монгол дагуурын тойрогт шинэс, нарсан ойд уулын дундаас доош газарт элбэг ургадаг. 

	Эмчилгээнд үндсийг хэрэглэнэ. Намар үндсийг бэлтгэнэ. Үүний бүх эрхтэн, ялангуяа үр нь бөөлжүүлэх чанартай. 

	Цагаан хорхой туулгах, уушгины өвчин эмчлэхэд хэрэглэдэг. 20,0:200,0˗ийн харьцаатай чанамал ханд бэлтгэн хэрэглэдэг. Мал эмнэлэгт малын амьсгалын замын өвчин эмчлэх, цагаан хорхой туулгахад туршиж хэрэглэх нь чухал. 


МЭХЭЭР

	Үхэр мэхээр (горец змейный) 

	Энэ нь тарнын овгийн эгц босоо, хөндий, бөөрөнхий цоорон 50˗60 см өндөр, махиралдаж нугарсан бүдүүн үндэслэг иштэй энэ үндэслэг ишийг нутгийн хүмүүс мэхээр гэж нэрлэнэ) бөгөөд үүнээс олон нарийн үндэстэй, ишнийхээ угт, урт ишиндээ богино шилбэ бүхий хурц үзүүртэй навчтай, цагаан цайвар баг цэцэгтэй, олон наст өвслөг ургамал. VII˗VIII сард цэцэглэж VIII˗IX сард үр нь боловсорно. Хангай, хэнтийн уулархаг нутагт тархацтай. 

	Эмчилгээнд үндсийг бэлтгэж хэрэглэнэ. Үхэр мэхээр аргаах, (идээлэгч бодистой) цус тогтоох, шээс ялгаруулах, ходоод гэдэсний үйл ажиллагаа тохируулах үйлчилгээтэй. Ардын эмнэлэгт цөс чулуужих, давсгийн өвчин, дотор эрхтний цус алдах) ходоод, арван хоёр хуруу гэдэсний шарх) чацга алдах, цусан суулгын үед үхэр мэхээрийн бэлдмэлийг дотуур хэрэглэх ба ил шарх, цус гоожих, буйлны үрэвсэлт, цусан суулга (бургуйдах) хатигтах зэргийг эмчлэхэд гадуур хэрэглэдэг. 

	Дотуур хэрэглэхдээ чанамал ханд, спиртэн ханд, нунтаг хэлбэрээр мөн зөгийн балтай найруулан ууна. Нунтгийг зөвхөн устай ууна. Үхэр мэхээрийн үндсийг танольбины оронд хэрэглэж болно. 


НАРАНЦЭЦЭГ

	Хүнсний таримал ургамал. Эмчилгээнд жимснээс тосыг ялган авч хэрэглэнэ. 

	Ардын ба шинжлэх ухааны эмнэлэгт наран цэцгийн тосыг өргөн хэрэглэдэг. 

	Ардын эмнэлэгт цэцэг, заримдаа навчнаас спиртэн ханд бэлтгэн салхинд цохиулснаас үүссэн халууныг намжаах эмчилгээ хийдэг. Спиртэн ханд хийх бололцоогүй тохиолдолд 20,0:200,0˗ийн харьцаатай чанамал ханд бэлтгэн хэрэглэнэ. Спиртэн ханд бэлтгэхдээ нэг хэсэг хуурай ишийг найман хэсэг архинд найруулж 9 хоног байлгана. Наран цэцгийн навч, цэцгээс ханд бэлтгэж хоолонд дуртай болгох, хоол боловсруулах ажиллагааг сайжруулах зорилгоор хэрэглэнэ. Ийм зүйл төлд туршин хэрэглэж үр дүнг гаргах нь чухал юм. 


НАРС

	 

	Монгол оронд ойн нарс, хуш буюу сибирийн нарс, явган хуш гэдэг гурван зүйлийн нарс ургадаг. Нарсыг манай малчид сайн мэддэг. Нарс нь бүгд мөнх ногоон мөчиртэй мод. Манай орны хөвсгөл орчим, хэнтий, хангай, монгол дагуур, хянган орчим, монгол алтай зэрэг ургамал газар зүйн бүс мужид нарс тархмал ургадаг. 

	Нарсыг үйлдвэрлэлд зориулан бэлтгэхэд маш их хэмжээтэй шилмүүс, давирхай гаргах бөгөөд энэ нь малын тэжээл, эмчилгээний бэлэн нөөц мөн. 

	Нарсны шилмүүсэнд эфирийн тос, давирхай, С, А, К, В1, В2, Р витаминууд, идээлэгч бодис зэрэг биологийн идэвхт бодис агуулагддаг нь эрдэмтдийн судалгаа шинжилгээгээр тодорхойлогдсон байна. Нарсны шилмүүсийг малын тэжээлд ялангуяа цаг зуурын бэрхшээлтэй үед хэрэглэхэд онцгой ач холбогдолтой. Шилмүүс нь малд тэжээл болохоос гадна витаминаар хангадаг. 

	Эмчилгээнд нарсны шилмүүс, боргоцойг хэрэглэнэ. Мөн хуснаас скипирдар, деготь, канифоль, модны цуу, давирхай зэрэг бүтээгдэхүүнийг гарган авч эмчилгээнд өргөн хэрэглэдэг. 

	Нарсны гөлгийг хавар эрт хөөж байх үед нь авах хэрэгтэй. Энэ үед нарсны гөлөг анхилуун үнэртэй давирхайлаг байна. Нарсны гөлгөнд давирхай, эфирийн тос (скипидар), цардуул, гашуун ба идээлэх бодис, эрдэс давс а, с витамин ихтэй. 

	Нарсны гөлгөөр 10,0:200,0˗ийн харьцаатай чанамал ханд бэлтгэн цэр ховхлох, шээс ялгаруулах, ариутгах зорилгоор хэрэглэнэ. Түүнчлэн амьсгалын замын эрхтний үед уураар нь утах, чийг бамтахад ванн бэлтгэн орох арга ч бий. 

	Нарсны шилмүүс бол эмчилгээний чанар агуулсан олон зүйлийн бодисоор баялаг байдаг. 

	Сүүлийн үед эрдэмтдийн үзэж байгаагаар нарсны шилмүүсийг өвлийн улиралд (12 дугаар сараас 3 дугаар сар хүртэл) бэлтгэн цасанд булж хадгалж байгаад, ялангуяа мал төллөлтийн үед витаминт тэжээл болгон хэрэглэх нь илүү ашигтай байна. 

	Өдөрт хэрэглэх хэмжээгээрээ цасан доороос авч жижиглээд тэжээлд нь буюу усанд хандалж төллөх ба төллөсөн малд өгөхөд малын хүч тарга сайн байж сүү жилбэ сайтай байхаас гадна гарсан төл нь чийрэг сайн бойждог байна. 

	Нарснаас үйлдвэрлэлийн аргаар эмийн бэлдмэл гарган авдгаас гадна эмнэлгийн тасаг, лаборатори малчны суурь, фермийн нөхцөлд эмийн бэлдмэл хийж бэлтгэх бололцоотой. Тухайлбал: давирхай, канифоль, төрөл бүрийн ханд, нарсны шилмүүсний нунтаг гурилтай багсармал зэрэг болно. 

	Нарсны давирхайг хавар, зуны улиралд бэлтгэн авч болох юм. Нарсны шилмүүсийг хуурайгаар нэрж деготь бэлтгэн авдаг. Үүгээр арьсны экзем, цахлай буюу мөөгөнцрийн өвчин, хамуу эмчлэх, ариутгах, шимэгч эсэргүүцэх үйлчилгээтэй. Чанамал ба энгийн ханд бэлтгэхдээ 20,0 гр шилмүүсийг 200 мл усанд найруулж бэлтгэнэ. 

	Нарсны нахиаг нунтаглаж чанамал ханд бэлтгэн (20,0:200,0) мэнгэртэй ба гуурстах (бронхит)˗д цэр ховхлох зорилгоор хэрэглэнэ. Нарсны давирхай бол байгалийн бэлэн терпентин (скипидар) буюу цийлэг юм. Иймээс үүнийг скипидарын зориулалтай эмчилгээнд хэрэглэх бололцоотой. Үүнд:

	3. Нарсны давирхайг ус, цөцгийтэй хольж ходоод гэдэс өвдөх, уушгины үрэвсэл болоход гаднаас нь түрхэх. 

	4. Давирхайг ургамлын тостой (1:1,3) харьцаатай хольж найруулаад төл малын гуурстал, мэнгэр (бронхит) цээжний гялтантас (плеврит) өвчний үед гаднаас нь түрхэж эмчилгээ хийнэ. 

	5. Архагшсан үрэвслийг хурцатгах, буглааны идээллийг түргэтгэхийн тулд нарсны давирхайны 20 хувийн түрхмэгээр хөхүүлж эмчилнэ. 

	6. Мал олноороо ханиах буюу амьсгалын замын эрхтний өвчнөөр өвчилсөн үед ариутгах зорилгоор давирхай хайлуулж ууршуулан малын байр (хашаа хороо)˗нд задгай саванд хийж тавьдаг. 

	5. Малын ходоодны хөдөлгөөнийг сайжруулах ба ходоодны архаг үрэвсэлтийн үед нарсны давирхайны цийдмэг буюу давирхайг өөхөн тостой хольж адуунд 10,0˗30,0, үхэрт 20,0˗40,0 бог мал, гахайд 2,0˗5,0˗аар дотуур олгоно. 

	Харин нядлах малыг нарсны давирхай ба давирхай оролцсон эмээр эмчлэхэд мах нь муухай үнэртэй болдгийг анхаарах хэрэгтэй. 

	Далимд сонирхуулахад: ходоодны шархтай өвчтөн нарсны боргоцойг ногоон байхад нь хэрчиж аваад жижиглэж архины шилний 1/3 хүртэл хийж дээрээс нь архи нэмж 7 хоногийн турш дулаан газарт тавьж түүнээс хоол идэхийн өмнө хоолны халбагаар өдөрт 3 удаа уудаг байна. Мөн бие махбодыг чийрэгжүүлэхэд нарсны (30,0) шинэ шилмүүсийг угааж сахар нэмж усанд 2 минут битүү буцалган өдөрт нь багтааж уудаг ардын арга бий. 

	 


НИШИНГ (зэгс)

	 

	Монгол оронд нэгэн зүйл нишинг ургадаг. Эгэл нишинг (тростник) мөлхөө урт үндэслэг иштэй олон наст өвслөг ургамал. 

	Гол, цөөрөм, нуурын эрэгт ургадаг. 

	Манай оронд ихээхэн тархсан ургамлын нэг. 6 Дугаар сарын сүүлчээс 9 дүгээр сард цэцэглэдэг. Энэ ургамал бол тэжээлийн ач холбогдол ихтэй. Үндэслэг ишиндээ 16˗17 хувь цардуултай, навчиндаа 35,4˗222 мг хувь с витаминтай бөгөөд 100 мг хувь хүрэх каротинтай байдаг.

	Эрт дээр үед дундад азид энэ ургамлын навчаар хатги эмчилдэг байжээ. Буриадад чийг бамтах өвчнийг нишингийн навчаар эмчлэх туршлага өргөн дэлгэрсэн байна. Узбекийн ардын эмчилгээнд нишингийн үндэслэг ишний чанамал хандыг шээс ялгаруулах, хөлс гаргах зорилгоор хэрэглэж байна. Иймээс энэ ургамлыг мал эмнэлэгт туршин хэрэглэх хэрэгтэй юм.

	 


НОЦОРГОНО

	Монгол оронд нэг зүйл ноцоргоно ургадаг. 

	Эгэл ноцоргоно (дурнишник обыкновенный). 

	Энэ нь нийлмэл цэцэгтийн овгийн нэг наст ургамал. 120 См˗д хүрэх өндөр иштэй, гурван илтэст хуваагдмал дугуй навчтай шар цэцэгтэй. Зуны турш цэцэглэдэг хог ургамал. 

	Эмнэлгийн хэрэгцээнд өвс, үндэс, үрийг хэрэглэнэ. Энэ ургамал мод ихтэй. Энэ ургамлаас бэлтгэсэн эмийн бэлдмэлээр бамбай булчирхайн өвчин эмчлэхэд үр дүнтэй гэж үздэг. Мөн түүнчлэн чацга алдахыг зогсоодог байна. Хоолны нэг халбага өвсийг нэг шил аяга усанд хийж 10 минут буцалгаад өдөрт 3 аягыг уудаг байна. Цусан суулга ба чацга алдахад үр, үндэсний ханд хэрэглэхийг сайн гэдэг. Арьсны экзем, цахлай, мөөгөнцрийн бусад өвчний үед эгэл ноцоргонын навчны шүүсийг түрхэж эмчилдэг. Өвлийн улиралд чанамал хандыг түрхэж эмчилнэ. 


НОХОЙН ХОШУУ (шиповник)

	 

	Манай оронд 6 зүйл нохойн хошуу ургадаг. Эдгээрийн дотроос хамгийн их тархацтай нь өргөст нохойн хошуу. 

	Энэ нь монгол орны хөвсгөл орчим, хэнтий, хангай, монгол дагуур, хянган орчим, ховд, монгол алтай, говь˗алтайн ойн зах, цоорхой, асга хад, нугад тархмал ургадаг хүн бүхний сайн мэддэг, өргөн хэрэглэдэг ургамал. 

	Эмчилгээнд зонхилон жимсийг хэрэглэнэ. Нохойн хошууны жимсгэнэд А, С, В, Р, К витаминтай бөгөөд аргаах бодис, эфирийн тос, алим, нимбэгийн зэрэг органик хүчилтэй иймээс нохойн хошууны жимснээс олон витаминт эмийн бэлдмэл хийж хэрэглэнэ. Нохойн хошууны жимсийг хоол ундаанд дээр үеэс хэрэглэж ирсэн ардын асар баялаг туршлага бий. Мөн чийг бамтах ба уушги цээжний өвчин эмчлэхэд хэрэглэдэг байна. 


Ходоод гэдэсний ба чийг бамтах өвчин эмчлэхэд нохойн хошууны бэлдмэлийг хэрэглэхэд малын биеийн байдал эрс сайжирдаг онцлогтой. 

	Нохойн хошууны иш, навч жимс, үндсийг эмчилгээнд хэрэглэдэг арга бас байна. Ялангуяа нялх төлийг ходоод гэдэс, амьсгалын замын эрхтний өвчнөөс урьдчилан сэргийлэх зорилгоор биеийн эсэргүүцлийг сайжруулахын тулд нохойн хошууны жимс, навчаар 1:10˗ын харьцаатай усан ханд бэлтгэн бог малын төлд 20,0˗30,0, бод малын төлд 100,0˗150,0 гр˗аар өдөрт 3 удаа дотуур олгоно. 

	 


НОХОЙН ХЭЛ

	Монгол оронд 2 зүйл ургадаг. 

	Үсхий нохойн хэл (панцерия или пустырних шерстистый)

	Энэ нь уруул цэцэгтийн овгийн олон наст өвслөг ургамал. Боровтор саарал холтос бүхий бүдүүн үндэслэг, эсгийрхүү цайвар үсээр бүрхмэл иштэй. 

	Навчны дээд тал нь тачир, доод тал нь урт, цайвар үсээр бүрхмэл, цагаан, цайвар олон цэцэгтэй. 7˗8 Сард цэцэглэдэг ургамал. 

	Монгол орны хэнтий, хангай, монгол дагуур, ховд, монгол алтай, дундад халх, их нууруудын хотгор, орог нуур, дорнод говь, говь˗алтай, зүүн гарын говьд хайр чулуурхаг бэл, дэнж, сайр дошин дээр ургадаг. Эмчилгээнд өвсийг хэрэглэнэ. Энэ ургамал гашуун бодис, алкалиод, эфирийн тос, С витаминтай бөгөөд амьтны цусны судсыг өргөсгөдөг учраас цусны даралт бууруулах, мэдрэл, зүрхний өвчний үед тайвшруулах үйлчилгээтэй. Мөн түүнчлэн үе мөчний өвчний үед өвчин намжаадаг байна. 

	Хаван намжааж шээс ялгаруулна. 1,0:200,0˗ийн харьцаагаар чанамал ханд бэлтгэж хэрэглэнэ.

	 


НЭРС

	Монгол оронд 3 зүйлийн нэрс ургадаг. 

	Хар нэрс (черника)

	Энэ нь алирсны овгийн 40 см орчим өндөр бутлаг ургамал. Бүдэг ногоон холтостой, хурц ирмэг бүхий мөнх ногоон иштэй, жижиг хөрөөн ирмэгтэй, цайвар ногоон, шовх үзүүртэй, өндөг хэлбэрийн навчтай, бөмбөлөг хэлбэрийн хар жимстэй. Цайвар ногоон шовх үзүүртэй сарьслаг навч нь өвөл унана. 

	Ягаавтар туяа бүхий цайвар ногоон цэцэгтэй. Нэрс хэнтий, сэлэнгэ, хөвсгөл аймагт ургадаг. Нэрсэнд В, В1, С витамин, органик хүчил, эфирийн тос, аргаах зэрэг бодисууд агуулагдана. 

	Жимсийг боловсорч гүйцсэн даруй түүж аваад тэр даруйд 50˗70°˗т хатаавал зохино. Зуух пийшин дээр хатаах нь тохиромжтой. Нэрсний жимс хүнсний болон тэжээлийн ач холбогдолтой. Хар нэрсний жимсийг чацга тогтоох, шижин арилгах, цус багадах, бөөрний чулуу буй болох, гэдэс ходоодны хямрал, ходоодны хүчил багассан үед эмчилгээнд хэрэглэдэг. 

	Бөөрөнд чулуу буй болсон үед хошуу будааны сүрэл, бамбалзуурын шивлээ, хар нэрс тус бүрээс 50 г˗ийг нэг хувин буцалсан усанд хийж ванн болгон орохоос гадна хар нэрсний чанамал хандыг уудаг. Мөн түрхэц бэлтгэх экзем, түлэнхийд түрхэж эмчилнэ. Цайны адилаар уудаг туршлага ч бий. 


ӨМХИЙ ӨВС

	Монгол оронд 2 зүйл өмхий өвс ургадаг. 

	Эгэл өмхий өвс (гармала обыкновенная)

	30˗40 см өндөр ургадаг олон наст өвслөг ургамал. Салаалж мөчирлөсөн шулуун ишнүүдтэй, 3˗5 шугаман юлд хэлбэрийн хурц хэсгүүдэд цуулбарлагдсан нэлээд том навчистай, цайвар шар цэцэгтэй, бөмбөлөг хэлбэрийн гурван тасалгаат хонгорцогт олон тооны үртэй. 

	Монгол орны ургамал газар зүйн зүүн гарын болон алтайн өврийн говь, их нууруудын хотгор, монгол алтай, говь˗алтайн тойрогт шанд, бууц, суурин газрын ойролцоо болон замын хажуугаар элбэг ургадаг. Эгэл өмхий өвс бол эртний эмийн ургамал. Энэ ургамлын өвс (газар дээрх) өөр ханд бэлтгэн үе мөчний болон арьсны өвчин, хамууг ваннд угааж эмчилдэг. 

	Дундад азид энэ ургамлаар дээр дурдсан тохиолдолд хэрэглэхээс гадна шээс, хөлс ялгаруулахад хэрэглэдэг байна. Орчин үеийн шинжлэх ухааны эмнэлэгт эгэл өмхий өвсний үндэснээс бэлтгэсэн ханд болон түүнээс ялган авсан давсны хүчлийн гармины давсаар пархинсоны өвчин, бахардан унах, энцефалит зэрэг өвчин анагаахад хэрэглэж байна. Мөн люминалын оронд нойрсуулахад хэрэглэдэг. Энэ ургамлаар мал эмчлэх ажлыг туршин хийх нь чухал. 

	 


ӨРӨМДҮҮЛ

	Монгол оронд 6 зүйлийн өрөмдүүл ургадаг. 

	Жинхэнэ өрөмдүүл (подмаренник настоящий)

	Ягаандайн овгийн олон наст өвслөг ургамал, монгол оронд газар сайгүй тархмал ургадаг. 15˗20 См өндөр, эгц босоо буюу налуу салаалсан ишний дээд талд нь хар ногоон гялтгар, доод талд нь саарал барзгар үслэг нарийнхан хурц үзүүртэй 8˗12˗оор хумбагар багс үүсгэсэн навчтай, хамгийн урт ишний үзүүр орчмын багц навчны дээгүүр байрласан алтан шаргал, олон тооны цэцэгтэй, 6˗9˗р сард цэцэглэнэ. 

	Эмчилгээнд өвсийг хэрэглэнэ. Ургамлын шүүсийг 35 градусын спиртэд буюу архинд бэхжүүлэн хадгалж байгаад хэрэглэх боломжтой. 

	 


САГАГ

	Монгол оронд 2 зүйлийн сагаг ургадаг. 

	Таримал сагаг (гречиха посевная) (гурвалжин будаа)

	Эмчилгээнд зориулан цэцэг, навчийг хэрэглэнэ. Украин ардын эмнэлэгт энэ ургамлын цэцгээс (10,0:200,0 чанамал ханд бэлтгэн ханиад намжаахад уудаг байна. Мөн түүнчлэн цусны судасны хана хатуурснаас цусны даралт ихдэх үед дээрх чанамал хандыг цайнд хийж уухад тайвшрах ба цусны даралт буурдаг байна. 

	Нойтон навчийг шахаж олон давхарлан идээтэй шархан дээр тавихад эдгэрүүлнэ. 

	Нойтон навчийг дотуур хэрэглэхэд хортой. Малд их хэмжээгээр идүүлбэл үс нь унадаг. Ийм учраас болгоомжтой хандах хэрэгтэй.

	 


САРИМС (чеснок)

	Хүнсний таримал ургамал. Саримс бол эрт дээр үеэс эмчилгээнд өргөн хэрэглэгдэж ирсэн түүхтэй. Саримснаас бэлтгэсэн эмийн бэлдмэл (спиртэн ханд ба спиртэн шингээмэл)˗ийг аллилсат гэдэг нэртэйгээр үйлдвэрлэн гаргадаг.

	Саримсанд антибиотик, халдваргүйжүүлдэг, паразитын ба ялзралтын эсрэг үйлчилгээтэй бодис агуулагдахаас гадна цагаан хорхой туулгах, шээс хүргэх, хоолонд дур оруулах, зүрхний ба ходоод гэдэсний үйл ажиллагааг тордох чанартай эмийн бодис ихтэй. 

	Саримснаас бэлтгэсэн эмээр биж өвчнөөс шалтгаалан ходоод гэдэсний хөдөлгөөн зогсох, олгой үрэвсэх, амьсгалын замын эрхтэн үрэвсэх, ялангуяа уушгины идээт үрэвсэл, цагаан мөгөөрсөн хоолой бачуудах, багтраа, цусны даралт ихдэх, хавагнах, цусны судасны хана хатуурах, томуу зэрэг өвчнийг эмчлэхэд сайн үр дүнтэй. Толгойн өвчин ба цээж өвдөхөд горчицын оронд саримсыг хэрэглэнэ. Саримсны шүүсээр үү, арьсанд буй болсон эвэр арилгах ба арваалж, могойд хатгуулах, идээт шарх эмчилнэ. Үүнд саримсны шүүсийг цуутай холих буюу саримсыг цуунд хийж хэрэглэнэ. 

	Саримс идсэн хүний амнаас үнэр удаан хадгалагддагийг арилгахад эгэл годил буюу шудаг өвсний навчийг зуувал тэр даруй арилна. Ардын аргаар нэг шил архинд саримсны 10 хумсыг жижиглэж хийгээд 8 хоног дулаан газар байлгаж түүнээс цайны халбагаар өдөрт 3 удаа уудаг эмчилгээний арга бий. 

	Бөөрний үрэвсэлтэд саримс харш гэдгийг анхаарвал зохино. Үү арилгахын тулд нунтагласан саримсыг гахайн өөхтэй адил хэмжээгээр хольж түрхэц бэлтгэн хэрэглэнэ. Нэг хэсэг жижиглэсэн саримсыг 4 хэсэг цуунд хийж шингэн түрхэц бэлтгэнэ. 

	Саримсаар шувууны цагаан хорхой (дрепан и дотениоз) туулгахад үр дүн сайн гэж эрдэмтэд тодорхойлсон байдаг. 

	Иймээс малд ч туршиж хэрэглүүштэй. 

	Мөн саримсаар төлийн колибактериозын ба иж балнадын гаралтай өвчин эмчлэхээс гадна эдгээр өвчнөөс төлийг урьдчилан сэргийлэх зорилгоор бас хэрэглэдэг. Үүний тулд 1 л физиологийн уусмал буюу хоолны давсны 0,85 хувийн усан уусмал дээр 100 грамм нунтагласан саримс нэмж сайтар холиод дотуур олгодог байна. 

	Үүнээсээ тугалд амьдын жингийн кг тутамд 3,0˗5,0˗аар бодож тэжээл өгөхийн өмнө өдөрт 3 удаа уулгана. Энэ бэлдмэлээр удаан хадгалахад ашигтай бодис нь дэгдээд идэвхт чанараа алдана.

	 


СОНГИНО (лук)

	 

	Төрөл бүрийн сонгино фитонцид гэдэг бодистой бөгөөд тэр нь өвчин үүсгэгч эгэл биетэн, нян хорхой үхүүлэх үйлчилгээтэй гэдэг нь нотлогдсон байна. 

	Сонгиныг эрт дээр үеэс хүн төрөлхтөн хоол амтлах, хоолонд дуртай болгох, хоол шингэцийг сайжруулах зорилгоор өргөн хэрэглэж ирсэн байна. 


Манай оронд 30 гаруй зүйл сонгинолог ургамал ургадгаас гадна олон зүйл сонгиныг тарималжуулан хүнсэнд хэрэглэдэг билээ. 

	Ходоод гэдэсний үрэвсэлт эмчлэхэд сонгинын шинэ шүүсийг дотуур олгоно. 

	Шинжлэх ухааны эмнэлэгт гэдэсний хөдөлгөөн сайжруулах, чацга алдах зэрэг өвчнийг эмчлэхэд сонгинын шүүсийг 90°˗ын спиртэд шингээн авсан бэлдмэл, аллилчепийг дотуур олгоно. 

	Сонгинын шүүсийг зөгийн балтай хольж нүдэнд цагаа унах, үүл суухын эсрэг эмчилнэ. Арилгаж, цэвэрлэн, жижиглэсэн сонгино 500 граммыг 50 грамм бал 400 грамм сахартай хольж 1 литр усанд хийж зөөлөн гал дээр буцалгаад хөргөж, шил саванд хийж амыг таглан хадгална. Үүгээр ханиалга, хөхөрч ханиах өвчин эмчилдэг. 

	Сонгино бол хялгасан хорхой ба бөөрөнхий хорхойг туулгах үйлчилгээтэй. 

	Үүний тулд сонгиныг эхлэн дангаар нь өгөөд дараа нь туулгах хэрэгтэй. 

	Мөн шархыг сонгинын шинэ шүүсээр эмчилдэг. Мөн сонгинын шүүсийг зөгийн балтай хольж арьсны мөөгөнцөртөх өвчин эмчилнэ. 

	Сонгиныг хэт их тунгаар хэрэглэвэл хордоно. Ходоод, гэдэс, бөөр, элэгний өвчний үед сонгинын хандаар малын төрөл бүрийн өвчин эмчилж болно. Сонгино бол малын витаминт сайн тэжээл. 

	Сонгино нь микроб (нян) эсэргүүцэхээс гадна ходоод гэдэсний шүүрэл, хөдөлгөөнийг идэвхжүүлэх, зүрхний ажиллагааг хүчжүүлэх үйлчилгээтэй нь тодорхойлогдсон. Сонгинын шүүсийг (1:10) харьцаатайгаар хоолны давсны 0,85 хувийн уусмалтай хольж хутгаад иж балнад, колибактериоз зэрэг өвчнөөс урхаглан үүссэн ходоод гэдэсний өвчтэй төрөл бүрийн төл малыг эмчлэхэд амьдын жингийн кг тутамд 3˗5 граммыг тэжээхээс нэг цагийн өмнө өгнө. Өвчтэй малыг эдгэртэл эмчилгээг үргэлжлүүлнэ.

	 


СӨД 

	Эмийн сөд (кровохлебка лекарственная) 

	Энэ нь сарнайн овгийн олон наст өвслөг ургамал. Сөд нь 1 м хүрэх өндөр эгц босоо дээд хэсэгтээ салаа иштэй. Урт бариул бүхий хос, өдлөг, дэлгэрэнгүй, шүдэлсэн захтай, гонзгой дугуй навчтай, навчны доод тал нь цайвар ногоон дээд тал нь хар ногоон байна. Хүрэн улаан гонзгойвтор бөөрөнхий баг цэцэг ургамлын иш салааны үзүүрт байрласан байна. Монгол оронд ихээхэн тархсан хүн бүхний сайн мэддэг ургамлын нэг. 

	Эмчилгээнд үндэс, үндэслэг ишийг хэрэглэнэ. Үүнээс бэлтгэсэн эмийн бэлдмэлийг цус тогтоох, үрэвсэл эсэргүүцэх, аргаах, өвчин намжаах, нянгүйжүүлэх зорилгоор хэрэглэнэ. Мөн түүнчлэн ам хамрын салст бүрхүүлийн үрэвсэлт, трихомонад, томуу, ангин зэрэг өвчин эмчилдэг. 

	Аргаах ба цус тогтоох зорилгоор ходоод гэдэсний үйл ажиллагааны хямрал чацга алдах, цустай чацга, цустай ханиах, савнаас цус алдахад хэрэглэдэг. 15,0:200,0 Буюу заримдаа 30,0:200,0˗ын харьцаатай чанамал ханд бэлтгэн хэрэглэдэг.

	Сөд өвсний үндсэнд пирагаллын хүчил, эфирийн тос, хурган чихний хүчлийн кальци, цардуул, галлогийн хүчил, будагт бодис, С витаминтай гэж үздэг. 

	Малчдын туршлагаас үзвэл сөд өвсний цэцгийг хураан авч хатаагаад энгийн ба чанамал ханд бэлтгэн төрөл бүрийн малын чацга алдалтыг намжаах зорилгоор амжилттай хэрэглэсэн байдаг. Үндсийг намар цагт ухаж аваад гэдэс дотрын эм болгон хэрэглэдэг. Үхэр адуунд 20˗30 гр, бог малд 1˗1,5 граммаар дотуур олгодог байна.

	 


СУРГАР

	 

	Монгол оронд нэг зүйлийн сургар ургадаг. 

	Намгийн сургар (сурнаг, сургар) (багульник болотный). 



	



	Далийн овгийн бутлаг ургамал. Монгол орны хөвсгөл орчим, хэнтий, монгол дагуурт хар модон ба хусан ойн намгархаг газар, сарьдагт ургадаг. Энэ ургамал нь мөнх ногоон, толгой эргэм үнэртэй, ялангуяа нарлаг өдөр түүний үнэр улам их болдгоос толгой өвдүүлэх нөлөөтэй. 

	Навчны доод тал нь шар цоохор бөгөөд зөөлхөн, дээд тал нь хар ногоон өнгөтэй, ирмэг нь доош эргэсэн байна. Ургамлын ишний үзүүрт цайвар буюу ягаан олон цэцэг шүхэр хэлбэртэйгээр байрласан байна. Анхилуун тансаг үнэртэй таван тасалгаа бүхий үртэй, гонзгой хэлбэрийн олон ширхэг боровтор алтлаг үртэй. 

	5˗6 дугаар сард цэцэглэнэ. Ургамлыг ид цэцэглэж байх үед навч, цэцгийг хураан авч сүүдэрт хатааж битүү саванд хадгалбал зохино. 

	Энэ ургамлыг цэр ховхлох, сульдаа, ходоод, зүрх, бөөрний өвчнүүд, чацга алдах, үргүйдэх үед мөн түүнчлэн халдварт өвчнүүдийн үед ч хэрэглэж болно. 

	Цэцгийг архинд хандалж үе мөчний өвчин няцралтыг шавшиж эмчлэхэд хэрэглэнэ. Мөн түүнчлэн жоом, бөөс, ширх, үс идэгч эрвээхэй мэт шимэгчидтэй тэмцэхэд ханд бэлтгэн хэрэглэнэ. Тоймчилсон тун бод малд 0,5˗4 гр, бог малд 0,02˗0,2 гр˗ыг дотуур нэг удаа олгоно. 

	Намгийн сургар бол их хортой учир түүнээс эмийн түүхий эд бэлтгэх, хадгалах, хэрэглэх үед болгоомжтой хандах шаардлагатай. Үүнээс гадна намгийн сургар малд хортой учраас эмийн хэмжээг хатуу баримталбал зохино. Бас энэ ургамлаар бэлчээрт мал хордож болох боловч бод мал энэ ургамлыг иддэггүй учраас хордохгүй байж болох юм. Харин хонь өвлийн улиралд хордсон тохиолдол бий. 


СЭДЭРГЭНЭ

	Монгол оронд 4 зүйлийн сэдэргэнэ ургадаг. 

	Чөдөр сэдэргэнэ (вьюнок полевой)

	Газар дээрх хэсгээр 1:10˗ын харьцаагаар спиртэн ханд бэлтгэх, шүүсийг авч зөвхөн ил шарх эмчлэхэд их үр дүнтэй гэж үздэг. Ургамлыг нойтон үед нь хэрэглэхээс биш хатсан хойноо хэрэгцээгүй болно. Хоёр хэсэг нойтон ургамал, 4 хэсэг спиртэд 15 хоног хандлан хэрэглэнэ. 

	 


ТААНА (лук многокорневой)

	Нягт ширэлдсэн үндэс үүсгэдэг 20 см хүртэл өндөр иштэй, олон наст өвслөг ургамал. 

	Цайвар ягаан цэцгүүд ишний үзүүрт бөөгнөрөн шүхэр баг цэцэг үүсгэнэ. Тал хээр, говийн бүсийн аймгуудаар тархалттай тэжээлийн ургамал. Ардын эмнэлгийн практикт малын ходоод гэдэс, амьсгалын зам, уушгины өвчнүүдийг эмчлэх, эцэж турсан малыг тэнхрүүлэхэд ханд хэлбэрээр, дангаар нь хужир шүү, тэжээлийн зарим ургамлын гурилтай холих буюу сорс бэлтгэн хэрэглэдэг. Дээр үед хамрын хөндийн гуур, эргүү өвчнүүдийн үед хатаасан тааныг шатааж утаж эмчилж байсан байна. Тааныг дөнгөж ургаж буй үед нь ихээр идсэн мал ялангуяа адуу хордлого болж цусны хольцтойгоор шээх, амьсгаа нь давхцаж түргэн ядрах, дээд эрүүний сүлжээ вений судаснууд хөөж хавддаг (таанатах гэдэг) энэ үед нутаг сэлгээж бэлчээх, их хордсон адуунаас бага зэрэг цус авдаг.

	 


ТАВАН САЛАА 

	Монгол оронд 7 зүйлийн таван салаа ургадаг. 

	Их таван салаа (подорожник большой)

	Энэ нь таван салааны овгийн олон наст өвслөг ургамал. Эгц босоо нүцгэн ишний үзүүрт түрүү үүсгэн байрласан хальслаг олон тооны цэцэгтэй, зууван дугуй сарьслаг навч нь үндэс орчмын байршилтай, навчны голоор хэд хэдэн тод судал явсан байдаг. 

	Монгол орны хэнтий, хангай, монгол дагуур, хянган, дундад халх, дорнод монгол, их нууруудын хонхор, орог нуур, говь˗алтайд тархацтай. Эмнэлгийн хэрэгцээнд зориулан навчийг ид цэцэглэх үед нь бэлтгэнэ. 

	Ардын ба шинжлэх ухааны эмнэлэгт их таван салааны навчийг төрөл бүрийн шарх эмчлэхэд өргөн хэрэглэдэг. 

	Нойтон навчийг угааж цэвэрлээд хайчлах буюу нухаж нунтаглаад 1:5˗ын харьцаагаар хоолны давсны (0,85 хувийн) сул уусмалтай хольж зуурмаг болгоод хэдэн давхар марлиар шүүн авч авсан шүүсээр идээт шарх эмчилнэ. Чанамал ханд бэлтгэн ходоодны хүчил багадсан үед буюу төлийн хоол боловсруулах эрхтний ажиллагааг сайжруулахын тулд дотуур олгоно. Төл бойжилтын үед мал эмнэлгийн эмийн санд найруулан хэрэглэх нь чухал.

	 


ТАРВАГАН ШИЙР

	Монгол оронд 7 зүйл тарваган шийр ургадгаас одоогийн байдлаар юндэн тарваган шийрийг эмчилгээнд хэрэглэж байна. 

	Юндэн тарваган шийр (термопсис ланцетный)

	Энэ нь буурцагтны овгийн олон наст өвслөг ургамал. 25 См˗д хүрэх эгц босоо, салаа иштэй, үсээр бүрхмэл, уртавтар гонзгой, гурамсан навчтай, алтан шаргал цэцэгтэй. Манай оронд их тархсан нөөц ихтэй ургамал. 

	Эмчилгээнд өвсийг хэрэглэнэ. Тарваган шийрт олон тооны алкалоид, сапонин, эфирийн тос зэрэг биологийн идэвхт бодис агуулагддаг. Тарваган шийр цэр ховхлох, цусны даралт ихэсгэх үйлчилгээтэй. Энэ ургамал хортой учраас бэлтгэх хэрэглэхдээ хянуур хандах шаардлагатай. 

	Шинжлэх ухааны эмнэлэгт тарваган шийрээс шахмал ханд, нунтаг, экстракт бэлтгэн дотуур хэрэглэхээс гадна цитотон гэдэг бэлдмэл гарган булчин ба венинд тарьж эмчилгээ хийнэ. 

	Ялангуяа архаг бронхит, уушгины цусан хатгалгыг эмчлэхэд экстракт, нунтаг, шахмалыг дотуур хэрэглэнэ. Ардын эмнэлэгт тарваган шийрээр уушгины өвчин эмчлэхээс гадна цагаан хорхой туулгах, паразит (шимэгч) эсэргүүцэхэд хэрэглэдэг. Харин цустай цэр гарах үед тарваган шийрийг хэрэглэхийг хориглоно. Чанамал ханд бэлтгэхдээ 0,6:200,0 буюу цайны 1/10 халбагыг нэг аяга усанд найруулан бэлтгэнэ. 

	Төрөл бүрийн малын амьсгалын замын эрхтний өвчин анагаахад тарваган шийрийн нунтаг ба чанамал ханд 1:100˗аар дотуур хэрэглэнэ. Тун:

	Адуу ˗ Чанамал ханд: 100,0˗150,0; ˗ Нунтаг: 1,0˗1,5

	Унага ˗ Чанамал ханд: 40,0˗60,0; ˗ Нунтаг: 0,4˗0,6


Үхэр, тэмээ ˗ Чанамал ханд: 150,0˗200,0; ˗ Нунтаг: 1. 5˗2,0

	Тугал, ботго ˗ Чанамал ханд: 40,0˗60,0; ˗ Нунтаг: 0,4˗0,6

	Хонь, ямаа ˗ Чанамал ханд: 30,0˗50,0; ˗ Нунтаг: 0,3˗0,5

	Хурга, ишиг ˗ Чанамал ханд: 10,0 20,0; ˗ Нунтаг: 0,1˗0,2

	 


ТАРНА

	Монгол оронд тарнын төрлийн 20 гаруй зүйл ургадгийн заримыг тарна, заримыг мэхээр гэж нэрлэдэг. 

	1. ШУВУУН ТАРНА (бүднээн сүүл)(горец птичий, спорыш)

	Нэг наст ургамал хэвтээ буюу өндийсөн, эсвэл босоо махиралдсан иштэй, жижиг гонзгой зууван, юлдэн буюу шугаман навчтай. Навчны өвөрт 3˗5 ширхгээр байрласан ягаан буюу ногоовтор цайвар, ирмэгээрээ улаан хэсэгтэй (цэцгийн суурь) бүдэг өнгөтэй, цэглэг товгоруудтай жижиг самран үр жимстэй. 5˗8 Сард цэцэглэнэ. 

	Газар дээрх хэсгийг эмчилгээнд хэрэглэнэ. Энэ ургамалд цахиурын хүчил ба идээлэх бодис ихтэй. Үүнийг уушгины өвчин эмчлэх ба аргаах зорилготой хэрэглэнэ. Түүнчлэн энэ ургамлын хатаасан навчинд 40 мг хувь каротин, 0,12 хувь витамин с˗тэй, авикулнрен гэдэг глюкозидтэй. Үүнийг савны булчин агшаахад хэрэглэдэг. 

	Энэ ургамлын бэлдмэлүүд нь үрэвсэлт эсэргүүцэх, цус тогтоох, аргаах үйлчилгээтэй. Шинжлэх ухааны эмнэлэгт энэ ургамлаас бэлтгэсэн авикулярен˗ыг цусны үржилтийг сайжруулах, савны булчингийн агшилтыг хүчтэй болгох зорилгоор 1955 оноос эхлэн хэрэглэх болсон юм. 

	Бөгшүүлдэг ханиад эмчлэхэд авикулятеныг хэрэглэдэг. 0,5˗1,0 Буюу хагас шахмалаар өдөрт 3˗4 удаа ууна. Ардын эмнэлэгт цэцэглэж буй ургамлын шүүс, нунтаг, чанамал хандаар үрэвсэлт намжаах, тэнхээ тамир оруулах, ходоод, давсаг, элэг бөөрний өвчин эмчлэхэд шээлгэх зорилгоор хэрэглэдэг. Мөн түүнчлэн цөс, давсаг, бөөр чулуужихад хэрэглэнэ. Үүнээс гадна шувуун тарнаар уушгины бүх төрлийн өвчнийг эмчлэх ба уушгины сүрьеэг ч эмчилдэг аж. 

	Ардын эмнэлгийн практикаас үзвэл усан тарна хэрэглэхэд амьтны жин нэмэгдэх ба хоол идэх дур ихтэй болдог байна. Галууг шувуун тарна ихтэй бэлчээрт гаргахад жин нь эрс нэмэгддэгээс шувуун тарна гэдэг нэрийг олжээ. 

	Мөн түүнчлэн энэ ургамлын чанамал хандаар идээтэй шарх эмчлэхэд сайн байдаг байна. Төвд эмнэлэгт үндсийг хэрэглэдэг. 20,0:200,0˗аар бэлтгэсэн чанамал хандыг өдөрт 3 удаа ууна. 

	2. ТАГИЙН ТАРНА (горец альпийский)

	Тарнын овгийн олон наст өвслөг ургамал. Монгол орны хөвсгөл, хэнтий, хангай, ховд монгол алтайд тархацтай, нуга, нугын хажуу, горхи булгийн эрэг ойн захаар элбэг ургадаг. 60˗70 см˗ийн өндөр салаалаг босоо ихтэй, шугамлаг юлдэн навчтай, цайвар ягаан цэцэгтэй. 

	Эмийн түүхий эдэд тагийн тарнын үндсийг цэцэглэж байх үед нь буюу намар ухаж авна. Малын ходоод гэдэсний халдварт ба халдваргүй өвчин эмчлэхэд сайн үр дүнтэй гэж зөвлөлтийн эрдэмтэн Д. К. Червяков тогтоосон байдаг. Үндэснээс чанамал ханд бэлтгэн дотуур олгох, холио хийж гадуур яр, шарх, салстын үрэвсэлт эмчилдэг. 

	Дотуур олгох тун: үхэрт 40˗50 гр, бог малд 10˗20 гр, бог малын төлд 1˗2 гр˗аар тус тус олгоно. 

	3. УСАН ТАРНА (горец перечный) 

	Нэг наст эгц босоо, салаа (намар болоход улаан болдог) 70 см өндөр иштэй, хар толбот найлзуурхай бүхий гялталзсан бөгөөд уртавтар юлдэн (3˗6 см урт) хоёр талаас нарийссан үзүүртэй буюу мухар навчтай, ирмэгээрээ үстэй. Иш, мөчрийн үзүүрээс унжсан ногоовтор ягаан буюу ягаан өнгийн жижиг баг цэцэгтэй. Ургамлын газар дээрх хэсгийг бэлтгэн эмчилгээнд хэрэглэнэ. Эрт дээр үед усан тарнын чанамал энгийн хандаар арьсны идээт өвчин эмчлэх ба шарх цэвэрлэх, өвчин намжаах зэрэгт хэрэглэж байжээ. 

	4. БЭРЖГЭР ТАРНА (горец шероховатый) 

	30˗60 см өндөр иштэй, гонзгойвтор урт юлдэн навчтай, цайвар, ягаан заримдаа ногоон цэцэгтэй, түрүү хэлбэртэй баг цэцэгтэй олон наст ургамал. 

	Эмчилгээнд ургамлын газар дээрх хэсгийг хэрэглэнэ. Үүнийг цус бүлэгнүүлэх үйлчилгээтэй гэдгийг эм судлалын шинжилгээгээр нотолсон бөгөөд энэ ургамалд идээлэгч бодистойг тодорхойлжээ.

	Чанамал ханд бэлтгэхдээ 20,0:200,0 харьцаагаар бэлтгэж үүнээс хоолны халбагаар өдөрт 3 удаа, спиртэн ханднаас 20,0 буюу 30˗40 дуслаар өдөрт 3 удаа ууна. 

	Тарнын төрлийн ургамлыг дээр дурдсан хэрэглэх чиглэлийн дагуу мал эмнэлгийн практикт туршин хэрэглэж үр дүнг тодорхойлох нь чухал байна. 

	Чанамал ханд бэлтгэхдээ 10,0 буюу 20,0 гр˗ийг 200,0 мл усанд бэлтгээд угаах, зайлах, бургуйдахад хэрэглэнэ. 5,0˗ийг 200,0 усанд найруулж бэлтгээд шил аяганы тэн хагасаар өдөрт 3 удаа ууна. Спиртэн ханд бэлтгэхдээ 15,0˗ыг 200,0 спиртэд найруулан тэн хагаст хүртэл өтгөрүүлээд 30˗40 дуслаар өдөрт 3 удаа ууна. 

	Малын ходоод гэдэсний хямралын үед дотуур хэрэглэхээс гадна шарх эмчлэхэд шавших угаах аргаар хэрэглэнэ. 

	Мал эмнэлэгт дээр дурдсан бэлдмэлүүдийг бэлтгэн хэрэглэнэ. Энэ ургамал идээлэгч бодис ихтэй учраас арьс шир идээлэхэд өргөн хэрэглэдгээс гадна цэмбэ будах будаг гарган авдаг. 

	Монгол оронд тарнын овогт хамаарах мэхээрийн 10 шахам зүйл, 20 шахам зүйл тарна ургадаг бөгөөд нутгийн хүмүүс заримыг тарна, заримыг мэхээр гэж ялган нэрлэдэг. Тарна мэхээрийн нэлээд нь эрт дээр үеэс хүнсэнд хэрэглэгдэж ирсэн тухайлбал хангай, хөвсгөл нутгийн хүмүүс мэхээртэй амтлаг тос хольж хүнсэндээ өргөн хэрэглэдэг. Ялангуяа оготнын уурхайлан бэлтгэсэн мэхээр (хурган мэхээр)˗ийг намар оройхон олж цоолж авдаг нутгийн хүмүүсийн арга бий. 

	 


ТОШЛОГ

	Монгол оронд нэг зүйл ургадаг. 

	Сибирийн тошлог (шар мод) (барбарис обыкновенный)

	1 м хүрэх өндөр салаалаг иштэй 3˗5˗7 салаа өргөстэй бут, 2 см орчим урт навчтай, ганцаар байрласан цэцгүүдтэй, зууван бөөрөнхий 9 мм˗д хүрэх урт улаан жимстэй. Сибирийн тошлог бусад зүйлийн тошлогоосоо эмчилгээний чанараар илүү гэж үздэг. 

	Тошлогийн үйлчлэгч бодис нь берберин гэдэг алкалоид гэж сүүлийн үед тодорхойлжээ. Ардын эмнэлэгт тошлогийн холтос, үндсийг цус тогтооход спиртэн ханд бэлтгэн хэрэглэдэг. Мөн бөөр, элэг, шээх эрхтний өвчин эмчлэхэд өргөн ашиглаж байна. 

	Жимс, навч, үндэс, холтосны чанамал ханд, шингээмэл бэлтгэн төлд тэжээлд дуртай болгох, витаминаар хангах, чацга зогсоох зорилгоор хэрэглэж болно. 

	 


ТӨМС

	Хүнсний таримал ургамал. Болсон төмсөнд 15˗24 хувь цардуултай байдаг. 

	 

	[image: Image]

	 

	Төмснөөс цардуул ялгах арга: төмсний шороог сайтар арилгаж угаагаад махны машинаар машиндаж нунтаглана. Нунтаг төмс дээрээ 5˗10 дахин их ус нэмж шахаж угаана. 3 дахин ингэж угаасны дараа бүх шингэн хэсгээ нийлүүлж хөдөлгөөнгүй байлгахад дээд хэсэг нь (усан хэсэг нь) тунгалаг болж доор нь (ёроолд) цардуул тунаж үлдэнэ. Усыг нь тунгааж аваад үлдсэн цардуул дээр ус хийж сайтар хутган хэд дахин угаана. 

	Усыг нь тунгаан авч үлдсэн цардуулыг дэлгэж тараан наранд буюу зуухан дээр хатаана. Цардуул нь амт үнэргүй барьж үзэхэд хяхарсан, гурилархаг цагаан өнгөтэй нунтаг бодис. Хүйтэн ус ба спиртэд уусдаггүй, устай буцалгахад зунгаарсан салслаг уусмал болно. 

	Төмснөөс цардуул ялган авч эмнэлэгт хэрэглэдэг. Төмснөөс ялган авсан цардуулыг элдэв үрэвслийг эдгэрүүлэх, хорт бодисыг амьтны гэдэсний хананд шингэхээс хамгаалах зорилгоор дотуур олгоно. Бас шархны эдгэрэлтийг түргэсгэнэ. Үхэрт 10,0˗200 гр, адуунд 10˗100 гр, бог малд 1,0˗5 гр˗аар олгоно. 

	 


ТӨМӨРДЭЭ

	Монгол оронд 4 зүйлийн төмөрдээ ургадаг. 

	1. НУГЫН ТӨМӨРДЭЭ (чина луговая)

	Энэ нь буурцагтны овгийн олон наст өвслөг ургамал. 1 м хүрэх өндөр, салаалаг үндэслэг иштэй, шар цэцэгтэй. VI˗VIII сард цэцэглэнэ. Монгол орны хэнтий, хангай, монгол дагуурт ой ба дэнжийн нугад тархацтай. 

	Эмчилгээнд өвсийг хэрэглэнэ. Энэ нь цэр ховхлох үйлчилгээтэй бөгөөд аятайхан амттай ургамал. Хурц ба архаг хэлбэртэй бронхит (гуурстал) идээт буглаа, уушгины үрэвслийг энэ ургамлаас бэлтгэсэн чанамал хандаар эмчилдэг. 

	 

	2. БАЙГАЛИЙН АРГУЙ (чистец байкальский) 

	Энэ нь уруул цэцэгтийн овгийн олон наст өвслөг ургамал. Эмчилгээнд өвсийг хэрэглэнэ. Төв мэдрэлийн системийн үйл ажиллагааг тайвшруулах, цусны даралт бууруулах зорилгоор ардын эмнэлэгт энэ ургамлыг өргөн хэрэглэж байна. Үүнээс гадна манай оронд намгийн аргуй тархмал ургасан байдаг. 

	 


ТУУЛАЙН ТАГНАЙ

	Монгол оронд 2 зүйлийн туулайн тагнай ургадаг. 

	Хайлас навчит туулайн тагнай (лабазник вязолистный)

	Энэ нь сарнайн овгийн олон наст өвслөг ургамал. Иш нь ирмэгтэй, нүцгэн, навч нь бариултай, өдлөн хуваагдсан илтэстэй, илтэсний ирмэг нь хөрөөний ир шиг шүдтэй, навчны дээд тал нь тод, доод тал нь цайвар ногоон өнгөтэй ишнийхээ үзүүрт байрласан цайвар шаргал багц цэцэгтэй, мушгирсан жижиг үртэй. Монгол орны хангай, хөвсгөл, хэнтий, монгол дагуурт ой шугуй хаялгат нугаар тархмал ургадаг. 

	Өвс ба үндсийг эмчилгээнд хэрэглэнэ. Өвсийг ид цэцэглэх үед нь, үндсийг намар хагдарсан үед нь түүж авна. Энэ ургамлаас бэлтгэсэн эмийн бэлдмэлээр шинжлэх ухааны эмнэлэгт булчингийн гэмтэл ба үе мөчний өвчин эмчлэхэд түрхэх хэлбэрээр өргөн хэрэглэнэ. 

	Үндэс нь өвснөөсөө илүү үр дүнтэй. Чанамал хандыг 20,0:100,0˗ын харьцаатай, түрхцийг нэг хэсэг үндэсний нунтгийг 5 хэсэг цөцгийтэй буюу 5 г буюу цайны халбага нунтаг үндсийг 9 г буюу цайны 2 халбага вазелинтай хольж бэлтгэнэ. 

	Малчид энэ ургамлыг нунтаглаад малын элдэв шарх, туурай ханзрах, хөл доголоход тавьж боож эмчилдэг. Энгийн ба чанамал ханд бэлтгэж мал угаахад ноос үс нь сайн ургадаг гэнэ. Мөн будаг гарган авч ноосон эдлэл буддаг байжээ. 

	Туулайн тагнайн үндэснээс 40°˗ын спиртээр бэлтгэсэн экстрактаас 3˗4 мл˗ыг 100 мл устай хольж хурганд өдөрт 2˗3 удаа, тугалд 7˗10 мл˗ыг өдөрт 2˗3 удаа өгч бижийг эмчлэхэд сайн нөлөө үзүүлнэ. 

	Туулайн тагнайн өвс, цэцгийн үндсийг дотуур адуунд 10,0˗25,0, үхэрт 20,0˗40,0, хонь, ямаанд 3,0˗10,0 өгнө. 


УЛААГАНА (улиангар)

	Монгол оронд 9 зүйлийн улаагана ургадаг. Үүнд хар буюу өндөр улаагана гашуун улаагана, тэхийн шээг, шивүүрт улаагана буюу ухны шээг, анхилуун улаагана, гоо улаагана, улаалзгана буюу улаан улаагана, арзаахай улаагана, мөлхөө улаагана, цөөн цэцэгт улаагана, анхил улаагана, үхрийн нүд буюу хар улаагана. Эдгээр нь сэртгийн овгийн бутлаг ургамлууд бүгд жимстэй, манай эдгээр жимсийг хүн бүр сайн мэддэг төрөл бүрийн чиглэлээр өргөн хэрэглэдэг билээ. 

УЛААН ЧИНЖҮҮ (перец стручковый) 

	 

	Эмчилгээнд үр жимс буюу чинжүүг хэрэглэнэ. Хоолны шингэцийг сайжруулах зорилгоор бага хэмжээгээр дотуур хэрэглэхээс гадна хумхаа өвчний эсрэг эмийн оронд оролцдог. Чинжүүнээс хандмал бэлтгэж хоолонд дуртай болгох, тэжээл боловсруулалтыг сайжруулах зорилгоор 10˗20 дуслаар дотуур хэрэглэнэ. 

	УСТ ХИГ

	Монгол оронд 3 зүйлийн уст хиг ургадаг. 

	Дугуй уст хиг (росянка круглолистная) 

	Уст хигийн овгийн шавж идэгч олон наст ургамал. 20 См хүрэх өндөр иштэй, ишнээсээ арай богино дугуй хэлбэр бүхий навчнууд (үндэс) Ишний угтаа байрласан байна.

	Навчны дээд талд үзүүртээ бүдүүрсэн хурц улаан өнгөтэй наалдамтгай устай. Энэ нь цавуурхаг шүүс гаргадаг. Энэ цавуулаг шүүс нь шавжийг барьж тэжээгдэнэ. Өөрөөр хэлбэл энэ ургамал бол шавжаар тэжээгдэхээс гадна хөрснөөс тэжээл авдаг. Цагаан цэцэгтэй. Манай оронд хэнтий уулархаг нутгийн сав газраар намагт ургасан байдаг. 

	Эмчилгээнд өвсийг хэрэглэнэ. Энэ ургамал бол цэр ховхлох, тайвшруулах, базалт, агшилт эсэргүүцэх үйлчилгээтэй. Энэ ургамлаар багтраа, цусны ханын хатууралт, хөхрөх ханиад, цустай цэр гарч ханиах зэргийг эмчилдэг. Гадаадын зарим оронд энэ ургамлаас дрозерин, дрозин гэдэг эмүүдийг бэлтгэн хэрэглэж байна.

	 


ҮХРИЙН НҮД (хар улаагана)

	 

	Үхрийн нүдний жимс, навч, нахиа холтсыг эмчилгээнд хэрэглэнэ. Эдгээр нь амьтныг хоол тэжээлд дур оруулах витамин дутагдах өвчнөөс сэргийлэх, салхинд цохиулахад эмчлэх чанартай. 

	Ардын эмнэлэгт жимсийг үхрийн нүд гэдэг бөгөөд хүнсэнд маш их хэрэглэдэг. Үхрийн нүдний жимс, навч, нахиаг бөөрний өвчин, бөөрөнд чулуу буй болох, давсгийн өвчин зэрэгт шээлгэх зорилгоор хэрэглэнэ. Мөн нахиаг цагаан вино (дарсанд) хандалж туулгах зорилгоор хэрэглэнэ. Мөн арьсны төрөл бүрийн өвчин эмчилдэг. Бас жимсээр нь ходоодны шарх эмчилдэг туршлага бий. 

	Гэдэсний өвчин туссан үед үйл ажиллагааг хэвийн байдалд оруулах ач холбогдолтой. 

	Үхрийн нүдний навч нахиаг 20,0:200,0 харьцаатай чанамал ханд болгон эмчилгээнд дотуур хэрэглэдэг. Нахианы спиртэн ханд нь алтлаг шар стрентококк, эдээрүүлэгч хөх савханцар гэдэсний хижгийн бүлгийн бактерийг үхүүлэх чадалтай. 


ХАХУУН

	Эгэл хахуун (душица обыкновенная) 

	Энэ нь уруул цэцэгтийн овгийн олон наст ургамал. 60 см˗д хүрэх өндөр иштэй, чагтан байрлалтай навчтай, бараавтар хүрэн жижиг цэцэгтэй. Эмчилгээнд өвсийг хэрэглэнэ. Энэ ургамалд эфирийн тос, идээлэх бодис агуулагдаж шинжлэх ухааны эмнэлэгт энэ ургамлаас бэлтгэсэн чанамал хандаар амьсгалын замын өвчний үед цэр ховхлох гэдэсний хөдөлгөөн буурсан үед түүний ажиллагааг сайжруулах, хөлөргөх зорилгоор тус тус хэрэглэдэг. 

	Чанамал ханд бэлтгэхдээ 15,0:200,0˗ын харьцаатай бэлтгэн хоолны халбагаар 3 удаа ууна. Өвчин намжаах, тайвшруулах, ходоодны шүүсний ялгаралтыг идэвхжүүлэх, хөлөргөх зорилгоор дотуур хэрэглэхээс гадна ам хамрын салст бүрхүүл өрөвсөхөд энгийн хандаар угаах, зайлах, шавших зэргээр хэрэглэж болно. 

	 


ХИАГ

	Монгол оронд 10 гаруй зүйлийн хиаг ургадаг. 

	Мөлхөө хиаг (голын хиаг) (пырей ползучий) 

	Четний овгийн олон наст өвслөг ургамал. 3 См хүрэх мөлхөө үндэслэг, гялтгар, нүцгэн иштэй, 1 см хүрэх урт шугаман навчтай, цэцгийнхээ хамтаар 7˗15 см хүрэх түрүүтэй. Монгол орны хангай, хэнтий, монгол дагуур, хянган орчим, ховд, монгол алтай, дорнод монгол, их нууруудын хотгор, говь˗алтайд тархацтай тэжээлийн ургамал. Эмчилгээнд үндэслэг ишийг хэрэглэнэ. 

	Үндэс, үндэслэг ишийг намар хурааж авна. Шинжлэх ухааны эмнэлэгт бүрхээх, шээлгэх, туулгах зорилгоор хэрэглэхээс гадна эмийн бэлдмэл хийхэд суурь бодис болгон хэрэглэдэг. 

	20,0:200,0˗ын харьцаатай өтгөн чанамал бэлтгэнэ.

	 


ХИВҮҮРГЭНЭ

	Монгол оронд нэг зүйлийн хивүүргэнэ ургадаг.

	Бамбалзуурын хивүүргэнэ (сушеница топяная)

	Энэ нь нийлбэл цэцэгтийн овгийн нэг наст ургамал. 25 См˗д хүрэх өндөр угаасаа ноосорхог саримслаг иштэй, навч нь шугамлаг гонзгой, угаараа нарийссан шилбэтэй, голоороо нэг судалтай, салааныхаа үзүүрт бөөгнөж байрласан шаравтар цэцгүүдтэй. 

	Зуны турш цэцэглэнэ. Монгол орны хангай, монгол дагуурт элслэг эрэг дэнж дагуу тархацтай. Эмчилгээнд өвсийг хэрэглэнэ. Эмнэлгийн практикт тайвшруулах, өвчин арилгах, цусны даралт бууруулах, аргаах зорилгоор хэрэглэнэ. Энэ ургамлыг шинжлэх ухааны эмнэлэгт маш өргөн хэрэглэж байна. 

	Ялангуяа цусны судасны хана өргөсгөх үйлчилгээтэй учраас цусны даралт бууруулахад ихээхэн чухал ач холбогдолтой ургамал гэж үздэг. Зөвлөлт холбоот улсад 1955 оноос эхлэн энэ ургамлыг ходоод ба арван хоёр хуруу гэдэсний шарх эмчлэхэд хэрэглэдэг болсон. Энэ ургамлыг эгэл инж буурлын үндэстэй нэгэн зэрэг хэрэглэхэд эмчилгээний үр дүн улам сайн болдог байна. 

	Бамбалзуурын хивүүргэнээс зөвхөн энгийн усан ханд бэлтгэн хэрэглэдэг. 

	Үүнээс гадна инж бууралтай хольж шахмал (таблетка)˗ыг эмийн заводоос үйлдвэрлэн гаргахыг ЗХУ˗ын эрүүлийг хамгаалах яам зөвшөөрсөн байдаг. 

	Хивүүргэнээс түрхэц, эксракт бэлтгэн эдгэрдэггүй шарх, түлэнхий эмчилнэ. 

	Хивүүргэнийн бэлдмэлийг гэдэс ходоод өвдөж дүүрэх, цанхайх, хорсох, ходоодны өрөвсөл, цусны даралт ихдэх, зүрх дэлсэх, нойр хулжих, уушгины сүрьеэтэй өвчтөн дотуур ууж эмчилнэ. Мөн 50 г хивүүргэнийн 35°˗ын халуун ванн бэлтгэн 30 минутын турш хөлөө дүрж эмчилдэг. 

	Чанамал хандыг 20 буюу 30 граммыг 200 мл усанд найруулж бэлтгэнэ. Түрхцийг нэг хэсэг нунтаг ургамлыг 4 хэсэг цөцгийн тос, 4 хэсэг балтай найруулан шарх, түлэнхий эмчилнэ. Бас энгийн хандыг наран цэцгийн тостой хольж яр шарх эмчилнэ.

	 


ХИЖ

	Монгол оронд 1 зүйлийн хиж ургадаг. 

	Зэрлэг хиж (горчица сарептская) 

	Эмчилгээний хэрэгцээнд үрийг хэрэглэнэ. Зэрлэг хижийн үрээс эфирийн тос гарган авч 1:49 харьцаагаар спиртэд уусгахад хижийн спирт болох бөгөөд түүнийг түрхэж хэрэглэнэ. 

	Ходоодны ажиллагааг сайжруулах зорилгоор дотуур бүтэн үр 10˗ыг эхлэн ууж 20 ширхэг хүртэл нэмэгдүүлнэ. 

	Үрийн нунтгийг хоолны халбаганы 4˗ний нэгээс нэг халбага хүртэл хэмжээтэйгээр ууна. Үүнийг сүү буюу тостой хольж уувал сайн. Цайны халбагаар нэг нунтгийг цайны 10 халбага архинд хийж 8 хоног байлгаад түүнээс 20˗30 дуслыг хоол идэхийн өмнө уудаг байна. Хижийн үр болон нунтгийг болюс бантан хэлбэрээр хоол тэжээлийн ажиллагаа сайжруулах, ходоодны шүүс ялгаралтыг нэмэгдүүлэхэд дотуур олгодог. Тун хэмжээ үхэрт 20˗75 г, адуунд 20˗50 г, бог малд 5˗10 г, гахайд 2˗5 гр˗аар хэрэглэнэ.

	 


ХОТОЙ

	Монгол оронд 5 зүйлийн хотой ургадаг. 

	Эгэл хотой (пустырник обыкновенный) 

	Уруул цэцэгтийн овгийн олон наст өвслөг ургамал. 0,6˗1 м гаруй өндөр ургадаг. Дөрвөн талтай эгц босоо үсэрхэг иштэй. Чагтан байршилтай, шилбэ бүхий хөрөө ирэн ирмэгтэй, 3˗5 салаалсан, хурц үзүүрт навчтай, ягаавтар өнгийн жижиг цэцэг нь навчныхаа угт байрласан байна. Үр нь 4 ширхэг боргоцойнд салган задардаг. Ид цэцэглэх үед нь түүж сүүдэрт хатаагаад цаасан уутанд хадгалахад тохиромжтой. 

	Монгол алтайд тархацтай. Эмчилгээнд өвсийг хэрэглэнэ. Зүрхний өвчний үед тайвшруулах, өрөвсөл ба агшилт, базалт намжаах, ходоод гэдэсний үйл ажиллагааг тохируулан зохицуулах зорилгоор хэрэглэдэг. 

	Чанамал ханд бэлтгэхдээ 15,0 буюу 30,0˗ыг 200,0 усанд хийж бэлтгэнэ.

	 


ХӨВӨНТ

	Монгол оронд 2 зүйлийн хөвөнт ургадаг. 

	Урт навчит хөвөнт (кипрей узколистный) 

	Уулын цай, хөвөн оройт гэж бас нэрлэдэг. 150 см хүрэх өндөртэй. Ишиндээ цувж байрласан навчтай, үзүүртээ олон ягаан цэцэгтэй. Энэ ургамалд идээлэгч бодис танин ба салстай. 

	Ургамлын навчийг эмчилгээнд хэрэглэнэ. Хөвөн оройтын навчаар бэлтгэсэн 10 хувийн энгийн буюу чанамал хандыг бүх төрлийн салст бүрхүүлийн өрөвслийн үед өвчин намжаах, өрөвсөл эдгэрээх зорилгоор хэрэглэхэд үр дүнтэй. 


ХӨМӨЛ (лук монгольский)

	3˗4 ширхэг нарийнхан үндэслэг бөөрөнхий шулуун иштэй 10˗20 см өндөр олон наст өвслөг ургамал. Хөмөл монголын зүүн өмнөд хэсэгт цөл ба заримдаг цөлийн бүсүүдээр тархалттай. 

	Малд тэжээл болох байдлаараа тааныг бодвол муу гэж үнэлэгддэг. Малын гол тэжээлд хольц болон идэгддэг. Хөмөл хэдийгээр тааныг бодвол тэжээллэг чанараар дутмаг боловч намрын цагт бог мал тэмээг таргалуулдаг. Говийнхон махан хоолонд хөмлийг нунтаглан амт оруулах хольцоор хэрэглэдэг. 

	Хөмөл нь бактерийн эсрэг үйлчилгээтэй. Ардын эмнэлгийн практикт төлийн ходоод гэдэс, амьсгалын эрхтний өвчний нөлөөгөөр эцэж ядарсан үед тэнхрүүлэх

	Зорилгоор давсалсан хөмүүлийн шүүс, хөмүүлийн шүүсээр зуурч багсарсан тэжээл олгож болдог. Сонгинолог ургамал учраас амьтны гаралтай тэжээл (элэг)˗ээр мал тэжээхэд сайн амтыг засагч болдог.

	 


ХУВИЛАНГИ

	Монгол оронд 30 гаруй зүйлийн хувиланги ургадаг. 

	Намгийн хувиланги (мытник болотный) 

	Бүдүүн үндэстэй, эгц босоо уг руугаа бүдүүрсэн бөгөөд улаавтар салаа буюу ганц иштэй, цувраа байршилтай, өдлөг цуулагдсан навчтай, өндөг хэлбэртэй махир торхон үртэй, хар хүрэн цэцэгтэй. Хөвсгөл, хэнтий, хангай, ховдод намгархуу нутагт зонхилон тархацтай. Эмчилгээнд өвсийг хэрэглэнэ. Шинжлэх ухааны эмнэлэгт цус тогтоох, шээс ялгаруулах зорилгоор дотуур хэрэглэдэг. Бөөс, ширхтэй тэмцэхэд гадуур хэрэглэнэ. 

	Ардын эмнэлэгт бас цус тогтоох, паразит эсэргүүцэхэд хэрэглэж ирсэн байна. 

	10,0:200,0˗ын харьцаатай чанамал ханд бэлтгэнэ. 

	Дотуур хэрэглэхэд 0,2˗0,5 буюу 4˗10 дуслаас илүүгүйгээр, харин гадуур бол ихээр хэрэглэх хэрэгтэй. 

	Манай оронд олон зүйлийн хувиланги байдаг боловч бусдын нь эмчилгээний чанарын талаар мэдээ сэлт тодорхойгүй байна. Энэ ургамал хортой учраас болгоомжтой хандах хэрэгтэй.

	 


ХУРГАН ЧИХ

	Монгол оронд 10˗аад зүйлийн хурган чих ургадаг. 

	Исгэлэн хурган чих (щавель обыкновенный или кислый) 

	Энэ нь тарнын овгийн олон наст өвслөг ургамал. 1 м хүрэх өндөр, эгц босоо үндэслэг иштэй, зэв хэлбэрийн нойтон навч нь ишиндээ суумал, угтаа бариулаар холбогдсон байна. Улаавтар буюу ягаавтар цэцэгтэй. 

	Монгол орны хөвсгөл орчим, хангай, хэнтий, ховдод тархацтай. Хүнсэнд хэрэглэдэг. 

	Эмчилгээнд навчийг хэрэглэнэ. Энэ нь C, A витаминаар баялаг ургамал. Шинжлэх ухааны эмнэлэгт витаминт шинж чанарыг ашигладаг. 

	Ардын эмнэлэгт хуучирсан шарх, яршилт эмчлэхэд зонхилон шүүсийг хэрэглэдэг. Үр дүн их сайн байдаг. 

	Энэ ургамлын навчийг зуны цагт бэлтгэн хадгалж төл эмчлэхэд хэрэглэх бололцоотой.

	 


ХУСНЫ ОНГИЛ

	Онгил (хусны мөөг) трутовик кострубчатый (чага).

	Эмчилгээнд зөвхөн хусны өмхөрсөн онгилыг хэрэглэнэ. Хусанд шимэгчлээд 10˗15 жил болоход томорч 3˗5 кг жинтэй болно. Бусад хуурамч онгилоос ялган зөв таньж авах нь чухал. Жинхэнэ онгил бол бөөрөнхий барзгар байхад хуурамч онгил туурай хэлбэртэй тал бөөрөнхий байдаг. 

	Намраас эхлэн хавар болтол онгилийг цуглуулан авах хэрэгтэй. Түүнийг угаар нь сүхээр цавчиж аваад мод ба доторх сиймхий өмхөрсөн хэсгийг авч хаяад цэвэр онгилийг 50°˗аас илүүгүй дулаанд хатаах шаардлагатай. 

	Хуурай газарт 3˗4 сарын дотор хадгалан байж хэрэглэхэд чанараа алдахгүй. Өмхөрсөн үүрэмтгий онгил эмчилгээний шинж чанараа алдсан байдаг. 

	Гэрийн нөхцөлд эмийн бэлдмэл гарган авахдаа эхлээд буцалсан хүйтэн усанд онгилоо хийж 4 цагийн турш дэвтээгээд махны машинаар буюу уурт нухаж нунтаглана. Энэ нунтгаас нэг хэсэг дээр 50°˗аас илүү халуунгүй ус 5 хэсгийг хийж 48 цагийн турш байлгана. Үүний дараа шаарыг шахаж шингэнийг онгил дэвтээсэн устайгаа хольж 4 хоногоос хэтрүүлэлгүй хэрэглэж дуусгах хэрэгтэй. Энэ бэлдмэл бол ходоод гэдэсний өвчин, ходоодны шарх эмчилдэг гэж үздэг. 

	Малын төлд ялангуяа ходоод гэдэсний өвчтэй төлд туршин хэрэглэх нь зүйтэй.

	 


ЦАРДУУЛ (крахмал)

	 

	Энэ нь үнэр амтгүй зөөлөн цагаан нунтаг бодис. Үүнийг үр тарна, төмс, эрдэнэ шиш зэрэг ургамлаас ялган авдаг. 

	Хүйтэн ус, спирт, эфирт уусдаггүй. 

	Усанд хийж буцалгахад салслаг чана мал ханд болдог чанартай. 

	Энэ нь аргаах, шингээх, бүрхээх, үрэвсэл эсэргүүцэх шинж чанартай. Цардуулыг салслаг чанамал хэлбэртэйгээр дотуур, цэврээр нь буюу бусад нунтаг бодистой хольж гадуур хэрэглэнэ. 

	Мөн эмийн янз бүрийн бэлдмэл хийхэд үндсэн (хэлбэржүүлэгч) бодист ашигладаг. 

	Эмийн бодисыг ходоод гэдэсний самшууд шингэх явцыг удаашруулах, ходоод гэдэсний үрэвсэл эмчлэх зэрэгт хэрэглэнэ. Шарх эмчлэхэд гадуур хэрэглэдэг. Дотуур олгох тун: үхэрт 50˗150 гр, адуунд 50˗100 гр, бог малд 10˗30 гр, гахайд 10˗30 гр, тахианд 0,5˗3 гр˗аар хэрэглэнэ. 

	 


ЦАХИРАМ (Ятрышник шлемовидный)

	Манай оронд марцны цахирам, фучзийн цахирам, дуулгавчин цахирам тархмал ургадаг. Эдгээр нь өндөр биш ургадаг өвслөг ургамлууд бөгөөд ишний үзүүрт байрласан ганц ягаан цэцэгтэй, 2 булцуут үндэслэг иштэйгээрээ онцлог. 

	Орон нутагт банлаг гэж нэрлэдэг. 

	Эмчилгээнд булцууг (үндэслэг иш) хэрэглэнэ. Үүнд салслаг бодис, цардуул, сахар, цавуулаг бодистой. 

	Булцууг ухаж аваад шавар шорооноос цэвэрлэж буцламгай усанд хэдэн минут байлган авч хатааж хадгалдаг. 

	Хордсон мал эмчлэхэд цахирмын үндсийг нунтаглаж халуун устай хольж дотуур өгнө. Мөн ходоод гэдэсний үрэвсэл эмчлэхэд бас уулгадаг. Дотуур олгох тун: үхэрт 15˗100 гр, адуунд 10˗50˗ гр, бог малд 5˗30 гр, гахайд 5˗20 гр, тахианд 0,5˗2 гр˗аар олгоно. 

	Ардын эмнэлэгт цахирамын навчаар шарх эмчилдэг байна. 

	 


ЧАНДГАН ЧИХ

	Монгол оронд нэг зүйлийн чандган чих ургадаг. 

	Дөрвөн навчит чандган чих (хэрээний нүд) (вороний глаз четырех лиственный) 

	Сараанын овгийн олон наст өвслөг ургамал. 20˗30 см өндөр эгц босоо, мөлхөө үндэслэг иштэй, ишний дээд хэсэгт (бараг үзүүрт) ихэвчлэн 4, хааяа 5 навч байх ба үзүүрт нь ногоон шар цэцэгтэй. 

	Монгол орны ургамал газар зүйн хэнтий, монгол дагуурт ойн цоорхой, зах, нугын чийгэрхэг хөрсөнд ургадаг. 

	Газар дээрх хэсгийг авч спиртэн ханд бэлтгэн мэнгэртсэн мал эмчлэхээс гадна энгийн хандаар удаан эдгэрэх (архаг) шарх угаах, нунтгийг эмчилгээнд ашиглахад үр дүнтэй. Мөн нүдний өвчин эмчилдэг туршлага бий.

	 


ЧАЦАРГАНА

	Монгол оронд нэг зүйл чацаргана ургадаг. 

	Яшилдуу чацаргана. (Облепика крушиновидная). 

	Чацаргана бол салаалсан иштэй өргөст бутлаг ургамал, бүтэн захтай навч нь зэв хэлбэртэй, маш жижиг шар өнгийн цэцэгтэй. Чацаргана бол хоёр гэрт ургамал. Энэ нь алтан шар өнгийн үр жимстэй, эдгээр нь богинохон иштэй учраас иш дээрээ бөөнөөрөө шавааралдан наалдсан мэт байрласан байдаг. 

	Хангай, хэнтий, монгол дагуур, ховд, зүүн гарын говь, их нууруудын хотгор, орхон, сэлэнгийн бэлчирт тархацтай хүн бүхний мэддэг ургамал. 

	Эмчилгээнд жимс, үр навчийг хэрэглэнэ. Чацаргана бол эмийн үнэт ургамал бөгөөд байгалийн бэлэн поливитаминт бэлдмэл мөн. 

	Чацарганын жимсэнд С, А, В1, В2, Е витаминууд байх бөгөөд навчинд нь А, С, В витаминтай. Чацарганын тосыг маш олон зүйлийн өвчин эмчлэхэд хэрэглэдгийг хүн бүхэн мэддэг билээ. 

	Ардын эмнэлэгт чацарганын жимсээр энгийн ба чанамал ханд хийж ходоод гэдэсний өвчин эмчилдэг. Жимсийг навчтай нь хамт чанаад үе мөчний өвчин эмчилдэг. Үрээр чанамал ханд хийж туулгахад хэрэглэдэг. Чацарганын мөчрөөр хонь, адуу тэжээхэд үс нь урт ургаж, гялалзсан өнгөтэй болдог. Үс унах, зулгарахыг эмчилнэ. Дэлхийн олон орны ардын ба шинжлэх ухааны эмнэлэгт чацарганыг эрт дээр үеэс амжилттай хэрэглэсээр ирсэн түүхтэй. 

	Мөн түүнчлэн чацарганын жимс бол хүнс тэжээлийн маш чанартай бэлэн бүтээгдэхүүн юм. 

	Сүүлийн үед чацарганыг тарималжуулах, зам, хөрс хамгаалах, хотын чимэглэлд өргөн хэрэглэж байна. 

	Чацарганаар эмийн төрөл бүрийн бэлдмэл хийж хүн малын олон өвчин эмгэгийг амжилттай эмчилж буй шинжлэх ухааны ба ардын өдий төдий аргыг манай малчид, ард түмэн сайн мэддэг билээ.

	 


ЧИХЭР ӨВС

	Монгол оронд ганц зүйлийн чихэр өвс ургадаг. Уралын чихэр өвс (чихэр өвс, чихэр буяа) буурцагтны овгийн олон наст өвслөг ургамал. Монгол орны монгол дагуур, хянган орчим, дундад халх, дорнод монгол, их нууруудын хотгор, орог нуур, дорноговь, говь˗алтайн өврийн говь, алаштань говьд мараалаг элс, элсэрхэг тал, мараалаг нугын эрэг дэнж дагуу ургадаг. 

	Чихэр өвс нь 6˗9 хувь хүртэл глицирризим хэмээх сапонин флавонойдууд чихэрлэг бодис болон биологийн идэвхт бусад бодисыг агуулдаг. 

	Эмнэлгийн хэрэгцээнд зориулан уралын чихэр өвсний үндэслэг ишийг намар 9,10 дугаар сард ухаж авна. Өмхөрч гэмтсэн хэсэг ба утсархаг нарийн хэсгийг шороо тоосны хамт цэвэрлээд жижиглэж байшингийн дээвэр дор дэлгэж хатаана. 

	Малын амьсгалын замын эрхтний өвчний үед цэр ховхлох, ходоод гэдэсний үйл ажиллагааг хэвийн байдалд оруулах зорилгоор уралын чихэр өвсний үндэслэг ишийг нунтаг ба чанамал ханд бэлтгэн үхэрт 15˗100 гр, адуунд 10˗75 гр, бог малд 5˗15 гр, тугалд 1˗10 гр, хурга, ишгэнд 0,2˗1,2 гр, унаганд 1˗10 гр˗аар дотуур олгоно. Чихэр өвсний хандыг үргэлж хэрэглэж байх нь бодисын солилцоо, тэжээлийн шингэцийг сайжруулах чухал нөлөөтэй байдаг.

	 


ШИВЛЭЭ

	Монгол оронд 7 зүйлийн шивлээ ургадаг. 

	Бамбалзуурын шивлээ. (Хвощ болотный) 

	Энэ нь шивлээгийн овгийн олон наст ургамал. Бараан, үелэг үндэслэг иштэй, захаараа барзгартай нарийхан навчтай спорт ургамал. Салаа нь навчаа орлон байдаг жижигхэн нарс хэлбэртэй. Хөвсгөл орчим, хэнтий, хангай, монгол дагуур, монгол алтай, дундад халх, дорнод монгол, их нууруудын хотгор, зүүн гарын говьд нуур, гол, дэнж нугаар ургадаг. 

	Эмчилгээнд ургамлын споргүй иш салааг 6˗8˗р саруудад аваад ил таруу хатаана. Шинжлэх ухааны эмнэлэгт хэрэглэх нь ховор. Энэхүү шивлээнд цахиурын хүчил ихтэй, аргаах бодис, цэр ховхлох чанартай сапонин, гашуун бодис с, а витаминтай. Шивлээнээс бэлтгэсэн эмийн бэлдмэлээр уушгины сүрьеэ, бронхын багтраа, арьс өнгөний өвчин, яр, шарх, бөөр давсгийн өвчин эмчлэхэд үр дүнтэй гэж үздэг. Мөн түүнчлэн бие мах бодыг чийрэгжүүлэх, цэвэршүүлэх, цус тогтоох, аргаах үйлчилгээ агуулсан байдаг. Харин бөөрний хурц өрөвслийн үед шивлээгийн бэлдмэл хэрэглэхийг хориглоно. Чанамал ханд бэлтгэхдээ 50,0:200,0˗ын харьцаатай найруулж хэрэглэнэ.

	 


ШИВЭРСЭН

	Монгол оронд 5 зүйлийн шивэрсэн ургадаг. 

	Бялуун шивэрсэн: шивэрсэний овгийн олон наст өвслөг ургамал. 

	Мөлхөө иштэй, түүнээс дээш өндийсөн мөчрүүдтэй ишнээсээ гарсан урт барзгар хэлбэрийг бүрдүүлсэн маш шигүү олон тооны жижиг гонзгойвтор навчнуудтай. Салааны үзүүрт бүдүүрч түрүү үүсгэсэн зөөлөн шар (нунтаг) манарамтгай спорыг (тоосыг) буй болгоно. Энэ тоос нь усанд нордоггүй. 

	Энэ ургамал хэнтийн нурууны сав газраар тархацтай. Энэ ургамлыг өглөөгүүр хяруу шүүдэр буусан үед буюу чийгтэй байхад нь хайчаар хайчилж түүж авдаг. Учир нь өчүүхэн доргионд тоос нь манарч арилах ба манарсан зүйл нь ам хамраар орж хордуулах аюултай. 

	Мөн энэ тоос дөлөнд хялбархан шатах учир хураах, хадгалах, хэрэглэх үед гал гаргахыг хориглодог. 

	Эмчилгээнд спор ба өвсийг хэрэглэнэ. 

	Эмнэлэгт спорыг хүүхдийн суга, цавь, хоолой, хүзүүний арьс нурахад цацлагад хэрэглэнэ. Шарханд ч цацаж хэрэглэдэг. Давсаг, бөөрний бүх төрлийн өвчин эмчлэхэд бялуун шивэрсэний өвс, спорын чанамал хандыг дотуур олгоно. 

	Мөн түүнчлэн амьсгалын замын эрхтний ба элэгний өвчин эмчлэхэд үр дүнтэй ажээ. Шинжлэх ухааны эмнэлэгт ликоподий гэдэг нэртэй эм хэрэглэдэг. 

	Чанамал ханд бэлтгэхдээ: 

	1. Хоолны 2 халбага спорыг 2 аяга хүйтэн усанд хийж 15 минут буцалгана. 

	2. 30,0˗40,0 өвсийг нэг литр усанд хийж буцалгаж бэлтгэнэ. Спорыг нунтаглан хуурайгаар нь шарханд цацахаас гадна чанамал ханд бэлтгэн шээс боогдсон малд өгч болох юм. Адуунд 25. 0˗75,0, Үхэрт 50,0˗125,0, бог малд 10,0˗30,0 гр˗аар дотуур олгоно. Шивэрсэний өвснөөс идээшмэл (05:10) бэлтгэж архаг архичныг эмчлэхэд хэрэглэнэ.

	 


ШИЙГУА Арбуз (тарвас). 

	Хүнсний таримал ургамал. Энэ нь хүнсэнд өргөн хэрэглэгддэг хэн бүхний сайн мэддэг ургамал. Шийгуанд в, а, с витаминууд, фоливын хүчил, өндөр шингэцтэй чихэр (зонхилон фруктоз), төмөр их хэмжээний эслэгтэй.

	Болсон шийгуаны зөөлөн эдийг заримдаа ногоон хальсыг эмчилгээнд хэрэглэнэ. Эслэг бодис ихтэй учраас гэдэсний үелзэх хөдөлгөөнийг сайжруулж илүүдэн хуримтлагдсан холестеринийг биеэс гадагшлуулах нөлөөтэй гэж үздэг. 


Холтсыг угааж хатаагаад 5 гр өдөрт 3 удаа зөгийн балтай усанд хольж ууна. Шийгуаны хальсыг намар ихээр бэлтгэн хатааж төлийн гэдэс дотрын өвчин эмчлэхэд боломжтой.

	 


ШИМТЭГЛЭЭ

	 

	Монгол оронд 10 шахам зүйлийн шимтэглээ ургадаг бөгөөд нутгийн хүмүүс мягмансанжаа гэж нэрлэх нь олонтой. 

	Нугын шимтэглээ (герань луговая)

	Энэ нь шимтэглээний овгийн олон наст өвслөг ургамал. Эгц босоо хөндий, бөөрөнхий иштэй, ишний угийн навч нь том илтэстэй 7 салбан болон хуваагдсан, ишний навч нь 5 салбанд хэрчигдмэл. 

	Том цэнхэр хөх цэцэгтэй. Монгол орны хөвсгөл, хэнтий, хангай, монгол дагуур, монгол алтай, говь˗алтайд тархацтай. 

	Мягмансанжаагийн бүх эрхтэнд аргаах бодис, с витамин, каротинтай, энэ ургамлыг манай ард түмэн дээр үеэс цайны оронд хэрэглэж байсан билээ. 

	Эмчилгээнд газар дээрх хэсгийг ид цэцэглэх үед нь, үндсийг хагдарсан үед нь тус тус авч хэрэглэнэ. 

	Мягмансанжаагаар нүдний зовхины өрөвсөл, ил шарх, хоол боловсруулах эрхтний үйл ажиллагааг зохицуулах зорилгоор эмчилгээнд хэрэглэдэг. 

	Шинжлэх ухааны эмнэлэгт 1:10˗ын харьцаагаар спиртэн ханд бэлтгэн хоол тэжээл боловсруулах эрхтний өвчин эмчилдэг байна. Монгол ардын эмнэлэгт мягмансанжаа оролцсон жор олон байдаг бөгөөд олон зүйлийн өвчин анагааж байжээ. 

	 


ШӨНИЙН НИЛ

	Монгол оронд ганц зүйл ургадаг. 

	Хоёр навчит шөнийн нил (любка двулистная) 

	Цахирамийн овгийн олон наст өвслөг ургамал. Хэнтий, монгол дагуурт ойн нугад тархацтай. 

	Газар доорх хэсгийн хоёр бүтэн уртавтар булцууны үзүүрт нарийссан урт үндэстэй, хуучин булцуу нь том модлог залуу булцуу нь жижиг, чийглэг, иш нь эгц босоо үр нь олон жижиг, 6˗7 сард цэцэглэнэ. Эмнэлгийн хэрэгцээнд үндэсний булцууг намар ухаж авч шороо тоосноос цэвэрлээд хатааж хадгална. 

	Гэдэс ходоодны өвчтэй үхэрт 15,0˗ 100 гр, адуунд 10˗50 гр, бог малд 5˗30 гр˗ыг дотуур буюу шулуун гэдсээр бургуйдаж олгоно.

	 


ШҮҮДЭРГЭНЭ

	Монгол оронд ганц зүйлийн шүүдэргэнэ ургадаг. Их шүүдэргэнэ (чистотел большой) намуугийн овгийн олон наст өвслөг ургамал. Үүний иш навчнаас улаан шар өнгөтэй, өвөрмөц сүүн шүүс гардаг. Цувраа байршилтай, зөөлхөн, өдлөг сэтлэгдсэн өндөг хэлбэрийн буюу дугуй хэлбэртэй элтэс бүхий навчтай, маш олон салаалсан 70 см хүрэх өндөр иштэй, үүний үрээр шоргоолж хооллоно. Зуны турш цэцэглэдэг бөгөөд сүүдэр газар бараадан ургадаг онцлогтой. Хэнтий, монгол дагуурт тархацтай. 

	Эмчилгээнд өвсийг хэрэглэнэ. Ардын эмнэлэгт энэ ургамлаар бэлтгэсэн шүүс буюу түрхцээр үү, цахлай, эвэр, хамуу, арьсны өмөн үү, арьсны сүрьеэ зэргийг эмчилдэг. Түрхэц бэлтгэхдээ 1:4 харьцаатайгаар (шүүс нэг хэсгийг 4 хэсэг вазелинд) буюу нунтаг өвсийг адил хэмжээтэй вазелинтай холино. 

	Энэ түрхцийг хөгцрүүлэхгүйн тулд 0,25 хувиар бодож карболын хүчил нэмнэ. Түүний идээшмэлээр цөсний өвчнийг эмчлэхэд хэрэглэнэ.

	 


ЭРДЭНЭ ШИШ (кукуруза)

	Хүнсний таримал ургамал. Эмчилгээнд эм цэцгийг голтой нь хэрэглэнэ. 

	Шинжлэх ухааны эмнэлэгт зөвхөн түүний үр боловсруулах орны амсрыг (рыльц) эмчилгээнд хэрэглэдэг байна. 

	Энэ цэцэг бол ямагт ургамлын үзүүрт байрлах бөгөөд гол үс нь нахиа дороо байна. Нахиа нь бүрэн боловсорсон үед цуглуулан түүж авбал зохино. Жижиглэн хэрчиж буюу бүтнээр нь сүүдэрт хатаах ёстой. Энэ нь цус тогтоох, бие махбодыг тордон тэнхрүүлэх, өрөвсөлд эсэргүүцэх шинж чанартай. Мөн цөс, давсгийн чулуу хайлуулах үйлчилгээтэй гэж үздэг. Үүнээс гадна шээс, цөс ялгаруулах чанартай. 10,0:200,0˗ын харьцаатай чанамал ханд бэлтгэн хэрэглэхээс гадна спиртэн ханд бэлтгэж хэрэглэнэ. 

	Үйлчилгээний чанарыг бууруулахгүйн тулд хуурай нөхцөлд хадгалах шаардлагатай.

